
太上道德經講義

金蓮正宗 龍門法派

第七代 龍淵子 宋常星 註解

觀妙章第一

〈恭聞無極而太極。自然無為之實理。謂之道。造道而實有得于已。謂之德。經者。真

常不易謂之經。生天。生地。生人。生物。出生了死之真詮。治國修身之總要。自古聖

賢。莫不從此而觀徼觀玅。但世俗之人。知見梗塞。心識朦昧。不能造道以求實德。所

以經麤入妙者鮮矣。〉

〈凡看經之法。須當正心誠意。不可輕忽放過一字。將自己之言行。體認聖賢之言行。

或有不能行者。必須奮志勉力。或有不能明者。必須拜問明師。久久行之。自然心地開

明。若或草草看過。心地不明。大道未徹。與不看者何異乎。〉

道。可道。非常道。

〈道之一字。先天先地之先不為先。在後天後地之後不為後。最極最大。最細最微。無

X-GORB Books | zh.wikisource.org | CC BY-SA 4.0 1 / 95



太上道德經講義/1

方圓。無形象。大無不包。細無不入。極大。尚有可量。極細。尚有可指。惟道極大不

可量。極細不可指。乃是至妙至玄。無極太極之大道也。可道二字。凡落於言句。便是

可道。真靜悠久。謂之常。可道之道。即非真常之道也。口既能言。有所形容。有所指

示。亦必有所變換。既有變換。（豐）豈能常久乎。故曰。可道非常道一句。〉

名。可名。非常名。

〈名之一字。即是無名之真名也。凡有名象。皆可名。謂之名。（此）皆為有變有易之

名也。無變無易不可名。有變有易。所以謂之非常名。天壤之間。形形色色。品彙何窮。

其間安名。立文字者無窮。但萬物之名。可以安名立字。大道之真名。雖以道字名之。

總是強名。畢竟無名。人能悟可名之名。又悟無名之名。則種種之法。種種皆空矣。〉

無名天地之始。

〈太極未分。陰陽未判。本無極也。其間無不有太極。無不有陰陽。不可指太極。不可

指陰陽。即是無極。天地本無名。因形象而有名。天地尚在道之後。所以無名乃天地之

始。在人心乃喜怒哀樂未發之時。寂然不動之地。此謂人心中無名天地之始也。修道之

人。果能知此無名之始。便知天地之始。一切有名者。皆屬後起。可知是變滅不常。而

非常名矣。〉

有名萬物之母。

〈大道既無名。又言有名者何也。有此道。即有此理。有此理。即有此天地萬物。以無

而生有。以一而化萬。皆從無極所發。此無極之名。為有名萬物之母。皆是自然之妙。

所以天地從道而生。萬物自道而成。道為天地萬物之母者。信可知矣。修道之人。若能

知此有名之母。便知萬物雖各具一性。實同于一性。雖各具一名。實本於無名也。〉

故常無欲以觀其妙

〈常無者。無聲無象。自古及今。無有改易。是以謂之常無。此是太上欲世人在常無之

中。要觀其至道生生化化之妙。真常之妙却在無中而生有。其有不盡。所以為妙。人果

能觀常無。而會心于其妙。則知常無者。即無名天地之始。經中言常無欲以觀其妙。即

是此義。〉

常有欲以觀其徼。

〈常有者。有形有象。自古及今。在在皆然。是以謂之常有。此是太上欲世人在常有之

中。要觀其至道的的確確之竅。實在之竅。却在無中而有據。隱微獨知。所以為竅。人

果能觀常有。而洞見其竅。則知常有者。即是有名萬物之母。經中言常有欲以觀其徼。

即是此義。〉

此兩者。同出而異名。同謂之玄。

〈此兩者。謂常無常有也。有無之名雖異。其實皆在無極中而所出。故曰同出。名不得

不異者。無可以無名。斷不可以言有。萬物之朕兆未形也。有可以有名。斷不可以言無。

萬物之形色已著也。玄者。不可執捉。不可端倪。無形象。無言說。至靜至明。至圓至

活。至顯至露。至真至常。渾化無端。妙用無方。是以謂之玄。經中此兩者。同出而異

名。同謂之玄。蓋是此義。〉

玄之又玄。眾玅之門。

〈無朕兆。無端倪。可謂玄矣。乃至極之又極。微之又微。真之更真。確之更確。非玄

之又玄乎。是以觀于無而識玄之妙。觀于有而識玄之真。觀于有無之同出。而愈識玄之

變化無窮。在太虛為太虛之妙。在天地為天地之妙。在萬物為萬物之妙。一切有形無形。

有色無色。莫不出入于此門。是以謂之玄之又玄。眾玅之門。若即吾身識眾玅之門。朱

子云人之所得乎天。而虛靈不昧。以具眾理。而應萬事者。知此可以言道。雖天地至大。

萬物至繁。不出吾人性分之中。人果能勘透玄之又玄。則識竅識妙。有名無名。可道不

可道。皆不須遠求。何用創為無稽邪說。以蠱惑愚迷。自取罪于聖人乎。〉

觀徼章第二

〈恭聞大道之玅。不無不有。不色不空。物物全彰。人人本具。乃天地未始之大象。乾

坤未立之祖根也。不屬思求。非從言會。學道之人。果能離分別。絕名相。歸道德於身。

以無為而應物。不起美惡之想。不生有無之見。不設難易之謀。不有長短之爭。不行高

下相傾之事。不作音聲逆順之為。或治國。或齊家。或修身。絕無支離纏繞之弊。除卻

牽強慠忤之心。此等所為。則萬有之實理。未嘗不空。萬事之幻境。未嘗不真也。到此

天地。雖不以道德自居自有。道德之功力。終身不去矣。〉

〈此章是太上伐妄歸真之旨。教天下之人。觀徼而入妙之義。〉

天下皆知美之為美。斯惡已。皆知善之為善。斯不善已。

〈只此皆知二字。其惡其不善。便從此處有之矣。大道之妙。美者貴乎藏。善者貴乎隱。

譬如天地之化工。造物之神機。循環無端。無始無終。人不能知也。皆知之美。皆知之

善。是已顯著於形足跡。人人欲得。事事安排。不知美之為美。善之為善。惟獨自然。

惟獨無為。以皆知之美而為美。則暴於外而未必有公物之實。以皆知之善而為善。則衒

於跡而未必有真誠之念。焉得不謂之惡乎。焉得不謂之不善乎。故曰天下皆知美之為美。

斯惡已。皆知善之為善。斯不善已四句。〉

故有無相生。

〈故之一字。一切事之因。承上文而言之者。謂之故。有之一字。譬如有天地。有人物。

有形器。有名象者。皆謂之有。無之一字。譬如視之不見。聽之不聞。希夷微妙。可以

神會。不可名言者。謂之無。相生二字。即是生生不已。變化不窮之義。當時太上恐後

人見有執有。認無執無。所以發明有無相生之旨。人皆知有之為有。無之為無。不知有

而不有者。乃是以有入無也。無而不無者。又是以無入有也。是故有無不顛倒。則陰陽

不返覆。陰陽不返覆。則相生之道不立矣。此所以有無相生之妙。隱顯莫測。變化無窮

者此也。文中言有無相生六字。蓋是此義。〉

難易相成。

〈難之一字。譬如心思不能到。人力不能勝。或天時。或人事。背亂乖違。不能成就。

是以謂之難。易之一字。譬如不有造作。不用心機。自然而然。無為而為。是以謂之易。

不知難者。不可徒畏其難。妄生穿鑿。多作安排。因物處物。隨其自然。則難者自變而

為易。易者。不可徒忽為易。任意悠遊。怠荒忽略。物來不順應。事至不能通。則易者

亦變而為難。難之成易。易之成難。難易之相成。皆是用心於見解知覺。迷執於有欲有

為。若能以道識妙。順德識竅。雖至難之事。未嘗不容易而成也。故曰難易之相成一句。

〉

長短相形。

〈天下之事。有長必有短。有短必有長。譬如人以人為長。而我有長於人者。則我為長。

而人短矣。我以我為長。而人有長於我者。則人為長。而我又短矣。相與比並。眼見之

長短。無所不見矣。修道之人。果能明長短之理。不起是非人我之情。不生太過不及之

念。何有長短之分。長短之事。故曰長短之相形一句。〉

高下相傾。

〈高者不可為下。下者不可為高。各安其本分。循其自然。安有相傾之理。惟高者自恃

其高。而有淩物傲世之氣。是高者傾於下。下者不自安其下。而有欺上滅長之心。是下

者傾於高。高下相傾。皆是捨道之希夷。貪身外之閒氣。若肯曲己全人。不生忌妒。其

高其下。不待勉強。自有一定之實理。而不易矣。故曰高下之相傾一句。〉

音聲相和。

〈凡天地之間。五行成物。而水火木金土。無不有音聲焉。金空則響。響則有聲而音和。

木被風搖。搖之有聲而音和。水激有聲而音和。火烈有聲而音和。土為缶器有聲而音和。

聲中有音。音乃成聲。無物不有音。無物不有聲。聲因實而虛嗚。音因虛而空應。陰陽

互合。生於自然。所以為音聲相和一句。〉

前後相隨。

〈前後二字。無名之始謂之前。有名之後謂之後。天地之始終。人事之循還。皆有前後

相隨之義。一動一靜。互為其根者。陰陽之相隨。一寒一暑。迭成四時者。氣候之相隨。

由此而推。一反一正。一去一來。一清一濁。一消一長。莫不是此相隨。故曰前後之相

隨。蓋是此義。以上六句。是太上破天下之人。當知美惡之事。不可惑於有為之意。大

道之實理。本不分美惡。不辨有無。難易。長短。高下。前後。莫不渾融一貫者。但因

天下之人。以有為為美。以有為為善。種種對待之微機。雖欲止之。豈可得乎。人能去

此六種之妄見。真妄兩忘。觀玅之門。自此而入矣。〉

是以聖人處無為之事。行不言之教。

〈是以二字。乃是承上起下之辭。無為者。自然之大道。本無所為。故以無為言之。不

言者。因自然之大道。本無所為。又且無所言也。故以不言明之。細想天地司其覆載。

聖人司其教化。聖人之道德。便是天地之元氣。天地以無心而運化。聖人以無為而教民。

天地以不言而善應。聖人以寂靜而感通。所以處無為者。蓋因不待為而事始成。行不言

者。亦因不須言而教始明。感而遂通。過而即化。過而即化。即是無為而為。感而遂通。

即是不言而言也。經中教人。皆是性分中本然之妙理。不過欲人自悟其本性而已。性外

何曾多言一字。故曰是以聖人處無為之事。行不言之教二句。〉

萬物作焉而不辭。

〈此句言天地生成萬物。千變萬化。自然而然。當作而作。未嘗辭而不作也。可比聖人

教化萬民。亦千變萬化。自然而然。當行而行。亦未嘗辭而不行也。故曰萬物作而不辭

一句。〉

生而不有。

〈此句言天地以無心為心。生育萬物。皆自然而然。未嘗容於有心也。聖人亦是以無心

為心。教化萬民。亦皆自然而然。未嘗容於有心也。故曰生而不有一句。〉

為而不恃。

〈此句言天地雖然無為。無為之中。自有不為而為之妙用。不求人知。不求人見。即是

化工之巧。未嘗自恃其能也。不但天地之巧。有如此之妙。想聖人之教民。無為之中。

亦有不為而為之妙用。亦不求人知。亦不求人見。亦未嘗自恃其能也。故曰為而不恃一

句。〉

功成而弗居。

〈此句言天地生萬物之形。成萬物之性。其功雖然莫大。何嘗以功自居乎。可比聖人養

育萬民之生。成就萬民之性。令一切天理完全。無餘無欠。其功亦莫大焉。若以此功求

之於聖人。聖人忘己無私。亦不自居其功矣。故曰功成不居一句。〉

夫惟弗居。是以不去。

〈夫者是指上文之辭。惟者獨也。居者處也。因聖人不肯自處自任其事。以虛心應物。

忘名忘相。無我無人。不見有為之跡。不立教化之名。故曰不居。細詳道德自聖人而立。

教化隨聖人而出。聖人之心。雖然不居。其功終亦不可得而去者。蓋以道德高於天下。

天下後世未嘗不歸功於聖人者也。譬如大海之水。萬派千流。不求歸而自歸矣。故曰夫

惟不居。是以不去二句。〉

安民章第三

〈恭聞聖人者。秉天地之元氣而生也。所以萬善皆備。萬德周身。無私無我。無餘無欠。

無親無疎。無分無別。濟物之心無窮。憂世之心切切。天地雖大。聖人之德。與天地並

行而不悖。萬民雖多。聖人之心。與萬民同心而不異。是故不以聰明才智用於世。不以

能所非常惑於人也。倘若少有能所之心。便是聰明才智。尚賢之用。少有異常之為。便

是有欲有為。不善之為。此等所為。功高天下者。未之有也。德貫古今者。未之有也。

覺斯民於萬代者。又未之有也。聞經者請試思之。〉

〈此章經旨。詳究民之爭者。因可欲而爭。民之盜者。因可欲而盜。民心亂者。亦因見

欲而亂。爭也。盜也。亂也。所為者雖然不一。其失德失性之害。未嘗不一矣。是故末

句以無為而無不治。總歸於無妄之實理者然也。〉

不尚賢。使民不爭。

〈賢之一字。不可作聖賢。是自賢之賢。尚之一字。以尊大自處謂之尚。人我之情未絕。

分別之念未卻。此皆是爭先之禍胎。不平之肇端也。是故在上者。以聰明才智施之於天

下。天下之民。未嘗不以聰明才智奉之於上者。此是上下相爭也。上下相爭。其國未有

不亂者。聖君惟知以才智內養。不以才智施之於民。不求無爭。而自然無爭。故曰不尚

賢。使民不爭二句。〉

不貴難得之貨。使民不為盜。

〈難得之貨。不但金玉珠寶而已。凡世間一切所貴重者。皆為難得之貨。為上者若有貴

愛之心。為下者必起貪得之妄。貪之不得。未有不為盜者也。譬如人有財物者。居之則

高其牆垣。行之則盛其僕從。或弓矢隨身。或利刃在側。日夜提防。未嘗暫息。本來無

賊。自生恐怖之心。此皆因貴此難得之貨。所以有此懼寇之心也。以此觀之。難得之貨。

即是盜賊之禍根。招盜之媒娉矣。故曰不貴難得之貨。使民不為盜二句。〉

不見可欲。使心不亂。

〈世俗之幻境。可欲雖多。若能洞觀無礙。此心空空洞洞。不見於物。惟見於道。既無

一物之可見。豈有一物之可欲乎。既無一物之可欲。心君自然泰定。幻緣豈能動搖。學

道之人。果能空其可欲之念。此心不求靜而自靜。心既清靜。心從何處亂乎。故曰不見

可欲。使心不亂二句。〉

是以聖人之治。虛其心。

〈虛心者。譬如不自見。不自是。不自伐。不自矜。便是虛心之義。蓋以自見者不明。

自是者不彰。自伐者無功。自矜者不長。所以聖人之心。虛靈明妙。蕩蕩空空。不曾有

一物所繫。少有纖毫塵垢。即為魔境。便不是虛心之妙矣。故曰虛其心一句。〉

實其腹。

〈實腹二字。譬如神清氣足。理備道全。便是實腹之義。聖人之腹中。包藏天地。涵養

萬物。其道也。養之極深。其德也。積之極厚。少有一毫欠缺。便不是實腹之人也。故

曰實其腹一句。〉

弱其志。

〈弱志者。譬如知雄守雌。知白守黑。知榮守辱。便是弱誌之義。如赤子之無心。無知

無識。神定氣和。作止語默。一言一行。皆不敢有自恃自矜之念。以至齊家。治國。平

天下。亦不敢為天下先。道在於柔。德在於順 ��。能弱其志。道德自歸於我矣。故曰

弱其志一句。〉

強其骨。

〈強骨者。譬如任道任德。以道德求勝於己。不以道德求勝於人。此便是強骨之義。是

故求勝於己者。謂之強骨。求勝於人者。謂之強力。強骨者。有自強不息之妙。有勇猛

精進之心。如此行之。進道必果。進德必銳。其剛烈之志。如骨角之可比。故曰強其骨

一句。〉

常使民無知無欲。使夫知者不敢為也。為無為。則無不治。

〈上文虛心。實腹。弱志。強骨。皆是無為之道也。聖人欲天下之民。返樸還淳。無知

無欲。必以無為之道治民。天下自歸於無知無欲之道。民無知而民自樸。民無欲而民自

正。聖人既以無為治民。其民雖有所知。而知之者。亦不敢為之也。民既無知無欲。返

樸還淳。復其固有。同入無為之化。共樂熙皞之風。所以為無為。而天下無不治。故曰

常使民無知無欲。使夫知者不敢為也。為無為。則無不治四句。〉

不盈章第四

〈恭聞大道之本體實用。語大天下莫能載。語小天下莫能破。蕩蕩無邊。無聲臭之可聞。

空空無際。無朕兆之可見。雖無影響。有理有氣。無時不圓轉於天地之間也。文中所講。

正是大道沖用之妙義。人能悟得此沖用之機。則一身之中。無時而不流通。無往而不順

適。無處而不生春。陰陽在吾手。造化在吾身。我之身。未嘗不與象帝之先。身同此身

也。必如此體認。沖用之經旨。可得矣。〉

〈道沖而用之者。即是自然而然之妙也。聖人之德。和光同塵。亦是虛心自然之妙。虛

心即是沖用。沖用即是不盈。沖用不盈。即是無極太極。二五妙合之本根也。人能會此

義。則萬物之宗得矣。〉

道沖而用之。或不盈。

〈沖者。虛也。和也。不盈者。不自滿之義。大道之體。以虛為體。大道之用。以和為

用。以虛為體者。體之於靜也。以和為用者。用之於沖也。是故沖而用之者。天地雖大。

天地亦不知。萬物雖多。萬物亦不覺。不知不覺。沖用之妙。視之不見其形。聽之不聞

其聲。虛而不虛。實而不實。取之而不可得。捨之而不可去。莫探其沖。莫測其用。文

中或不盈三字。亦是強名之言也。詳夫本然之妙。實未嘗不盈。但就其虛中而言之。是

以謂之道沖而用之。或不盈二句。〉

淵兮似萬物之宗。

〈淵者。深廣莫測之義。宗者。根宗也。細詳萬物非道而不生。非道而不成。非道而不

有。非道而不立。大道之本體。涵養萬物而不匱。大道之妙用。沖和萬物而不遺。其理

幽深。不可以心思而得。其道隱妙。不能以言議而知。是故物物全彰。頭頭是道。究其

沖用之機。求其深玄之理。似乎非一非二。無窮無盡。萬物以道為根宗者此也。故曰淵

兮似萬物之宗一句。〉

挫其銳。

〈上文太上既示大道沖用之旨。銳者。鋒芒之利刃也。挫者。磨礲揣治之義。譬如人之

見聞知覺。聰明才智。即如利刃之鋒芒一般。若不磨治。必有自盈自滿之失。故急當斂

神以靜。去識忘機。使鋒芒不露。圭角無存。雖有利智而不用。雖有才能而不施。純一

不雜。抱素養拙。挫銳之功既盡。其道自可沖而用之矣。故曰挫其銳一句。〉

解其紛。

〈挫銳之法。在乎解其紛。不解其紛。其銳不能挫矣。天下事物之理。有縑縢而不能解

者。有凝結而不能散者。大道沖用之人處之。識心見性。不溺於是非爭訟之場。毫分縷

析。不陷於忿懥利欲之私。事物之來。迎刃而解。雖萬變酬酢之多。此心惟寂然不動。

太上以解其紛言之者。蓋是此義。〉

和其光。

〈不有和光之妙。又難施解紛之能。和光者。和其心德之光也。一切有情無情。種種形

色。雖名像不一。皆有此光也。我能和之。則我心德之光。可以通徹天地。可以交感萬

物。和光之妙。譬如以水投水。其水無二。以火投火。其火皆明。又如以百千萬燈共一

室。其光無欠無餘。不分彼此。和光之妙處如此。故曰和其光一句。〉

同其塵。

〈既能和其光。必能同其塵也。同塵之妙。在物我兩忘。心清意定。所以不棄於人。不

棄於物。能化惡而取善。不自愛而愛人。觀三界。猶如琉璃淨界。一體同然。視萬物。

猶如燈燈相照。無有異色。心無起滅。意無憎愛。則同塵之妙入矣。〉

湛兮似若存。吾不知誰之子。象帝之先。

〈修道之人。既得大道沖用之妙。則性海虛靈。心淵湛寂。可以融一真而入妙。可以混

萬理以歸元。天外無極之眼睛。無不豁然通透。世間有限之凡情。無不了然覷破。自然

湛湛清清。虛靈圓妙。混混淪淪。獨立不移。雖劫數昇沉。天地改易。我之真體如然。

不變不壞也。故曰。湛兮似或存一句。〉

〈我之真體。既然常存。其無體之體。既與無極同其真空之體。其無相之相。既與太極

同其妙相之相。我之妙性。未嘗不是天地之始。我之真心。未嘗不是萬物之母。天地之

造化。萬物之生成。不由乎我。更由乎誰。造化既由於我。造化即我。我即造化。更有

何者我可與之為子乎。吾不知之者此也。既不知為誰之子。則未分天地之先。先有真我。

未立太極之始。我已在先。我之真我。便是象帝之先也。文中言。吾不知為誰之子。象

帝之先二句。蓋是此義。象者。如日月星辰。張掛於天便是象。帝者。主宰萬物。運禦

乾坤。此便是帝。大道沖用之妙。果能修到此等妙處。方是與道合真之義也。〉

守中章第五

〈恭聞天地有天地之中炁。人身有人身之中炁。天地之中炁為萬物之母。人身之中炁為

性命之元。天地之中炁。出之于玄。而入之於青。人身之中炁。出之于玄。而入於牝。

天地若不有中炁之運禦。或水旱相伐。或風雨不節。或隆冬不寒。或盛夏隕霜。山崩地

裂。江河枯竭。種種乖變之異。皆是天地之中炁不及故也。人身若或不有中氣調暢。雖

在常人。必定血氣凝滯。百病來侵。若修道之士。身中之剛柔失配。陰陽不和。五行不

能會入中宮。四象不能歸戊己。火候難調。龍虎難伏。更又陰淩火盛。災害相繼而生矣。

此章經旨。先以天地引喻。次又以橐籥引喻。至於末句。方露出守中二字。守中之道。

可以治國。可以齊家。可以修身也。聖人教人中道而立者。譬如堯之命舜。則曰允執厥

中。舜之命禹。亦曰允執厥中。可知不但修道宜如此。凡一切戴髪含齒。守中之道。皆

不可不知矣。〉

〈此章經旨。凡有氣者。莫大於天。凡有形者。莫大於地。天地本無心也。無心之心。

即是天地不仁之仁。人能知此不仁之仁。修此不仁之仁。我身中之河車。暫時不停。性

命之圓機。無所不到。其間之橐籥。與天地通一無二矣。〉

天地不仁。以萬物為芻狗。

〈芻狗之草。本是祭祀所用。燎帛之具也。祭祀則用。祭已則棄。天地之化育。及於萬

物。未嘗不及於狗芻者。狗芻雖是至賤。亦是萬物中之一物。天地觀芻狗。未嘗不與萬

物同。觀萬物未嘗不與芻狗一樣。一體同觀。一般化育。天地以無心為心。不自有其仁。

正是仁之至處。故曰天地不仁。以萬物為芻狗二句。〉

聖人不仁。以百姓為芻狗。

〈芻狗雖是至賤之草。天地與萬物同施化育。是天地之至仁。無足此而遺彼。聖人心同

天地。以一心觀萬心。以一身觀萬身。以一物觀萬物。博愛周徧。貴賤無分。體萬物而

無心。順萬物而無情。亦無足此而遺彼。故曰。聖人不仁。以百姓為芻狗二句。〉

天地之間。其猶橐籥乎。

〈天地無私。不自有其仁者。蓋以虛中而無心。觀間之一字。可知天地合炁。萬物合德。

人心合理。不有不無。妙無妙有。造化從此而出入。物理自此而成就。故取橐籥之物而

喻之。無底之囊曰橐。有孔之竅曰籥。取其動蕩鼓風之義。有虛中之妙。動則風生。靜

則風止。愈動愈有。愈有愈出。所以四時行。百物生。皆是天地之橐籥所出也。人能處

中。則身中之橐籥即天地之橐籥。天地與我。又何異焉。〉

虛而不屈。動而愈出。

〈虛者。虛其中也。不屈者。言氣之往來出入。未嘗屈而不伸也。此言虛中之妙。一來

一往。一消一息。動靜不已。出入無間。流通於上下。貫徹於始終。其妙用之機軸。未

嘗屈而不伸。其機軸之運動。未嘗動而不出。是故不虛中。則不能不屈。不妙動。則不

能愈出。得此虛中之妙。陰陽故能動靜。五行故能變化。天地故能定位。萬物故能生成。

所以生生不已。化化無窮。觀此而知聖人之動靜。修道之功能愈可見矣。〉

多言數窮。不如守中。

〈此二句。太上又以多言取喻者。正是示人守中之義。人之言語。妙在中節。不貴於多。

一言可以大悟。半句可以通玄。倘若頻繁太甚。未有不理窮而辭拙者也。總不如守中。

X-GORB Books | zh.wikisource.org | CC BY-SA 4.0 12 / 95



太上道德經講義/1

無太過。無不及。時然而後言。則言無瑕謫。語無口過。知此守中之妙。心自清而神自

靜。行不勞而氣不散。寂然不動。感而遂通。此是守中之玅也。以此觀之。言語尚且以

守中為妙。何況修性命之道。豈可不守中乎。眼若不多視。其魂在肝。鼻若不多聞。其

魄在肺。口若不多言。其神在心。耳若不多聽。其精在腎。身若不多動。其意在脾。五

神既能守中。五氣自然朝元。其精自然化氣。其氣自然化神。其神自然還虛矣。道書全

集有雲。神不外遊精不泄。氣不耗散別無訣。若能四象入中宮。不怕靈丹不自結。是知

修行。以守中為妙。天地以虛中為妙。其理一矣。細想中之一字。在天地乃是廓然大公。

至誠無息之實理也。在人即是虛中靜一。穀神不死之神炁也。此炁本無方所。無始無終。

無間無斷。未有天地萬物之先。中炁之妙。本是如此。既有天地萬物之後。中炁之妙。

亦復如是。所以為乾坤之樞紐。元化之本根。萬物之總持。性命之機要。人果能知此中

炁之理。則天道必知。果能行此中炁之炁。則性命交圓。可不勉乎。〉

谷神章第六

〈恭聞空而無物。虛而有神。無象之實象。不神之元神。是以謂之谷神。只因谷神虛靈

不昧。所以穀神不死。只因玄牝寂感陰陽。所以為天地之根。其門也。本是出入之妙理。

是故為玄牝之門。此門之妙。悟之者萬法並出。迷之者千般梗塞。修道之人。果能處虛

靜之明堂。方可會元初之面目。果能造不神之神府。方可知天地之元根。雖往古之聖人。

所詮者。詮之於此也。雖大羅之神仙。所得者。得之於此也。天下之學人。所悟者。悟

之於此也。以此而修。則有無可以俱入。以此而修。則聖凡可以同體。有無俱入者。則

無名之道得矣。聖凡同體者。則玄牝之門入矣。是故太上發明谷神不死之極旨。指出玄

牝之門。度聖度凡。立道德大總之真傳者此也。〉

〈此章經旨。太上指出天地之根。即是虛中之妙。學道之人。若能虛中。則天地之根在

我矣。〉

谷神不死。

〈谷之一字。如山之空虛有窟。而高絕者。經中言谷神。言不死。何也。蓋以虛中而無

象。不神而神。即是不死之元神也。是以謂谷神不死。天地萬物。各具谷神之妙。千變

萬化。皆從無中生有。便是谷神不死之密義。天地若無谷神。三景不能發光。四時不能

順序。人身若無谷神。性不能長存。命不能堅固。是故天地能長且久者。谷神不死之謂

也。人能長生久視者。亦是谷神不死之謂也。不死者即是虛靈不昧之義。視之不見。感

而遂通。生成品彚。造化萬物。皆是不死之神也。故曰谷神不死一句。〉

是謂玄牝。

〈上句指出谷神不死。欲人識虛中之妙。又從谷神指出玄牝之義。玄即是無極。太玄生

炁之本。無朕無兆。非思憶之所及也。牝即是太極有名萬物之母。生生化化。無不從此

出也。在天地通陰陽之升降。在人身合神炁之虛靈。天地闔闢之機。惟在於此。人心闔

闢之妙。亦未嘗不在於此也。是謂玄牝四字。〉

玄牝之門。是謂天地根。

〈此又從玄牝中。指出門之一字。門本無門。只因玄牝具神化出入之機。故以門字言之。

細想天地有交泰之門。日月有合明之門。陰陽有出入之門。造化有變遷之門。妙無妙有。

神機不測。其渾融而無間者。是以謂之玄牝之門。指出天地之根四字。切思天地之有根。

所以生天生地之所從出也。天地若無根。天地且無由而生。況萬物乎。非玄牝之至幽至

顯。至無至有。又安足為天地之根乎。故曰玄牝之門。是為天地根二句。〉

綿綿若存。用之不勤。

〈此二句是總收上文之義。谷神也。玄牝也。天根也。無為而為。莫探三一之圓機。自

然而然。不測玄蘊之密義。不見其存而存。故曰若存。存非有時而不存。故曰綿綿若存。

由是不生而生。無所不生。生之至矣。不化而化。無所不化。化之極矣。生生化化。在

天地天地不知。在萬物萬物不知。用之際不可窺。用之真實無已。天地之根所以立。玄

牝所以為出入之門。谷神所以不死也。人能會此義。天地人物。本同一理。我身之谷神。

未嘗不與天地之谷神同其神。我身之玄牝。未嘗不與天地之玄牝同門而出入。真呼真吸。

綿綿若存。真陰真陽。用之不勤。三一之實理。自悠然而深有得也。〉

无私章第七

〈恭闻天地者。大道显迹之用也。至诚无妄。体万物而不遗。于穆不已。生万物而不匮。

天地无私。圣人与天地同其无私。道之行。不有亲疎。不分贵贱。德之化。不择贤愚。

无论高下。天地成万物之私而无私。圣人成万物之私。克肖乎天地之无私。是则圣人者。

又天地显迹之用也。闻经者请试思之。〉

〈无私者。普物无我之道也。非至诚无妄不能有。非人我一体不能行。圣人无私。能成

天下之私者此也。〉

天长地久。天地所以能长且久者。以其不自生。故能长生。

〈此章经旨。本是引喻大道长久之义。盖以天地有时而混沌。此是天地之一静也。混沌

之后。天地再判。仍旧高明。仍旧博厚。所以能长且久。不问可知。切思天为大父。地

为大母。父之道。能生育万物。母之道。能长养万物。生育者施之而不匮。长养者化之

而不劳。施而不匮者。天道之无私也。化而不劳者。地道之无私也。以其无私。所以不

自生。故能长生。〉

是以圣人后其身而身先。外其身而身存。

〈细详天地人。本同一理。何故不如天地之长且久也。天地无私。所以能长且久。人生

在世。自有之心常存。人我之见不去。所以不能长且久。圣人体天地之道。得空生之理。

先人而后己。不以争先于天下。是以谓之后其身。天下亦莫不推尊而仰望。既已推尊而

仰望。其身未有不先于人者。以道德为本。以幻身为末。不求荣显于一身。是以谓之外

其身。天下亦莫不尊亲而永保。既以尊亲而永保。此身未有不常存者。所以处天下之先

而不为。先存一己之身而不为寿。文中所谓是以圣人后其身而身先。外其身而身存二句。

盖是此义。奈何人以业缘生起灭之色相。以人我用有无之分别。不识空生之理。不契久

长之道。既不肯自后其身。其身岂能先乎。既不肯自外其身。其身岂能存乎。〉

非以其无私耶。故能成其私。

〈圣人之德行。本是一诚而已。诚则无私。所以无人无我。无先无后。惟知后其身。外

其身。一如天地之不自生。光明正大。普泽无遗。所以能随方施德。成就家国天下人物

万有之私。故曰以其无私。故能成其私二句。无私成私。圣人与天地有同揆。观天地则

知圣人。观圣人则知天地。圣人天地一而已。〉

若水章第八

〈恭闻水之为德。不与物争者。得天地自然之道也。不舍昼夜者。运大道不息之机也。

大润乾坤天地万物。生生化化。而不穷者此也。圣人综事物于一源。贯古今于一致。因

时制宜。体用该备。亦如水之上善无争之玅义耳。〉

〈此章经旨。如淮南子云。循势而下。乘衰而流。有去高就下之功能。总是以水德。取

喻圣人德行之玅义。〉

上善若水。水善利万物而不争。

〈水之为物。居五行之始。禀太极之初。生于一而成于六。气属五而数在一。水之性。

得太阳之精。水之质。玅万物之行。所以为上善。随物施功。随时善应。未尝择物而用

其能。未尝逆物而施其利。去高就下。行止如然。皆不假作为。有自然而然之玅也。故

言善利万物而不争。圣人以道德教民。以仁义劝善。不自矜其能。不自伐其善。舍己从

人。公而无私。水德同然。故无所争也。太上取喻上善若水。水善利万物而不争。盖是

此义。〉

处众人之所恶。故几于道。

〈众人所恶者卑污下贱者也。水之为德。不处众物之上。不逆众物之情。去高就下。行

止无心。虽是卑污下贱之地。亦不择地而流。所以水性之德。几于道矣。人奈何贪高爱

贵。争势争名。利害成败之机。无所不生。长短高下之情。无所不有。种种妄心。相循

不已。圣人以谦退自处。以卑下自安。寜曲己以全人。不好高而自大。所以水性之善。

与圣人之道相近者此也。故曰。处众人之所恶。故几于道二句。〉

居善地。

〈善地者。安静无事之地也。若是险峻之地。则非善地矣。所以水性之善。去上就下。

险峻不居。以贞静自守。以柔顺自安。行止如然。妙用无方。终无倾丧之患。岂不是善

地乎。人之贪高望贵。不知持盈之失。岂善地乎。本经以功成名遂身退戒之者。正是此

意。〉

心善渊。

〈深妙不可测度谓之渊。水虽无心。光明涵之于内。沉静表之于外。能和万物之性。能

X-GORB Books | zh.wikisource.org | CC BY-SA 4.0 16 / 95



太上道德經講義/1

鉴万物之形。生物之机不可知。化物之妙不可见。皆是水性中无心之心德也。渊乎深哉。

其理至微。其道至深。故曰。心善渊一句。圣人之心。静以涵万物之理。而幽深莫测。

动以妙万物之用。而时措无穷。渊渊乎亦如水之善渊也。〉

与善仁。

〈水之德。施万物而不伐其功。利万物而不求其报。散之为雨露。万物佩其德泽。流之

为江河。舟航获其济渡。天下之饮之而御渴。用之而成物。百姓日用而不可须臾离也。

其仁至矣。故曰。与善仁一句。〉

言善信。

〈水本无言。观之江海。有扬波鼓浪之声。闻之溪涧。有瀑布滴之听。此即是水之言也。

晦前三日。不期而潮于沧海。朔后三日。不约而退其水势。潮不失时。声不私听。水信

如此。以观圣人。时然后发。有物有则。故言可徧天下而不疑。信可传万世而不惑。所

以水之善信。与圣人同。故曰。水善信一句。〉

政善治。

〈水以生万物为政。升之则化为雨露。降之则流为江河。派分徧及。有生生不息之机。

德润万物。有化化无穷之妙。故曰。政善治一句。以水之政。观圣人之参天地。赞化育。

安百姓。和万物。使天下各尽其道。各遂其生。皆是圣人之政善治也。〉

事善能。

〈水之善能不一矣。泽润乾坤。滋生万物行舟渡筏。去垢煮爨。随宜妙用。应事适当。

此皆是水德善事之能也。故曰。事善能一句。人能德性完全。心神活泼。应事接物之间。

随方就圆。处己待人之际。不泥不执。此便是事善能之义。〉

动善时。

〈水之为物。因圆器成圆。因方器成方。盈科而后进。氤氲而后雨。不逆人事。不违天

时。皆是善时之妙动。人能不违天时。不逆人事。可行则行。可止则止。事不妄为。言

不妄发。亦如水动善时之玅也。〉

夫唯不争。故无尤。

〈上文水有七善之妙。皆是不争之道也。水既不与万物相争。所以万物亦不争于水。两

不相争。是水之上善。善于和万物。万物皆得其和。又安有怨尤于水者。文中言夫唯不

争。故无尤。盖是此义。人能心如止水。避高就下。此便是居善地。人能虚心养志。含

光内照。此便是心善渊。人能爱物不遗。教人不倦。此便是与善仁。人能言语真诚。心

口如一。此便是言善信。人能因物付物。尽己尽人。此便是政善治。人能曲直方圆。随

宜适用。此便是事善能。人能可行则行。可止则止。此便是动善时。七善既立。万善皆

立。未有不近于道。而自处不争者。又安有致天下怨尤者乎。〉

持盈章第九

〈恭闻尧帝。不以有天下为贵。故授之于舜。舜亦不以得天下为乐。故授于禹。天下尚

有何物。足累吾心乎。今之人认虚幻之名位为久。取不实之财势为常。得之为乐。失之

为忧。此正是持盈。而不知身退之义。圣人不以名位势禄之得为得。不以金宝货财之失

为失。无欲无为。全人全己。皆是合天道之自然。守道德于终身也。此章经旨。是教人

以虚己为体。以守雌为用。进退不失其时。上合天道之义。〉

持而盈之。不如其已。

〈天道贵虚。而不贵盈。虚者有容物之妙。盈者有倾失之患。持盈者。取喻盈满之器。

恐有倾失之患。故持之于盈。不如已之。而不持可也。已之而不持。则持盈之劳不用。

倾失之患不生。身心得其安逸。其不善乎。故曰。持而盈之。不如其已二句。持盈之事

不止一端。如官极高品。富比陶朱。声色惟恐其不足。利禄惟恐其不长。终日防危虑险。

小心之状。与持盈者何异。何如是道则进。非道则退。不贪恋于已得。不逆亿于未失。

持盈之祸辱。终身不至矣。〉

揣而锐之。不可常保。

〈人之聪明才智。贵乎收敛。不可炫露。譬如治利刃者。始则加工着力。用心磨砺而揣

治之。锋芒铦利。锐而益求其锐。至于吹毛断发。不可复加。不知此等利刃。虽有断物

之能。终有伤折之害。揣锐太过。所以不可长保。人之聪明才智。炫露太过。与此一样。

故曰。揣而锐之。不可长保二句。古之圣人。敛天下之智为智。敛天下之善为善。大智

若愚。大巧若拙。藏其用而不炫于外。所以无败弊之害矣。〉

金玉满堂。莫之能守。

〈金玉乃身外之物也。真知道德为重。自不肯被外物所移。人之不顾身命之重。妄贪金

玉之多。总然金玉积至满堂。临命终时。守之不得。故以金玉满堂。莫之能守警之。修

道之人。若能取身中之金玉。养性命之真常。身外之金玉。视若尘嚣。此心自然清净。

知止知足。不贪不妄。用之不穷。守之不去矣。〉

富贵而骄。自遗其咎。

〈富贵之荣。不足为乐。惟以谦退持身。卑以自牧。不因富贵而生骄傲之心。我不以骄

傲加于人。人必以谦让归于我。人己无争。物我皆和。又安有遗其疚。至生愆过之责乎。

故言富贵而骄。自遗其咎。盖是此义。切思我性分中。自有真富真贵。精气神。吾身之

三宝。人能保而全之。则是天地之生意。归之于我。我身之造化。用之不穷。寿命延长。

生死可脱。是为真富贵也。倘若贪恋假富贵。精耗神散。以致百病来侵。大数一至。虽

有万贯家财。谁能买得不死乎。〉

功成名遂。身退。天之道。

〈此三句。是总结上文之义。细详四时之消长。日月之亏盈。天之道。尚且损有余而补

不足。何况人乎。若功既成矣。当善终其功。名既遂矣。当善全其名。善终善全者。非

身退不可。盈者当戒之于满。锐者当守之不用。金玉当戒之于贪。富贵当戒之于骄。观

天之道。执天之行。此便是天之道也。故曰。功成名遂。身退。天之道三句。〉

玄德章第十

〈恭闻人之有身。即如身之有国也。身之有气。即如国之有民也。此国之中。君臣。父

子。夫妇。阴阳。无所不具。但修道之人。若能身安气顺。而身中之国土自宁。若能无

欲无为。而身中之万民自静。经所讲抱一专气之句。正是身安气顺之旨。涤除玄览之句。

即是清净国土之义。无为之句。即是不以私欲乱民之义。无知之句。即是含光厚德。与

万民浑同不异之义。此中之密旨。用之于身。可以修身；用之于家。可以齐家。用之于

国。可以治国。倘若不然。少有利欲懥忿之私。少有妄动妄为之病。则身不能修。家不

能齐。国不能治矣。故丹从不炼炼中炼；道向无为为处为。譬如三茅真君云。灵台湛湛

似水壶。只许元神里面居。若向此中留一物。岂能证道合虚清。如此行之。则身中之国

土。自然清净矣。此章经旨。总是指心明道。引证修身治国之大义。〉

载营魄抱一。能无离乎。

〈身受魂魄。如车载物。物必随之而行也。营魄者。身中之魂魄也。人有三魂七魄。若

能致养安静。则魂在于肝。魄在于肺。生身之道立矣。我身中有真土。能培之于木。藏

之于金。息之于火。止之于水。攒五行。合四象。皆是真土之妙用也。若能神不外游。

意不散乱。精神魂魄自然会合一处。不相离判矣。故曰。载营魄抱一。能无离乎。真土

者。我之意也。意属于土。故曰真土。此真土之妙。是谓五行之祖。太丹之基。人能以

神合气。以气合精。真息绵绵。四象五行。不致散乱。不求抱一。而魂魄自然抱一矣。

〉

专气致柔。能婴儿乎。

〈未岁之赤子。元气未散。干体未破。百无一知。正是气专之妙。百无一能。正是致和

之妙。因专气致柔。所以无欲无知。无思无虑。神气故能抱一。魂魄故能相随。吾见今

之内炼者。虽敛藏神气。不过除其妄想。调其呼吸而已。神不能入气。气不能归神。真

息不相依。故不能抱一。专气致柔。如婴儿有自然之妙。是故太上发明专气致柔。能如

婴儿乎二句。〉

涤除玄览。能无疵乎

〈涤者。洒涤也。除者。除去也。玄览者。多见多闻。博古通今。疵者。病也。吾见今

之学者。亦有博古今。通事物。广搜往事。射猎简编。要不过耳目见识之学。非真知真

见。此等修行欲至无疵之地。不亦难乎。故曰。涤除玄览。能无疵乎二句。细想真知真

见者。出于形器之外。不在见闻之中。故所见者至广。所知者极大。一切玄览之经书。

虽是圣人之心印。未得道时。不过借此为渡水之舟筏而已。既得道后。玄览之法尘。若

不涤除而去。则心迹不忘。亦不能入于寂然不动地位。所以人不可认蹄作兔。执筌为鱼。

当了一切法尘。当去一切玄览。譬如病愈药止。更无瑕疵之病。有害于我者。〉

爱民治国。能无为乎。

〈此二句乃是以无为之道。明爱民治国之义。当顺其自然。因其固有。不必有所作为也。

若以有为爱民。其爱必不能周徧。以有为治国。其治必不能均平。惟圣人以不言之教。

行于天下。以无为之道。化于百姓。是故天下百姓。日受其爱而不知。日安其治而不觉。

不知不觉者。盖以圣人之道德。天下本不可知之。本不可见之也。所以无为而民自化。

无事而民自富。无欲而民自朴。故曰爱民治国。能无为乎。盖是此义。〉

天门开阖。能为雌乎。

〈天门二字。指人心也。人心为一身总持之主。是以谓之天门。开阖二字。即是阴阳动

静。雌之一字。即是安静柔弱。人之心窍。果能出入动静。以安静柔弱之道。应酬于一

切事物。时候当动。无心以自动。时候当静。无心以自静。是以知天门之开阖。皆是自

然之妙。所以圣人内照圆明。事物之来。顺理而应。不使阴胜于阳。不致情害于性。不

令物欲蒙蔽。不随物欲迁移。所以性全而心不乱。气役而志不迷。此是圣人天门开阖。

为雌之妙也。但人心出入无时。动静不一。事物交接。私欲即生。喜怒哀乐爱恶欲。七

情之妄。随感而发。修道之人。全在此处。分的明白。不使私欲之阴情。胜之于我。方

可谓之天门开阖。能为雌乎二句之义。〉

明白四达。能无知乎。

〈明者。心之内光慧照。谓之明。白者。心之本体素存。谓之白。盖以虚能生明。静能

生白。虚静明白者。方可谓明白四达也。四达者。通达无碍之义。无知。即是不有情识。

湛然纯一之妙。人心之本体。原自虚明。本来洁白。只因物欲闭塞。有所窒碍。不能明

白。惟圣人虚静圆明。不以聪明为用。无见无闻。无为无欲。自有一段空明境界。感之

则通。叩之则应。虽所知无穷。则有终日如愚。无知而无不知。无不知却是无知。故曰

明白四达。能无知乎二句。〉

生之畜之。生而不有。

〈生者。育也。畜者。养也。天以阴阳五行。化生万物。圣人以道德五常。慈养万民。

天地之雕刻众形。长养万物。本未曾有心而施化。私物而施仁。万物赖之以生以育。皆

是天地之有而不有也。圣人体天地父母之心。而教养百姓。兴利以遂民生。未尝以兴利

之功自有。立教以复民性。未尝以复性之功自有。因物付物。随所施无不出于自然。亦

如天地之无心而施化。无为而布德。故曰生之育之。生而不有。盖是此义。〉

为而不恃。长而不宰。

〈圣人心同天地。物我两忘。与天下之民。相忘于道德之中。共入于无为之化。以人治

人。又安有为而自恃者。圣人仪表万民。首出庶物。可谓天下之长矣。然道同天地。恩

如父母。与天下相忘于自然。相处于无事。无彼此之分。无上下之异。有何主宰之心乎。

故曰为而恃。长而不宰。盖是此义。〉

是谓玄德。

〈玄德者。天德也。天之德玄玄莫测。故曰玄德。细想圣人道同于天。德齐化育。恩沾

万彚。其幽深而不可测者。万民不能见。其广被而不可穷者。万民莫能名。故其德玄玄。

与天无二。是谓玄德。盖是此义。此章经旨。首句言抱一者。即是抱元守一之道也。人

能抱元守一。则营魄自然。载而不离矣。既载而不离。我之真炁。必专于一。既专于一。

其气必致于柔和。气既柔和。故与婴儿可比也。既与婴儿可比。则德性浑全。至淳至善。

无欲无为。则与道无二矣。〉

虚中章第十一

〈恭闻天地之道。虚其中。故有阴阳之妙。圣人之德。虚其心。故有运用之妙。天地不

虚中。则四时不行。万物不生。鬼神不能变化。是以知虚中者。乃是造物之本也。圣人

不虚其心。不能明天理之微。不能立人心之正。不能范俗垂世。为法于天下。是以知虚

心者。又是道德之本也。以此观造车。制器。凿室。正是太上教人借物达本。知其有者

为利。而无者为用也。道本于无。器本于有。有者为利。无者为用。人能知此利中之用。

悟此无中之有。则近道矣。〉

〈此章经旨。乃是太上教人就物明本。无者以有为利之体。有者以无为器之用。人之幻

身。以无形之性命做主。其理得矣。〉}}

三十辐。共一毂。当其无。有车之用。

〈辐者。轮之股也。毂者。受辐之空窍也。造车者。以轮而辏其辐。以辐而辏其毂。因

毂之窍空。所以有车之用。人皆知用。车不知车之用妙。在虚中也。虚中之窍。其窍虽

小。其理则大。无心之心。其心虽无。其道则有。是以车之用。虽用于有。而所以用者。

实用于无。故曰三十辐共一毂。当其无。有车之用三句。不但车之虚中。有合天地太虚。

即如我一身中。我心是御车之人。性即是车中玅无玅有之用。周行而不殆。往来而不息。

即是元气运行之妙。人可不即车而悟乎。〉

蜒埴以为器。当其无有器之用。

〈埴者。土也。以法制泥。使之精细。曰蜒埴。此是陶冶造器之法。器之形。外实而内

虚。外有而内无。工虽施于人。妙实合于道。妙在以空为用。以无为中也。故曰蜒埴以

为器。当其无。有器之用三句。以此观之。可知乾坤造物之道。即陶冶造器之道也。乾

坤即是太极之大炉也。其中五行运化。即是蜒埴之法也。春温夏热。即是冶炼之工能。

太虚无体。便是器空之妙处。天地有象。即如有器之形。四时百物。即如大器之用。人

能体此用陶冶之功于身心。施陶冶之能于性命。何患大道不成。而道器不就乎。道器既

就。是为天下之神器。道器不就。即是天下之败器。故君子谓之神器。小人谓之败器。

正是取喻于此。〉

凿户牖以为室。当其无有室之用。

〈凿者。开也。单开者曰户。双开者曰门。牖。即是窗棂。开其户者。以通往来出入之

用。开其牖者。以透天地日月之明。有户有牖。所以谓之室。室因虚其中。故有室之用。

有巢氏析木为室。以代巢穴之居。人知室之可以安身。不知室之非虚其中。焉可以容物。

是以造物者。即太虚之妙用也。两仪者。即是天地之门户也。玅合万物于一室之中。并

行并育。即万象之窗牖也。人之有口鼻。即是人身之门户。人之有耳目。即是人身之窗

牖。性命之主人公。即是虚中之妙体。庇物之实用也。故太上取喻凿户牖以为室。当其

无。有室之用三句。〉

故有之以为利。无之以为用。

〈有。是上言车器室三者。实有之物。利。有善成委顺之妙。故曰利。无。即是三者中

间空虚无物。用。即是三者之妙用。细想三者。异而不同者。异其有也。同而不异者。

同其无也。有其利而无其用。则虚中之理不见。有其用而无其利。则妙用之用不彰。必

须有无皆具。利用两得。车。器。室。利天下万世而不可穷。太上以此喻道。总结故有

之以为利。无之以为用二句。盖是此义。详观车器室。皆用之于无。无者虚也。虚能容

物。虚能生物。天地万物俱从虚无中生将出来。所以为大道之本元。天地万物之根本。

人之有此形骸。便有此心。心之本体。清净光明。原无一物。亦与太虚同其体用。只因

忘缘。填塞虚灵之窍。遮障妙明之光。所以灵明之体不现。体用不能全彰。即如车器室

之中。以物塞之。焉有三者之用乎。〉

为腹章第十二

〈恭闻天地之大也。能包含万物。能容纳百川。即是一个大肚腹一般。又有日月之明。

能烛三界。能通八表。此又是个大眼目一般。天地虽大。日月虽明。若不得无极之真。

不具太极之理。则亦不能有此许大之包含。不能有此许大之光明也。此等妙义。人人有

肚腹。与天地之肚腹一样。性命阴阳含之于内。五脏六腑具之于内。二目即人之日月。

通神之妙窍。人虽有肚腹。虽有眼目。若不得性真之妙。五脏之气。亦不能摄养。二目

之神。亦不能通光。倘若见物生心。正性不空。必至随缘而逐妄。所以目盲者。耳聋者。

口爽者。发狂行妨者有之。五者之害。害之于此矣。今日文中所讲者。正是此义。此章

经旨。总是教人敛华就实。反妄归真。不可徇俗苟安。溺于私欲之义。〉

五色令人目盲。

〈五色者。青黄赤白黑。是五行之正气。流注于物者。人之能视谓之目。目乃六根中第

一之根也。人之分别五色。正是眼之识。当其未视也。虽无色之形。而能别五色之视。

自皎然明白。若识被尘转。惟见于色。则洞视之真体。不能照了。物之来也。目随物而

去。心亦随物而去。心中之真见已忘。目中之所见必乱。虽五色当前。几不别色之为色。

虽有见亦如无见矣。与瞽者。何异乎。文中言五色令人目盲。盖是此义。修道之人。若

能见一切美好之色像。如见一切不有之相。不起贪爱之心。不兴眷恋之意。忘于目。则

光溢无极。存其神。则慧照十方。目盲者。未之有也。〉

五音令人耳聋。

〈五音者。宫商角征羽是也。听此音者。谓之耳根。人之分别五音。正是耳之识。当其

未听也。虽无音接耳。而能察五音之正。有条不紊。若听被音惑。惟逐于音。则静听之

神机。不能徧满大千法界。内听之真空。不能通彻大音希声。音之发也。耳随音而去。

心亦随音而去。虽五音当前。几不别音之为音。虽有听。亦如无听矣。文中五音令人耳

聋。盖是此义。人能了悟肉耳非耳。尘音非音。则清静之妙音。自然不听而自听。聋耳

之音。又安得聋我耳哉。〉

五味令人口爽。

〈五味者。酸咸甘苦辛是也。凡有可饮可食者。皆有五味。舌以得味为尘。人能分别滋

味者。乃是舌识也。人之知其滋味者。人之正性也。在舌为识。舌识非性。不能有知味

之体。识性非味。不能有舌识之用。因性被一切滋味所摄。性迷于味。味乱其性。所以

贪于滋味者。口中之正味必失。虽有肴馔珍奇。几不能辨其美恶。文中言五味令人口爽。

盖是此义。孔子曰。饭蔬食饮水。而乐在其中。可知孔子深得不味中之真味耳。常闻修

道之人有云。咬菜根。淡中有味。此正是百味皆空之义也。百味皆空。自然诸病不作。

可不戒哉。〉

驰骋田猎。令人心发狂。

〈走马以疾谓之驰。驰马直走谓之骋。春田。夏苗。秋猕。冬猎。总名曰田猎。因上古

禽兽最多。行猎原为保苗除害。故此句寓戒止之意。或围之于田野。或围之于山川。应

犬施能。努机乱用。东奔西走。逐物移心。一往一来。如病者之失心发狂。故曰驰骋田

猎。令人心发狂二句。盖是此义。切思万物。皆本天地一气而生。但清浊偏正之不同耳。

人之与物。均有此形均有此气。均有此性。均有此命。人能以性命观之。自然不做田猎

之事矣。〉

难得之货。令人行妨。

〈难得之货。即是货之奇者也。妨者。伤害也。伤于己者谓之妨。害于人者。亦谓之妨。

细想世间一切珍宝奇物。皆是难得之货。倘若贪之不义。得之不善。祸辱之端。由此而

生。诲盗之由。因此而作。或致害于国家。或致伤于性命。太上戒之曰难得之货。令人

行妨。盖是此义。君子知此难得之货。皆是身外祸胎。故去贪欲。而重道德。不义之富

贵。且可以浮云视之。难得之货。何至使有行妨之害哉。〉

是以圣人为腹不为目。故去彼取此。

〈此是教人效圣人而行之之义。故以为腹不为目。总结上文。阴符经云。心生于物。死

于物。其机俱在于目。人之见物而生染着。死之于物者。其机正在于此。人之忘于目。

得大彻悟者。其机亦在于此。切思眼耳鼻舌身意。俱属情识之幻。惟我性中之本体。真

空妙有。是以圣人为腹者。养性中之本体。不为目者。忘物引之见机。不贪不染。皆知

为幻也。既知目识为幻。一切尘缘。皆宜去之。故曰去彼。即知腹中性体。一切存养。

皆宜取之。故曰取此。但去非有心而去。取非有心而取。为腹不为目。其去其取。皆是

自然之道也。人有六根。经只言眼耳口三者何也。六根之中。以此三者为要。又言为腹

不为目何也。眼根是六根中第一之根。六根之先机。皆在于此。故此单言不为目。人果

能眼根一返。六根自静。了尽一切尘缘。圣人为腹不为目。一言以备之矣。〉

宠辱章第十三

〈恭闻圣人进退顺自然之理。得失守当然之道。事至而不疑。事过而无迹。以大同之道。

同于上下。以无私之德。及于朝野。不以夷险而少变。不以好恶而生心。惟在道德之行

于天下。不在功名富贵之得失宠辱矣。闻经者果能知圣人之心。此章之经旨自得矣。〉

宠辱若惊。贵大患若身。

〈知遇人君。得其恩惠。谓之宠。失位失禄。放逐降罚。谓之辱。惶惧恐怖。谓之惊。

心中忧虑。谓之患。细详君臣两得。有知遇之宠。其得宠者。且喜且惧。喜者喜其禄位

崇高。功名显达。惧者惧其得失之不常。毁誉之不一。或纔得其宠。即忧其辱。其辱未

至。私心先萌。自生惊疑之念。自起未来之想。故言宠辱若惊。若受其宠。不以得之为

喜。加其辱。不以失之为忧。常人视荣贵为极美。我视之若大患。不但视荣贵为大患。

又且视四大假合之身。亦为大患也。身且为大患。以患加患。是贵大患若身患。所以不

患其得。不患其失。顺应自然。去来无心。又何得失之足忧。宠辱之足虑乎。故言贵大

患若身。〉

何谓宠辱若惊。宠为上。辱为下。得之若惊。失之若惊。是谓宠辱若惊。

〈此是重解上文之义。欲唤醒世人。知此宠辱两途。乃是颠险之祸胎。上所谓宠辱若惊

者。宠而为上者。人人之所好。辱而为下者。人人之所恶。故莫不趋高而避下。求宠而

远辱。不知宠之来也。亦适然而来。原非我之固有。我亦安必其终得。故得之若惊。辱

之至也。亦适然而至。原非我之能禁。我亦安必其不失。故失之若惊。道高德重之人。

于其宠辱也。得之不敢自安。失之不为滋戚。处之无心而已。所以设此问答之言曰。何

谓宠辱。宠为上。辱为下。得之若惊。失之若惊。是谓宠辱若惊。〉

何谓贵大患若身。吾所以有大患者。为吾有身。及吾无身。吾有何患。

〈此亦是重伸上文。世人不知患从贵起。祸自福生。上言贵大患若身者。盖谓人生在世。

有此身。便有此患。以身观患。身是患之形。以患观身。患又是身之影。是以知患即是

身。身即是患。患身之形影。暂不相离矣。故吾有大患者。为吾有此患身故也。及吾无

此患身。吾之大患于何有乎。文中所谓何谓贵大患若身。吾所以有大患者。为吾有身。

及吾无身。吾有何患。盖是此义。细详人生在世。形器囿之。故有饥渴之切。寒暑之迫。

生老病死之苦。是以谓之患身。以裘葛御寒暑。以饮食止饥渴。皆是爱其身故也。却不

知有生必有老。有病必有死。不能违阴阳消长之道。不能脱造化逆顺之理。至于命终身

坏。必竟归于大患矣。惟圣人无好恶之私欲。识宠辱之微机。观身为患。视患即身。知

此患身。非为长久。不起一切贪高爱贵之心。不生一切人我宠辱之念。以清静自然之身。

为我之身。以无得无失之贵。为我之贵。所以性分中。净躶躶。赤洒洒。一物全无。如

太虚一般。何宠何辱。何贵何贱。何得何失。何惊何患。物我两忘。性与天地。一自然

而已。〉

故贵以身为天下者。可以寄天下。爱以身为天下者。可以托天下。

〈圣人处世。身且不以贵爱视之。何况为天下乎。所以不以自贵之心。为之于天下。不

以自爱之心。为之于天下。不自贵不自爱者。忘其身也。即是无为之道也。以无为之道

为天下。天下未有不治者。若是以贵身之心。为之于天下。虽有天下。亦不过暂寄而已。

以爱身之心。为之于天下。虽有天下。亦只是权托而已。如人以物寄托于我。我不过暂

且看守其物。终非我所有。文中贵以身为天下。若可寄天下。爱以身为天下。若可托天

下。盖是此义。细想人生在世。如过隙之白驹。倏有倏无。纵使贵为天子。富有四海。

都不是长久而不去者。能悟得此理。以虚静恬淡自牧。忘乎贵爱。此身之心。其累身大

患之事。安肯为之也哉。〉

道纪章第十四

〈恭闻大道之妙。昭明而在上。皦而不皦。潜密而在下。昧而不昧。圆机广大。散之而

弥满六合。至理无穷。敛之而细入无尘。求其始而不知其始。问其终而不知其终。莫终

莫始。而通今贯古有机。有信而立地成天。果能体天地之奥。穷造化之源。备事物之理。

尽性情之妙。不须远求。自然道眼圆睁。而洞见道体。不劳勉力。自然心光发现。而照

破娑婆。到此天地。唤的出寒潭之月。拿的住峻岭之云。其道纪之玄微。我能视而人不

能视。我能听而人不能听。我能搏而人不能搏。希夷微妙。一而三。三而一。总是我身

中之变化。执之有。归之无。无不是性中之道纪。闻经上士。请试详之。〉

〈此章经旨。独重混而为一。大道若不混而为一。圣人亦不能执古之道。以御今之有矣。

〉

视之不见。名曰夷。

〈道无形象。视之而不可见者。曰夷。夷者。易也。即是大易之罔象。人之可见者色相。

不可见者。道也。惟不可见。所以为造化之枢纽。为品汇之根柢。若或可见。必有色相。

岂能为天地之始乎。岂能为万物之母乎。故曰视之不见。名曰夷。虽然道无形象。人不

可见。若能内观其心。心无其心。外观其形。形无其形。物我两忘。内外皆空。其道则

见矣。〉

听之不闻。名曰希。

〈道本无声。听之者。听之所施。闻之者。闻无所入。故曰希。希者。希声。寂无影响

之谓也。可闻者音声。不可闻者道也。若有音声之可求。岂能生育天地。造化万物乎。

故曰听之不闻。名曰希。大道之妙。虽不可闻。人能得性命之真闻。无闻而闻。可以闻

之于三界。无听而听。可以听之于十方。此。便是深入大道希夷之妙处也。〉

搏之不得。名曰微。

〈大道无形。莫可执持。故曰微。微者。太无虚妙之谓。大而无外。小而无内。充周而

不可穷。微妙而不可见。若使可以手执者。皆是有象之物。既有形象。岂能御役阴阳。

出入造化乎。故曰搏之不得。名曰微。虽然大道微妙。搏执不得。人能一尘不染。一法

不立。小中自然见大。无中自然生有。何尝不是微而又微之深旨。何尝不是搏弄太极之

人乎。〉

此三者。不可致诘。故混而为一。

〈三者谓视之不见。听之不闻。搏之不得。夷而希。希而微。共为三者。不可致诘。致

者。极尽之义。诘者。问也。即是不能穷其极。而闻其旨妙之义。混而为一者。谓三者

理可分。道不可分。就其理而分之。虽有三者之名。按其道之实际。本无彼此。亦无分

合。可知夷即是希。希即是微。微又即是夷。三者即一。一者即三。三一之妙。无始无

终。混然一体。故曰此三者不可致诘。故混而为一。细想鸿蒙未判之始。道之本体。无

方所。无形状。耳目不可及。言问不能到。如云出岫。拿捉不住。似月印潭。摸索不得。

是故放之则弥满六合。敛之又全无朕兆也。〉

其上不皦。其下不昧。

〈不皦不昧者。似明非明也。似暗非暗也。仰观其上。其上不皦。俯察其下。其下不昧。

譬如满虚空。徧法界。无分别。无间断。浑浑溟溟。包罗万法。无所不是。无处不有。

总皆是大道真一不二之妙理。一以贯之者也。故曰。其上不皦。其下不昧。盖是此义。

〉

绳绳兮不可名。复归于无物。

〈绳绳者。接续不断之义也。天地未形。万物未兆。空空洞洞。无往而非真一之实理。

无往而非真一之大道。是以绳绳兮。无间无断。此正是冲漠无朕。元神不已之妙处。此

等景象。指其名。无处可名。指其物。无物可见。言其有。则又无物可归。言其无。则

又绳绳兮无间。是故莫知其所以为有。莫知其所以为无。不可言有。不可言无。有而不

有。无而不无。文中言。绳绳兮不可名。复归于无物。盖是此义。观绳绳之字义。既绳

绳而不绝。似乎有物。实无一物。盖以大道泛兮及于无际。而无不通。入于无伦。而无

不贯。散之无穷。敛之则一。虽无绳绳之形。则有绳绳之理。看经者。请细详之。〉

是谓无状之状。无象之象。是谓恍惚。迎之不见其首。随之不见其后。

〈上句即以归之于无。下文又何以无状之状。无象之象言者。何也。却不知无状之状。

即是非状。而状之之妙状也。无象之象。又是非象。而象之之妙象也。是故无极之元精。

非状非不状。太极之实理。非象非不象。此所以恍恍惚惚。不能以智而知之也。其本然

之妙。无头无尾。无前无后。迎之于前。则又不见其首。随之于后。则又不见其尾。无

处寻头。无处寻尾。无所求前。无所求后。此等至真无妄之实理。譬如颜子有云。仰之

弥高。之弥坚。瞻之在前。忽然在后。虽欲从之。莫由也矣。大道之本然。盖如此矣。

故曰。是谓无状之状。无象之象。是谓恍惚。迎之不见其前。随之不见其后。细详大道

之妙。广而无边。大而无外。本无前后。亦无首尾。虽欲迎之无可迎之处。虽欲随之。

无可随之所。真所谓无端无绪。无朕无兆。元神无间。于穆不已之妙也。人能悟到这个

天地。这便是我。我便这个。这个与我原无两个模样。是谓无体之体。是谓无相之相。

是谓非色非空。是谓不动不静。宗教门头。若要行棒。棒打不着。若有行喝。喝他不动。

咦。醒的这个。眼前便是。已上自视之不见。听之不闻。搏之不得。又至迎之不见其首。

随之不见其后等句。皆是太上剖判一元。指极道妙。教一切修道之人。从此处悟。鸿蒙

未判之理。达父母未生之旨。混而为一之深义。既得此理。万法归一。吾不知为惟之子

也。是以莫知其有。莫知其无。是谓天门。天门者。无也。万物出入于无有。是以知圣

人深藏于无有之中者。〉

执古之道。以御今之有。能知古始是谓道纪。

〈执者。执持也。古之道。即是先天先地。万象未立。混而为一之道也。御者。治也。

有者。世间一切有作有为之事物也。古始者。指大道在象帝之先。故云古始。道纪者。

谓道为天地万物之纲纪也。此四句是总结上文。以万法总归于大道之义。细想大道之妙。

曰夷。曰希。曰微。又不皦不昧。又曰无象无状。似乎无处摸索。无处下手。难于体认。

却不知道在目前。至简至易。人能返观自性。不着声色。不执有无。前念不起。后念不

续。念念不有。离一切色相。则无状之状。无象之象。自然万法混而为一。可知一切巨

细精粗。无穷色相。莫不出于道。岂非道纪乎。执道而行。御今之有。则身无不修。家

无不齐。国无不治。天下无不平矣。此正是以其有而体其无。体其无而用有之妙处也。

故曰执古之道。以御今之有。能知古始。是谓道纪。〉

不盈章第十五

〈恭闻古之善为士者。立身持己之间。应事接物之际。总是以道德躬行实践。正己感人。

道德之外。不敢立一毫巧伪。用一切机智。如春风之过化。如时雨之均沾。虽欲求其大

道之形影。不可得也。虽欲知其德化之朕兆。不可见也。古之善为士者。善之于此也。

能会于此。其不盈之深旨。不待言而自明矣。〉

〈此章经旨。共二十句。总是形容古之善为士者。动静体用。人不能识其行藏之义。〉

古之善为士者。微妙玄通。深不可识。

〈微妙玄通。深不可识微妙玄通。深不可识修德入道之谓士。善为士者。上尽天道。能

知阴阳消长之妙。下尽地理。能知刚柔夷险之理。中尽人事。能知巨细品物。利害成败

之机。其心中之体用。至微至妙。至玄至通。至道之隐奥曰微。至道之不测曰妙。至道

之幽深曰玄。至道之无碍曰通。体至道之隐奥。用至道之不测。得至道之幽深。达至道

之无碍。所以微妙玄通。一切世人。不能识其行藏。不能窥其体用。无方无所。无象无

状。亦不可得而窥见其妙。故曰古之善为士者。微妙玄通。深不可识。〉

微妙玄通。深不可识夫惟不可识。故强为之容。

〈微妙玄通。深不可识夫惟。是承上转下语。细想世人之可识者。行藏之迹也。若体用

不见。心迹全无。世人本不可识。惟不可识。不得不强为形容。如下文一十五句。俱是

勉强形容微妙玄通之大略而已。故曰夫惟不可识。故强为之容。〉

豫兮若冬涉川。

〈微妙玄通。深不可识此句是就其处事接物之间。强为形容。不敢急迫而进。谓之豫。

即是犹豫之义。古之善为士者。韬光晦迹。不露才能。遇事接物。加意敬谨。不敢妄进。

如冬月涉川之难行一般。不惟恐惧其水有彻骨之寒。亦且防其陷溺不测之患。故犹豫而

不敢躁进。有如不得已之形象也。故曰豫兮若冬涉川。〉

犹兮若畏四邻。

〈微妙玄通。深不可识此句是就其燕居独处之际。强为形容。犹者。疑而不行。不敢妄

动之义。与前豫字。其义颇同。古之善为士者。心德纯全。一言一行。一动一静。不敢

少有自欺之处。倘若一毫不谨。其戒慎恐惧之意。如怕四邻见之一般。如怕四邻知之一

般。虽不睹不闻之际。全然都是天理流行之妙。非大圣大贤。不能有如此慎独之功用矣。

故曰犹兮若畏四邻。〉}}

俨兮其若容。

〈此句是就其立身行己之处。强为形容。古之善为士者。外恭内敬。正心诚意。敦厚虚

静。虽无宾主相对。其动容周旋之间。恒如见大宾。承大祭一般。无时不生敬谨。无处

不是宾主也。故俨若容。〉

涣兮若冰之将释。

〈此句是就其心迹泮然之处。强为形容。涣者。散也。即是不留滞。不贪染之义。古之

善为士者。观一切有为有相之事。如水上之浮泡。知其不久。故无留滞也。观一切沉迷

爱染之为。如梦中之幻境。知其虚妄。故无贪染也。心上之情景。一切尘缘。随顺解脱。

如冰之将释。渐化而无迹。已过而不留。故曰涣若冰之将释。〉

敦兮其若朴。

〈此句是就其淳厚浑全之处。强为形容。敦者厚也。朴者。未分之木也。古之善为士者。

本来之天性。未敢凿丧。持己之真心。未敢销亡。视听言动。无非真诚。去智去能。步

步向平实处下脚。无是无非。头头从天理处安身。所以敦厚之德。如木未散。朴然而有

浑全之体也。故曰。敦兮其若朴。〉

旷兮其若谷。

〈此句是。就其空阔有容之处。强为形容。古之善为士者。心之德虚而不有。性之体空

而无物。因虚而不有。故应事不穷。因空而无物。故涵容无量。譬如空谷一般。气之入

也。不盈。气之出也不竭。万法皆空。如太虚之无体。贯古通今。合无物而无形。不旷

而旷。不谷而谷。不知其旷。忘其若谷。是以谓之旷兮其若谷。〉

浑兮其若浊。

〈此句是。就其和光同尘之处。强为形容。古之善为士者。心地虚明。性天洞彻。本不

浑浊。但处事不得不然也。所以隐圣显凡。韬光晦迹。处于人。无亲踈之间。处于事。

无违从之异。民忧亦忧。民喜亦喜。浑浑然似乎与民同其浊。而不有分别之迹也。故曰。

浑兮其若浊。〉

孰能浊以止。静之徐清。孰能安以久。动之徐生。

〈此四句。是重明上句之义。浑兮其若浊者。乃是古士之心。以清以静为体。以浊以动

为用。人情莫不喜清而恶浊。不知清非可骤然而清。静之久。其浊自清。人情莫不难安

而易动。不知动不可骤然而动。安之久。其动自生。善为士者。不必求清。能浊以久。

与人同处。不自见其异。与世周旋。不自显其长。我惟静以待之。自然徐徐而生清。不

必妄动。能安以久。不自见其异。所以能守其常。不自显其长。所以能全其拙。我惟安

以自养。自然徐徐而生动。是知浊之生清。安之生动。即阴阳循还之机。人心体用之变。

处之自然。自无失矣。故曰。孰能空以久。静之徐清。孰能安以久。动之徐生。〉

保此道者。不欲盈。夫唯不盈。故能敝不新成。

〈此道二字。乃是总结一章之大义。非专指上句而言之也。盖谓古士有此微妙。有此玄

通者。只因能虚心而达用。故能保此微妙玄通之道耳。虚其心而涉川。虚其心而畏邻。

虚其心而俨容。虚其心而释冰若朴。若谷。若浊。此皆是虚心达用。不自满。不自盈之

妙处也。夫惟不敢自盈。所以或进或退。守其弊败之理。断不敢为新成之事。弊者。败

也。弃也。即是守其遗弃弊败之道。韬光隐迹。虚心自敛之义。是以谓之弊不新成。譬

如未来之功名。未来之荣贵。皆是新成之事。文中言保此道者。不欲盈。夫惟不盈。故

能弊不新成。盖是此义。切思好新而恶弊者。人之常情却不知新者易起人之争进。易生

人之贪爱。实非常久之道。惟弊败之理。不令人美观。不使人喜好。敛华就实。去奢去

泰。深得大道微妙之理。深有大道玄通之用也〉

復命章第十六

〈恭闻归根复命四字。便是造道之津梁。修行之正路。此等妙义。天地运行。天地不知。

鬼神变化。鬼神莫测。无古无今。无生无灭。总是这个。证圣成真。总是这个。在天地。

这个便是天地之性命。在万物这个便是万物之性命。在鬼神。这个便是鬼神之性命。象

帝之先。众妙之门。都是这个。这个茶饭。都是自己受用之妙。修道之人。果能意净心

空。了悟循还之妙。自然默契经中之秘旨矣。〉

〈此章经旨。重在归根复命四字。天地阴阳。三才万物。莫不本之于太极。太极者。造

化之枢纽也。品汇之根柢也。道之大原。惟在于此矣。〉

致虚极。守静笃。万物并作。吾以观其复。

〈造其极曰致。真空无象曰虚。虚而至虚曰极。专一不二曰守。寂然不动曰静。虚一浑

厚。静而至静曰笃。致虚者。天之道也。守静者。地之道也。天之道若不致虚。至于至

极之际。则万物之气质不实。地之道若不守静。至于至笃之妙。则万物之生机不有。是

故虚者乃造物之枢纽。静者乃品汇之根柢也。天地有此虚静。故日月星辰。成象于天。

水火土石。成体于地。象动于上。故万物生焉。体交于下。故万物成焉。所以虚静之妙。

无物不禀。无物不受。出入阴阳。升降造化。与万物并作者。皆是此虚静之妙。不可谓

之有。不可谓之无。有而不有。未尝不在阴阳之中。无而不无。未尝出于万物之外。欲

知其无。欲见其有。必须观其复。复之一字。即是复命归根之义。万物之始终。阴阳之

消长。冬至之月。乃是一岁之复。夜静之子。乃是一日之复。喜怒哀乐之未发。乃是人

心之复。知此复者。则虚静之理得矣。文中言致虚极。守静笃。万物并作。吾以观其复。

盖是此义。修道之人。果能致其虚之极。守其静之笃。以天地为一体。以万物为一身。

我之神。可与天地并立。我之气。可与万物并作。阴阳消长。在我掌握之中。大道流行。

是我胸中之妙。其返本复静之理。于此而入妙矣。〉

夫物芸芸。各归其根。归根曰静。静曰复命。

〈此四句。言天地尚且复还虚静之妙。何况万物乎。万物形殊质异。芸芸而不齐者众多。

虽是生之无已。要必各归其根。根即是生物之源。立物之本。归根者。即是归之于虚静。

归之于虚静。万物同复于命。命即是太极流行于万物者也。万物之归根者。万物之静也。

万物不静。不能复命。即是一阳来复之义。是以谓之归根曰静。静曰复命。细想归根复

命之旨。本是万物培养太极之全体也。培养者。气之聚也。气聚而后静。静而后能动。

动之则形交。形交而后气感。气感而后人物生焉。以此观之。可知万物由静而之乎动。

由动而反乎静。循环不已。皆是虚静之妙。所以归根即是复命。受形于太极之根本也。

复命即是归根。完具于太极之本初也。万物生生之理。正在于此。学道者。果能归根复

命。则大道得矣。观夫杏林真人云。神气归根处。身心复命时。这些真窍妙。料得少人

知。即是此义。〉

复命曰常。

〈上闻所谓完具天命。便是复之之义。上文又云太极流行。便是命之之义。万物若不复

命。则不能完具太极之理。太极之理既不能完具。必定命根不固。夭丧死亡。失其真常

之命根。不能得其常久矣。譬如两人接树。一人折棠梨之生枝接之于杜梨树上。其树则

活。盖因二树同类。所以易施工故也。又有一人。亦取棠梨之生枝。接之于枣树之上。

其树则死。死之者何也。盖以梨枣各属一种。远天背元。非类难为巧也。观于此。归根

复命之道明矣。〉

知常曰明。

〈真常之道。即天地之心。造化之本。人能知此复命真常之妙。可通天地之微。可了生

死之事。可谓明白人也。不然。一切众生。虽有此真常之性。迷而不自知。所以入于幻

化六趣之中。无休无歇。岂得谓之明乎。文中言知常曰明者。盖如是也。〉

不知常。妄作凶。

〈此句又是反说上句之义。倘若不悟真常。不穷归根之理。不究复命之要。纵欲败度。

不当动而妄动。失正求邪。不可作而妄作。祸之来也。应乎我之所感。灾之至也。因乎

我之所招。此便是不知常。妄作凶也。〉

知常容。

〈常者。先天地而无始。后天地而无终。乃是不变不易。不坏不灭之道。人果能知之。

天地虽大。未尝不在我性分之中。鬼神虽幽。未尝不通我感应之机。万物虽多。未尝不

同我运化之中。到此地位。与太虚一般。无所不容。无所不纳。故言知常容。〉

容乃公。

〈性既同于天地。德既贯于鬼神。心既备于万物。我性之本体。无欲无为。湛然清净。

视天下如一己。视万物如一身。不见可爱。不见可憎。因物。附物。不偏不倚。廓然无

一毫私人小智之为。岂非大公乎。故言容乃公。〉

公乃王。

〈细想公之一字。我无私己之心。则万物皆可纳于性分之中。我有同物之量。则品位自

足出乎万物之上。所以古之圣君。以至公之道。公于天下。天下亦以至公之道。公于圣

君。上下同公。天下无二道。圣人无两心。则王道可立矣。故言公乃王。〉

王乃天。

〈首出庶物。德冠群伦者王也。王者上顺乎天。下应乎人。体天道而立王道。礼乐制度。

虽有王道之为。因时顺理。皆是天道之妙。以此观之。王之德。未尝不是天之德。王之

道。未尝不是天之道。到此地位。王即天也。天即王也。王乃天。即是此义。〉

天乃道。

〈王之德。既与天之德不异。王之道。即与天之道同然。可知王一天也。天虽高而不能

出乎道之外。天虽大而亦在乎道之中。天地皆由道而生。万物皆由道而成。知常之妙。

能至于此。则天地人物。无处不是道也。天乃道。即是此义。〉

道乃久。

〈细想亘古常存。悠久无穷者道也。所以真常之道。得之于天地。天地可以常久。得之

于人物。人物可以常久。知常是人。果能至此。可与大道同体。可与造物同游矣。道乃

久。即是此义。〉

没身不殆。

〈亘古常存。谓真常之道。我不能本道以为体。我不能合道以为用。则进退存亡有所不

识。吉凶消长有所未明。人事中之颠险。取舍中之乖乱。势所必有。若我之身与道为一。

则我一道也。道一我也。道之中本无可危。又安有危于我者乎。没身不殆。不亦宜乎。

〉

〈此章经旨。天有天之根。地有地之根。物有物之根。致虚极。即天之根。守静笃。即

地之根。虚静相生。而谷神不死者。即人之根也。虚而神交。静而气感者。即物之根也。

是故不归根。则不能复命。不复命。则不能得虚静之妙也。不得虚静之妙。而常久者。

未之有也。不得虚静之妙。而公明者。未之有也。不得虚静之妙。而顺天体道者未之有

也。不得虚静之妙能容而不殆者。未之有也。是故虚静。乃天地之本。万物之宗。虽是

修身。治国平天下。皆不能违于虚静之道。〉

知有章第十七

〈恭闻天地与万物同乎一道。圣人与百姓同乎一心。不施异政之能。不作有为之事。不

妨民。不聚货。其贵也不自知。其尊也不自有。如星日之在天。相忘于太虚之表。在下

之百姓。亦无有亲誉之情。畏侮之意。风俗同然。不识不知。如游鱼之在水。相忘于河

海。皆因上以无为用于下。下亦以无为归之于上。家不殊俗。国不异政。大同淳古之风。

咸乐熙皞之治。治天下之道。于此而尽矣。〉

〈此章经旨。深见古之圣君。能顺上下之情。能致自然之化。惟以一信足于天下之义。

〉

太上下知有之。

〈太上。谓上古之圣君。下者。在下之百姓也。太古盛时。天下百姓。但知有在上之君。

不知有亲誉之情。非是下民轻慢于上也。盖因以道化之。所以相忘于道化之中。天下一

体。万民一心。故经言太上。下知有之。盖是此义。即如羲农以前。虽鸟兽同群。彝伦

未叙。人心淳朴。亦不自知其淳朴。风俗浑厚。亦不自知其浑厚。惟知顺其则。而安于

不识不知。观此可知经意。〉

其次亲而誉之。

〈次后五帝之时。制礼乐。叙尊卑。造衣冠。分贵贱。作宫室。以代巢穴。构桥梁。以

济不通。造舟车。以行水陆。造书契。以代结绳。人心渐渐开明。世道渐渐趋文。浑朴

难行。不得不以仁义教化于民。被其仁者故亲之。怀其义者故誉之。与太古之风。大不

相比矣。故曰其次亲之誉之。〉

其次畏之。其次侮之。

〈五帝之时。虽然渐渐开明。还是太古之风。君臣圣智。刑狱不立。天下之民。虽知有

君。不知有所畏也。道至三王。世道日薄。人心日乖。凶暴者有之。横恶者有之。不得

不以刑罚御凶暴。刑罚既立。未有不惧畏者。民既畏之。则侮慢之情。于此而又生矣。

侮慢之情既生。刑政日烦。欺凌日盛。人心世道与五帝之时。又不可比矣。故曰其次畏

之侮之。细想上古之民。太朴未散。所以无知无识。不知亲誉也。中古之民。虽有亲誉。

仍是至诚所感之妙。至于下古太朴已丧。狡诈日生。以至不忠不孝。害仁害义。无所不

为。刑罚之立。不得不然也。〉

故信不足。焉有不信。

〈切思民之亲誉畏侮。非民之过也。盖因在上者。信不足于天下。民不能以信归之。所

以有亲誉。有畏侮。我之信既不足。民之信亦不足矣。上下不足。即是上下相欺。天下

未有不乱者。试观五霸之世。假仁义之虚名。以变诈为能。以凌夺为事。不能取信于天

下。经言信不足。有不信。盖是此义。〉

犹兮其贵言。

〈有天下国家者。欲求上古之风。欲得上古之朴。而徒以言教施于天下。民必不能化。

天下不能治。故当贵其言。行不言之教。天下之民。无为而自化。不期而自信。百姓自

然不生亲誉。不生畏侮。故曰。犹其贵言。盖是此义。〉

功成事遂。百姓皆谓我自然。

〈功成者。成于无为之德也。事遂者。遂于不言之教也。此无为之德。若养之不深。积

之不厚。其功不成。此不言之教。若守之不诚。贵之不慎。其事不遂。是以知非无为。

不能立不言之教。非不言之教。不能守无为之德。此所以不言之自然处。便是无为之实

践处。无为之实践处。便是不言之自然处。大化无为。大言不言。我能自信。而民亦自

信。我之信。未尝不是民之信。民能自信。亦未尝不是我能自信也。此皆不期然而自然。

不期信而自信。人人无不自然。人人无不自信。是故有此自然感发之言。功成事遂百姓

皆谓我自然。正是百姓鼓舞踊跃。不自觉之言也。细详上古之时。耕而食。凿而饮。无

往而不自得。所以至治之泽。民不能见。不言之教。民不能知。宜乎有此无知之乐。宜

乎百姓以自然自称之。宜乎百姓出我等自然之言也。观此可知。太上有伤今思古之意。

此章虽言治世即是修身。用于国。可以安民。体于身。可以养性。果能放下尘缘。向无

为无欲处。养我之心德。虽有七情。无所用其能。虽有六识。无所施其智。此。便是我

性分中盛世之时也。倘若不能归根复命。不能抱朴还淳。情识不能忘。智巧不能去。此

即如民有亲誉之心一样。不修五常百行。妄作非礼之事。不忠不信。专以弄巧为能。此

又如下古。民有畏侮之心一样。学道之人。若能反此。便是无为无修。便是不言之信。

便是功成名遂。而底于自然者也。〉

四有章第十八

〈恭闻大道之用。用之于无为而治。用之于有为。则不治也。无为而治者。各循自然。

行其当行。而不自知也。是为至诚之实理。故己私不立。天理纯然。上下相安于无事之

中。朝野共乐于雍熙之化。不见其为之之迹也。若使治出于有为。必因时势有变迁。人

情不古处。岂得安于自然。上下无事乎。无为而治。有为而不治者。盖为此矣。〉

〈此章经旨。至诚无妄者。天之德也。大公无私者。天之道也。以无为之事顺之于天。

以自然之理齐之于物。圣人至治之德。未有出于此者。倘若不然。因时补救。大有作为。

虽或有斡旋之处。终非无为之上治矣。〉

大道废。有仁义。智慧出。有大伪。

〈太古盛世。三皇在位。万民一体。以道治天下。虽无仁义智慧忠孝之名。实然之德。

人人自尽。有其实而无其名。其名不必立。天下之百姓。仁义同然。智慧同然。忠孝同

然。人人各行其当然而已。此正是上下相忘于道化之中。日用而不自觉之妙处。次后为

君者。不能以道治天下。不修无为之德化。所以大道隐矣。此非大道去于人。而隐之也。

乃是人自去之耳。不得不立仁义之名而用之。仁义之名即彰。故曰大道废。有仁义。仁

义之名既立倘若不以智慧而济之。其仁不周。其义不大。所以三王之世。又以仁义治天

下。不得不出以智慧。智慧既出。天下之民。徇于智慧。离淳丧朴。就伪失真。败亡之

机。国家之乱自此而生矣。迨至春秋之乱。有五霸之危。聪明之士蜂举。奇智之人并出。

假仁假义。多行诡诈之谋。尚利尚名。皆为自私之事。此皆是智慧所出之害也。故曰智

慧出。有大伪。盖是此义。〉

六亲不和有孝慈。

〈六亲者。父母伯叔兄弟。六亲和。则孝而皆孝。慈而皆慈。虽有孝慈之人。不必有孝

慈之名。惟六亲不和。孝慈难尽。从此难尽之处尽之。其孝慈之事。不能掩于天下。故

孝慈之名。亦不能掩于天下。譬如瞽瞍顽。所以成舜之大孝。若使瞽瞍不顽。舜之六亲

必和。孝道易尽。大舜孝子之名不必有矣。故曰六亲不和有孝慈。别本将慈字作子字看

者。其义亦可。〉

国家昏乱有忠臣。

〈尽其心而无私。谓之忠。上下不明。谓之昏。国家失政。谓之乱。细想圣君在位。同

乐承平。国易治而民易安。人人可为忠。不显其为忠。又何用求有忠。惟国家昏乱之际。

臣节难立。忠义难尽。果能从此难尽之时。舍身报国。力扶大义。镇安社稷。虽不有心

立名。忠臣之名。无不显矣。譬如商纣无道。囚箕子。杀比干。所以忠臣之名。万古不

朽。假使纣王有道。君圣臣贤。箕子无囚。比干无死。忠义之名。亦不必有于今日。故

曰国家昏乱有忠臣。此章是明上古。本是无为而为。自然之治也。因气数有兴衰。故人

心生大伪。愈趋愈下。时事使然。修道之人。若能不显于用仁义。不显于出智慧。尽其

当然。行所无事。亦如孝不必立孝之名忠不必立忠之名。何患道之不成。命之不立乎。

〉

朴素章第十九

〈恭闻修饰美观者谓之文。敛华就实者谓之质。文与质本不可偏胜。上好文。下必至以

文胜其质。上好质。下必至以质胜其文。质胜文。敛华就实者。其害犹小。文胜质。以

虚文粉饰。误天下之无知者。其害则大。文中所讲。正是此义。〉

〈此章经旨。是教诫天下后世。敛华就实。轻文重质之义。〉

绝圣弃智。民利百倍。

〈睿通渊微曰圣。知周万物曰智。圣与智。任天下者必不可少矣。既不可少。岂可绝之

弃之乎。设使圣智可绝。道亦不能行于天下。德亦不能被于古今。经中言绝圣弃智者。

意欲天下后世。以圣智自修。不以圣智施之于民。不以圣智用之于国。在上者无为。在

下者无事。无为而民自富。无事而国自安。细详圣人在上。原为行道于天下。非欲沽圣

智之名也。所以夫子不以圣自居。尧之稽众舍己。舜之与人为善。禹之闻善则拜。皆是

绝圣弃智之妙处。但圣人之心。常在寂然不动之中。故绝其圣智之用。不立圣智之名。

不自知其圣。圣之名故久。不自有其智。智之用故大。所以圣人在位。上下无为。上下

无事。民无不足。国无不利者此也。故曰绝圣弃智。民利百倍。〉

绝仁弃义。民复孝慈。

〈爱养为仁。断制为义。善事父母曰孝。利泽及物曰慈。仁与义。无一事不全该。无一

物不达用。经言绝之弃之者何也。绝者。绝其私恩小惠之仁。弃者。弃其赏罚不正之义。

譬如私恩用之于家。或偏爱其妻子。不顾父母者。或恩及外人。不顾妻子者。亲疏倒置。

家必不和。又如赏之不称其善。不可谓仁。罚之不如其恶。不可谓义。若施于国。好恶

必偏。憎爱失宜。远迩多猜。国必不治。是故圣君在上。绝仁之名。而不必显其仁。弃

义之名。而不必显其义。天下百姓亦知全乎孝慈之实行。不必显其孝慈。孝者不自知其

孝。慈者不自知其慈。相忘于孝慈之中。终身而不已者也。故曰绝仁弃义。民复孝慈。

盖是此义。〉

绝巧弃利。盗贼无有。

〈以权变治民者曰巧。以货财足民者曰利。权变之巧。非大巧也。大巧天下不可见。百

姓不可知。货财之利。非大利也。大利可以利天下。可以利古今。经言绝巧弃利者。正

谓绝其权变之巧。弃其货财之利。盖因权变之巧。易于生贼。货财之利。易于生盗。不

如绝之弃之。细想修行分上。加不得半个巧字。用不得半个利字。巧与利。虽然人人喜

爱。实乃辱身之祸端。害性之毒种。盗贼不但穿窬劫掠。凡有不义。便是盗。凡有害理。

便是贼。若果意中之巧利能去。心中之盗贼自然不生。故曰绝巧弃利。盗贼无有。〉

此三者。以为文不足。

〈三者即是上文绝圣弃智。绝仁弃义。绝巧弃利。详此三者。皆是文不足之事。文既不

足。则质必有余。淳古之风必兴。朴素之俗必存。以此持家治国平天下。自然民利百倍。

父慈子孝。盗贼无有。此文不足之明验。故曰此三者。以为文不足。盖是此义。〉

故令有所属。

〈有所教诫者谓之令。属。托也。信任也。教诫之令言。乃是治世之枢纽。教民之准则。

故属托之。欲其信任服行而不疑也。故曰故令有所属。〉

见素抱朴。少私寡欲。

〈素朴二字。正是总结此章之意。见素者。非眼见之见。乃是心目内观之见也。内观者

妙见无穷。虚静光明。能见天地之原始。能知本来之面目。抱朴者上古尚质不尚文。虽

然文不足。其返朴还淳之意。时见于内存外用际。得性分中真诚之实理。少私寡欲者。

如内而身心。外而事物。随缘循理。归于性命。克去己私。不生自有自利之意。遇境忘

境。不着恋慕沉溺之情。敛华就实之意。全在于此。以此修之于身。身无不修。齐之于

家。家无不齐。治之于国。国无不治。平之于天下。天下无不平。修道者。果能领会。

即当少私而绝其巧。寡欲而弃其利。自然弃盗贼之为。行孝慈之实。仁义可以内含。圣

智可以不显也。清净真一。无欲无为。又何性命之不可全。道德之不可致乎。〉

食母章第二十

〈恭闻万物无本则不生。万水无源则不流。因万物有本。所以生化无穷。自古至今。青

黄不改。与天地同其长久之妙也。因万水有源。所以不舍昼夜。自古至今。去高就下。

与天地同运不息之机也。此皆因天地万物。能食大道之母气而然也。细详大道之母气。

虽然无声无臭。不色不空。无形影之可指。无端倪之可见。实为造化之枢纽。品汇之根

柢。所以生万物而不遗。养万物而不匮。弥纶天地。贯彻古今。无往而非造化之巧者。

未尝无往而非母气之妙也。以此观之。天地万物。舍此母气而生者。未之有也。今日文

中所讲者。正是此义。修道之人。果能肖天地。而食母气。不见不闻。自然性命一贯。

无人无我。自然心德周全。上则可以识天时。下则可以达地理。中则可以尽人物。道既

全于我。虽然。若遗若昏。似顽似鄙。断非昭昭察察之人。所能及也。可知食母之旨要。

是为修行之急务也。〉

〈此章经旨深重食母二字。下文自见。〉

绝学无忧。

〈自古希圣希贤者。只尽此学之一字。岂可绝之乎哉。经言绝学无忧。乃是绝其见闻之

泛。机智之妄。无益有损。或有近于声色利欲等事。非谓绝而全不学哉。若使学而能悟

性命精微之理。能明阴阳消长之道。以学而修之于身。可以去人欲之私。可以全天理之

正。以学而推之于用。可以赞天地之化育。可以致国运之隆平。一切真儒仙圣。皆从学

而得之。若是无益之学。反不如绝之。或至流入异端邪辟之门。必然穿凿妄见。迷失正

途。以学求益。反增其害。此皆学之大忧也。故曰绝学无忧。〉

唯之于阿。相去几何。善之于恶。相去若何。

〈唯者。彼乎此应。敬谨顺承之声也。阿者。忿然逆应之声也。细想唯之于阿。同出于

口。同应于人。听其音。而音之相去。亦不过少异几何而已。故曰唯之于阿。相去几何。

虽然相去不远。唯者是取善之本。阿者致恶之根。善之根在于唯。恶之根在于阿。应之

于唯。必得其善。应之于阿。必得其恶。善恶相去。比之于唯阿。其关系又大矣。故曰

善之于恶。相去若何。世人果肯于应答之间。清浊轻重之处。稍抑其逆。反之于几何。

其阿之应。悉化为唯之应。致恶之根。可化为取善之根也。所以善恶之关系。不可不慎。

于唯阿几何而已。〉

人之所畏。不可不畏。

〈上闻所谓善之与恶。相去若何。此善恶两端之间。天下之人。亦皆知畏。人既畏之。

我若不畏。则是可畏者。亦不畏矣。故曰人之所畏。不可不畏。是以知几何者。善恶之

关要也。唯阿之应。未出于口。本无善无恶。所以无畏。既出于口。善恶之端已着。倘

若不畏。则祸辱之事。是非之害。不能止矣。〉

荒兮其未央哉。

〈荒是指世人不修心德。如田之荒。央即是无所归止之义。上句所谓唯阿相应之声。几

何善恶之辨。唯是取善之本。阿是致恶之根。若不力行此取善之本。若不斩断此致恶之

根。则私意横生。人欲滋盛。刚强暴恶。无所不为。从此而日荒日远。从此而流荡身心。

终无止归之所。终不能复还天理之正。终不能去其人欲之私矣。观此荒兮未央一句。深

知太上救世之心切矣。〉

众人熙熙。如享太牢。如春登台。

〈此三句言上文荒兮未央者。皆是贪世味。乐世情。不知畏此几何之微机而然也。所以

熙熙然。其鼓舞交争之心。如飨太牢。如春登台一样。心目旷然。极览无际。贪乐无已。

故以飨太牢春登台喻之也。〉

我独泊兮其未兆。如婴儿之未孩。乖乖兮若无所归。

〈泊者。甘于淡泊。未兆者。念头未起。婴儿。赤子也。未孩。即是未至稍长之时也。

乖乖者。若动若不动之义。无所归者。浑忘一切事物之貌。即是心迹不立。无有定体。

如不有止归之所也。此三句言世间众人。贪之于未兆。我独止之于未兆。贪之于未兆者。

乃是众人以世味交争故也。止之于未兆。即是太上以道味自足故也。道味之美。无往而

不见其足。世味交争。随遇而形其戚戚。 切思止世味于未兆之先。其无欲无为之妙。如

婴儿之未孩一般。不知不识。无思无虑。惟食母乳。不知世味。太上以道味自足。不入

世味之中。与婴儿之义同然。故曰如婴儿之未孩。所以乖乖兮。未兆之先。似为不为。

不为若为。心德之妙。不着于迹。不泥于形。无有定体。若无止归之状也。故曰乖乖兮。

若无所归。人果从念头未萌处。思其道味。此便是泊兮未兆之义。无欲无为。无念无虑。

便是如婴儿未孩。言语不有边傍。作事不留痕迹。便是乖乖兮。若无所归。则唯阿之机。

无不了当。而几何之妙。无不分明。不但世人不知。虽鬼神亦不测也。〉

众人皆有余。而我独若遗。

〈众人之心。常怀不足。终日营营于功名富贵。逐逐于荣华得失。即已无不遂意。而贪

之不已。惟求有余。我独若遗。遗者遗弃其求余之心。守其知足之念也。功名不能乱其

志。利禄不能惑其心。惟知道之可求。道外更无所求也。空空洞洞。常清常静。真如自

在。故曰众人皆有余。而我独若遗。〉

我愚人之心也哉。纯纯兮。

〈人欲有余。而我独若遗。我之心可谓一无智巧。而类乎愚矣。然我去其有余之心。守

其知足之念。惟愿全其固有之性。不入机智之中。不因遇世味而有变于中。求道味而或

怠于后。一意前往。斯无间断。乃是纯纯之妙义。〉

众人昭昭。我独若昏。众人察察。我独闷闷。

〈昭昭者。聪明外露。谋虑多端之谓也。若昏者。收敛视听。有若不明之貌也。察察者。

私智泛用。窥探细微之谓也。闷闷者。见德忘物。纯一不杂之貌也。上句以纯纯兮。愚

人之心言之者。因见世间一切俗人。常以功名富贵之心。妄生忿懥私欲之见。或计较人

我之长短。或辨论是非之小大。用心于幻妄之境。驰神于名利之场。所以俗人昭昭。太

上若昏。俗人察察。太上闷闷。此非太上有心与人不同也。但因人心乖变。不得不以此

言警之。〉

忽兮其若海。漂兮若无所止。

〈世俗之人。以昭昭察察之私智。妄动妄为。其流荡不止之情。忽如海水。漂流无涯。

愈趋愈下。无有底止。故曰忽如海。漂若无所止。切思人在尘世。妻子牵连。名利钩引。

无暂时之休息。即如随波逐浪。此岸不能离。彼岸不能到。只得在苦海中。任其流荡而

已。若能了悟回头。便有所止。岂用远求哉。〉

众人皆有以。而我独顽且鄙。

〈以者为也。顽者。愚顽也。鄙者。鄙陋也。上句言忽若海。漂若无所止者。盖因世间

一切众人。皆以有所为者为之也。所以如海水漂流。止之不能。流之不已。舍真逐妄。

无所不至。甚至以是为非。以非为是。以君子为小人。以小人为君子。颠倒错乱。皆是

有以之所至。顽似鄙者。乃是无为之道。复还固有之性。修无为之身。以无为之身。齐

无为之家。以无为之家。治无为之国。以无为之国。平无为之天下。因事治事。随物付

物。浑然全无作为之可观。故曰众人皆有以。我独顽似鄙。〉

我独异于人。而贵食母。

〈异者。不同也。道为万物之母。故言母。细想道者同于道。德者同于德。失者同于失。

岂有异于人哉。乃自谓我独异于人者何也。人由道而生。物由道而成。道不异人。人自

异之耳。我之异于人者。非我异也。亦是有人自异之耳。人自异者。异其不食母气故也。

人能体之于道。君臣父子。日用细微。无往而非道。此便是食母。如婴儿食母乳一般。

得其乳。则性命可全。不得其乳。则性命难保。知此食母之道。百性与我同然。万物与

我同体。我之所贵。人亦贵之。我之所食。人亦食之。天地人物。浑如一母之子。善恶

同心。唯阿不二。昭昭者亦无所用。察察者亦无所施。虽异者亦未尝不同矣。此章经旨。

深重食母二字。悟之者。俯仰周旋。无往而不乐。无事而不通。奈何人日由于其中。自

谓可放逸于外。即不食母。而母亦可离乎。〉

从道章第二十一

〈恭闻有是道。便有是理。有是理。便有是气。理气具而造化生。造化生而万物有。但

造化所生。有动静之机。有阴阳之妙。二气之交感有时。万物之变化有序。动不妄动。

时至则动。生不妄生。时至则生。当此之时。天地合其德。日月合其用。四时合其序。

鬼神合其吉凶。造化之生。生之于此。万物之有。有之于此。太极之全体。全之于此也。

是为生死之关键。本始之总持。复命之源头。造化之枢纽也。此中之密义。不属有无。

不落方所。天地之大本。万汇之大元。圣人全此实理。所以圣也。神仙全此实理。所以

仙也。经言阅众甫。正是此义。闻经之上士。果能知此造物之微机。果能得此造物之关

键。天地之众甫。未尝不是我之众甫也。〉

〈切思道包天地。细入无伦。孔德之德。亦如其然。又渊乎莫测。无所不容。无欲无为。

无物不纳。与道脗合而无间。是以知大道之全神者。孔德也。孔德之妙用者。大道也。

如此体认。其旨得矣。〉

孔德之容。惟道是从。

〈孔德。非世间有为之德。容指孔德。如太虚之容物一般。不有边际之可求。盖以包括

无穷。谓之容。惟者。独也。从者。依从也。德不独立。必从之于道而立。因从道而立

故有孔德之称也。此孔德在天地。为天地之德。在圣人。为圣人之德。天地之德。非道

而不立。圣人之德。亦非道而不立。天地能容万物。圣人能爱万民。爱民之德。即是容

物之德。爱民容物。总是一德。人知天地之大。不知孔德之大。盖因孔德无形。天地有

象。能以有象者观之。不能以无形者见之。若悟色空不二。有无本一。大地山河。如空

中之团块一般。自然真空妙有之孔德。不外我方寸之间。虽毛端之小。可容昆仑之山可

纳四海之水。无形之形。小可容大。大不异小。此等密义。不但天地。圣人有之。人人

有之。但因私欲锢弊。其德不孔。所以容之者鲜矣。孔德之密。惟道是从。盖是此义。

〉

道之为物。惟恍惟惚。惚兮恍兮。其中有象。恍兮惚兮。其中有物。

〈此六句反复形容道之为物。似有非有。似无非无。有而不有。乃是无中之妙有。无而

不无。乃是无中之妙无。不属于有。不属于无。故惟恍惟惚。恍惚之妙。隐显于有无之

中。似乎有象。以有象求之。则又罔象。似乎有物。以有物求之。则又无物。即是无方

所。无定体。故曰道之为物。惟恍惟惚。惚兮恍。其中有象。恍兮惚。其中有物。此物

字。亦是不物而物。能物万物之义。不可认为实有之物也。如人心虚灵之妙。果是何物

乎。虚灵之妙。能物天下一切物。故以有物言之。人能真得虚灵之妙。不令外物蒙蔽。

不致内欲锢弊。以虚合虚。无中生有。无象而自然有象。无物而自然有物。此物非白非

青。可以神会。难以言传也。〉

杳兮兮。其中有精。其精甚真。其中有信。自古及今。其名不去。以阅众甫。

〈道之为物。虽无一法一物。其无中之妙。则又杳兮兮。似远非远。远而若近。似近非

近。近而若远。杳之中。有理有炁。即有元精。寓于虚灵莫测。不可见其有。而实全其

有。故曰杳兮。其中有精。此精生天生地。生人生物。是为天地人物之根本也。天地不

有此精。天地不能悠久。人物不有此精。人物不能生成。益之不能益。损之不得损。无

毁无灭。甚真之妙处也。故曰其精甚真。又不但常存不灭而已。又且不违其时。不失其

序。确然而有信。譬如四时行。循环而不见其改易。百物生。往复而不见其变化。故曰

其中有信。人能悟得此信。无处不有。无时不在。贯乎古今。通乎万物。君臣父子日用

常行。无不是此信。此信之妙。在天地。名天地。在万物。名万物。虽不自居其名。无

名之名。自开辟以来。无改无易。虽圣人复世。亦不能去其名。故曰自古及今。其名不

去。此等真名。能阅天地万物之众甫。所以不去也。阅。是检视众甫。是众善众美。大

道本不检视于众甫。因无乎不在。若有检视之义。本无徧歴之劳。因无物不生。无物不

成。若有徧歴之义。天地万物之众善众美无不阅。不去之真名。与不去之玅义。不从可

识乎。〉

吾何以知众甫之然哉。以此。

〈众甫之密义。即是甚真之真精也。即是甚真之真信也。出机入机之间。始则出机。化

而为物。终则入机。归之于道。假使以道观道。虽知众甫之理。以物观物。达乎本而穷

其元。则众甫之玄理。始可得而知其所以然也。故曰吾何以知众甫之然哉。以此。所以

善观道者。必以物观之。善观物者。必以道观之。离道而无以观物。离物而无以观道。

观物者。观物之入机也。观道者。观道之出机也。人果能观于杳恍惚。而悟众甫之所以

然。有象有物。有精有信。孔德之容。皆可一以贯之矣。〉

抱一章第二十二

〈恭闻大道之生。生之于一。暦数之始。始之于一。一为万事之本始。万理之统宗也。

以无极言之。即是无声无臭。无形之一。以太极言之。即是含体含用。有本之一。若不

得此一。造化不能枢纽。品汇无以生成也。所以天地万物。纷纭交错。有形有象者。莫

不得其一。各具无极之理。各完太极之性也。是故圣人得之于心。天理浑全。而万事俱

备。达之于用。万殊一贯。而达本穷源。君臣父子。三纲五常。无不齐之于一。治之于

一也。天文地理。人物古今。无不体之于一。用之于一也。经中所说。正是此义。闻经

之上士。果能抱元守一。心太极之理。身全造化之一。洞贯该摄。纯全不二。能修于己

者。未有不能治于人者也。〉

〈此章经旨。重在抱一为天下式。能抱一。所以诚全而归之。〉

曲则全。枉则直。洼则盈。敝则新。少则得。多则惑。

〈人皆知不曲而求全。不枉而求直。不洼而求盈。不敝而求新。不少私而求得。不抱一

而求多。此皆是以小害大。以末丧本。所见者近。不能见其远。所以不曲而求全者。反

害其全。不枉而求直者。反失其直。不洼而求盈者。反去其盈。不敝而求新者。反败其

新。不少私而求得者。反丧其得。不抱一而求多者。反失其多也。惟圣人则不然。圣人

之以曲自养。不居功。不伐善。不好高。不自大。不以取胜于人为心。不以自私于己立

念。达之于人。家国天下。未有不保全者也。全之于己。身心性命。未有不保全者也。

故曰曲则全。曲而能全。可知圣人之曲。其道大矣。夷险祸辱之来。是非顺受。不辨不

争。此便是枉之之义。人皆知以不枉而求直。不枉而求直者。强为之直也。强为之直。

其势必至于枉。所以圣人顺其枉而不逆。枉之日久。枉者未必常枉。理之直者。不求而

自得。故曰枉则直。枉而能直。枉之道亦大矣。沟渠深下谓之洼。即是以洼下自处之义。

圣人以谦退自处。不敢为天下先者。即如地之洼下一般。虽不有心求于盈满。天下归仁。

洼之者。未尝不盈也。故曰洼则盈。洼而能盈。用之于地下。用之于家国。无往而不妙。

即是处众人之所恶。故几于道之义。敝者。如敝败之旧物一般。圣人修于内。而不修于

外。若有敝不新成之貌。却不知守敝者常新。眩露者必旧。人皆知以不敝而求新。不知

反失于旧。是知道德贵乎隐藏。隐藏者。养之于敝也。不养于敝。则不能新矣。故自敝

则新。圣人隐蔽而不露者。正欲得其抱元守一。少私寡欲。不使七情交妄。心存养性。

不致五性失和。抱一之道既得。一贯之理时行。故曰少则得。所以欲修大道。先去情欲。

不能少私。不能寡欲。不得一贯之理。不得抱一之道。必然多见多闻。多学多惑。心理

不能融贯。内外不能致一。失于一者。未始不惑。故曰多则惑。圣人舍其多而守其一。

其理不惑。其事不乱。观万物之理。即一物之理。观万人之事。即一人之事。能尽于一。

又何惑乎。〉

是以圣人抱一为天下式。

〈此句是总结上文之义。言上文六句。皆是抱一之道。圣人约之于理。归之于道。惟以

抱一。为治天下之法式也。切思一者理也。虽天下万事万物。各具一理。未尝不同出一

源。以一理推之。物物无不贯。事事无不通。譬如仁主于爱。亦只是爱此一理。义主于

别。亦只是别此一理。礼主于敬。亦只是敬此一理。智主于知。亦只是知此一理。信主

于实。亦只是实此一理。此理在人心。本无不足。因自己不能尽其当然。所以私意横生。

曲者不能全。枉者不能直。洼者不能盈。敝者不能新。少私而能得者少矣。多学而不惑

者亦少矣。此皆是不能得抱一之道而然也。圣人抱一为天下式。所抱者虽一。所应者无

穷。是以天下之人。不教而自一。天下之物。不齐而自一矣。故曰是以圣人抱一为天下

式。〉

不自见故明。不自是故彰。不自伐故有功。不自矜故长。夫惟不争。故天下莫能与之争。

〈天下之人。有自见自是自伐自矜之心。故不能得抱一之道。切思自见者。能见于己。

不能见于人。所见者不远。所明者不彻。圣人不自见者。因物而见物。因事而见事。故

能穷其义理之精微。究其兴亡之征应。上能察于天文。下能察于地理。中能参于人物。

古今之变。秩然而明。幽显之机。洞然而见。此是圣人不自见之妙处。是谓真见。其见

故明。文中言不自见故明。即是此义。自是其是者。是之名虽出于己。而是之理未必服

于人。其是故不彰也。彰者。彰显之义。所以圣人不自是者。因物之是而是之。因事之

是而是之。理之是而是之。因道之是而是之。其是之所以然者。合于道。合于德。合于

理。合于性。合于天。合于人。虽鬼神不能移。虽圣人不能改也。故曰不自是故彰。天

下之人。皆知以自伐。狥有功之名誉。以自伐。衒一己之才能。不知伐功求誉。其功必

不能有矣。其人必不肯誉之矣。所以圣人不伐而功自有。不衒而功自着。虽欲掩之而不

可得也。何待伐之乎。圣人不自伐其功者。乃是归功于天下也。是以天下未有不归功于

圣人者也。故曰不自伐故有功。天下之人。皆知自矜其长。或俨然而自尊。或傲然而自

足。倘有长于我者。则我之长又短矣。矜之亦何益哉。圣人不徇长短之迹。不生计较之

心。虽不有心于长。天下莫不以长归之。是故聪明智慧。人不可及。耳目心思。人不可

到。不长而自长。长之实未尝不着于天下。长之功未尝不在于天下。故曰不自矜故长。

细看上文不自见。不自是。不自伐。不自矜。总是不争之妙义。圣人与天地为一体。与

万物为一身。曲成而不遗。爱育而不弃。何争之有乎。所以天下之人。与圣人合其德。

与圣人合其心。闻风者诚服。沐德者心悦。乌得有争者。故曰夫惟不争。故天下莫与之

争。天下莫能与之争者。盖以君臣父子。尊卑上下。皆得其理。故不争也。得其理。则

圣人抱一而式天下之道。于此可见也。〉

古之所谓曲则全者。岂虚言哉。诚全而归之。

〈此三句。是总结一章经旨之意。首句曲则全三字。本是上古古圣之语。天下之人。果

能得此曲全之理。天下国家。不求全而自全。君臣父子。不求全而自全。此便是抱一之

旨。有此曲。便有此全。天下之人。亦有曲而不全者。究是未得至诚之理。果能以至诚

而用曲。天下之理无不以至诚而全归者。故曰古之所谓曲则全。岂虚言哉。诚全而归之。

人果能曲己以从人。受其枉而不辩。陷于洼而不辞。少私不惑。自敝不新。不自见。不

自是。不自伐。不自矜。深得曲中之妙。又焉有不抱一为天下式哉。〉

同道章第二十三

〈恭闻道生天地。道为天地之本。天地生万物。天地又为万物之本也。人在天地之间。

身配天地。性参太极。与万物同乎一德。同乎一道也。是故圣人以大同之道尽于己。而

尽于人。以大同之德应乎人。而顺乎天。无亲疎。无远近。其道也。流行无间。而贯乎

古今。其德也。不过不遗。而充周莫测。万民同乎一道。天下无二道。万民同乎一德。

天下无二德。此为希言自然之妙。足信乐得之民也。〉

〈此章经旨。重在希言自然一句。古之圣人。以希言自然之道。同足同信于天下。所以

天下之民。莫不乐得而得之。乐失而失之。此皆是在上之圣人。信足于天下。故有此等

自然乐得而归之之旨意。〉

希言自然。

〈天地不言。天地之道立矣。圣人不言。圣人之道行矣。此皆是自然之妙也。希言者世

间罕闻之言也。不执于有言。不执于无言。不有不无之间。因时顺理。随宜得妙。所以

谓之自然也。自然者。不牵强。不造作。不烦不悖。妙义无穷。故曰希言自然。吾见之

今之人。或好辩而自是。或多言以数穷。或言辞悖戾。而诓惑多端。或辩白为黑。而抑

是为非。言行不能相顾。事理不能脗合。至于败国亡家。倾身丧命者。皆因言之不自然

故也。可不慎乎。〉

飘风不终朝。骤雨不终日。

〈飘风者。飘荡暴怒之风也。骤雨者。倾霔促急之雨也。天地之气。阴阳相得者。则为

自然之风雨。阴阳不相得者。则为飘风骤雨。但不是自然之道。其势必不能久。不过一

时之作。以泄天地暴怒之气。机回气败。未有不倏然而止之者。故曰飘风不终朝。骤雨

不终日。人之言语失和。以致暴怒大作。即如飘风骤雨之暴戾。修行人切当以此为戒。

若不知戒。或因事有干。无名顿发。认妄遗真。无所不至。岂可不戒乎。〉

孰为此者。天地。天地尚不能久。而况于人乎。

〈天地之道。本是自然。寒燠不愆。四时顺序。山河宁静。万物生育。二气氤氲。化而

为雨。一气流行。化而为雨。飘风骤雨者。虽是天地之为。发泄太甚。非自然之道。然

聚散不常。气回力尽之时。未有不反于晴明者。天地尚且不能长久。人事之不自然者。

岂能长久乎。故曰孰为此者。天地。天地尚不能久。何况人乎。〉

故从事于道者。道者同于道。德者同于德。失者同于失。

〈道德失。天地之盈虚消长也。同道同德同失。因治乱兴废。导之以自然也。古之圣人。

顺乎天而应乎时。时有否泰。事有损益。皆不能违于道。故曰从事于道。有道之时。同

之于道。有德之时。同之于德。失道失德之时。亦同之于失。此便是不违于道之旨义。

譬如三皇之世。君臣父子。无不有道。此是天之时。所使而然也。〉

〈人之事。亦应之于此。所以圣人顺其时以化民。民亦不异其道。正是以道从于天下。

天下未有不从于道者。故曰道者同于道。又如五帝之时。君臣父子。无不有德。此亦是

天之时。所使而然。人之事亦应于此。此时圣人亦顺其时。以德教于民。民亦不异其德。

正是以德归于天下。天下未有不归于德者。故曰德者同于德。迨至后世。气运日衰。君

臣父子。无不失道失德。此亦是天之时。所使而然也。人之事亦应之于此。此时圣人亦

顺其时。不得不以法制刑赏治于民。以法制刑赏治于民者。亦是与民同。而不异其所失

之故也。故曰失者同于失。〉

同于道者。道亦乐得之。同于德者。德亦乐得之。同于失者。失亦乐得之。

〈圣人因时之浑朴。而与民同于浑朴。垂裳而自见其时雍。天下熙熙然。日安于不识不

知。与圣人共化于道。故曰同于道者。道亦乐得之。圣人因时之笃厚。而与民同于笃厚。

无为而自见其于变。。天下皞暤然。日处于耕食凿饮。与圣人共洽于德。故曰同于德者。

德亦乐得之。圣人因时之衰。世之降。浑朴者变而为智巧。笃厚者变而为偷薄。设教以

化其偏。立法以匡其过。民心虽已失。日即于礼乐之陶成。日观于文物之感格。本然之

善性。亦必昭然而来复。上感下应。失不终失。故曰同于失者。失亦乐得之。〉

信不足焉。有不信焉。

〈信不足。指在上者。有不信。指在下者。在上者。若能以自信。而信之于天下。天下

之民。无不信矣。倘不以同道同德同失。与民共处于无欺。其上不能顺至诚无妄之理。

而或以智巧之为。施之于下。下亦必以智巧应于上。民之不信。皆缘于上之所感。上下

相欺。又焉得从事于道。而有希言自然之妙也。所以信不足。有不信。太上深以此言诫

之。〉

不处章第二十四

〈恭闻无私无欲者。圣人之心也。有机有智者。常人之心也。圣人性太极至诚之理。心

合天地自然之用。养深积厚。休休焉。如青云出岫。而意念无为。乐天知命。湛湛兮。

似明月临潭。而身心自在。是故虚心应物。不肯先己以后人。体道用柔。定是去高而就

下。与物无争。物亦莫能与之争也。若是常人。理欲之机未明。利名之见未泯。惟知损

人而益己。断不曲己以全人。此等有机有智之用心。其自见自是。自伐自矜之情。随所

接而无不露矣。〉

〈此章经意。言足立步行。贵乎平实从容。不立不行。皆是自取危殆者也。人之逆理而

行。非义而立。未有不如此者。〉

跂者不立。跨者不行。

〈脚根不着地。高举其足而望之。谓之跂。开足大步而行者。谓之跨。此是取喻大道本

是自然。一毫不容造作之义。少有造作。便是不自然。如跂者之难立。跨者之难行。吾

见世人。或妄信于异端之为。或泥执于讹谬之见。认假为真。指邪为正。不悟大道之自

然真实。头头错乱。此即是跂者不立。跨者不行之病。故经中以此。晓天下后世之人也。

〉

自见者不明。

〈自见者。见于私而不见公。谓之自见。能见物我利欲之私。不能见天理纯全之妙。或

任智取能。或生心作意。见其始。不能见其终。见其末。不能见其本。见之不真。物欲

易蔽。欲求明者。未之有也。惟无私无我。无欲无为。如日月之明。大则普徧无方。小

则容光必照。自见之见。岂可与此并论哉。〉

自是者不彰。

〈有自然之自是。有有我之自是。自然之自是。未尝有彼此。未尝有分别。古今不易。

独立而不改者也。如此自是。天地人物。不言而理自着。鬼神幽显。不校而义自明。经

中之自是。乃是有我之自是也。我见不忘。人我两立。我以己之是。取胜于人。人亦必

以人之是。取胜于我。我之是既不信于人。终是私慧小智。不可公诸天下后世。岂非不

彰乎。圣贤因物之是而是之。譬如五行顺布。四时顺序。此便是天地之是处。可生则生。

可成则成。此便是万物之是处。因天地万物之是。与天下后世共明其是。故无往而不是。

无往而不彰矣。〉

自伐者无功。

〈世间又有以一己之功。取胜于他人之功者。必然衒着自称。不知衒着自称。反致求名

而丧实。凡自伐者。未有不自败其功。果有舒卷风云。吞吐珠玉之才。果有安邦定国。

致君泽民之实。岂待伐而功始着。是故太上以自伐者无功诫之。所以圣贤立功于万世。

而恒淡然不自居。天下后世。未尝不以功归之。圣贤之不伐。正是全其功。自伐者。又

安得有功乎。〉

自矜者不长。

〈世间又有以自己之长处。文饰而求胜于人。此是自矜其长。惟恐人之不见其长。虽一

善一能。常怀过人之心。微知微识。便生傲物之想。所以衒露之情。时时自用。而无而

为有。虚而为盈之状。亦时时难掩。故曰自矜者不长。古圣贤备事物之理。任纲常之责。

养深积厚。惟求长于天理。不求长于人誉。长之玄微处。人人不能识。长之名誉处。人

亦不能去。以上四句。皆是取喻跂者不立。跨者不行之义。〉

其于道也。曰余食赘行。物或恶之。故有道者不处。

〈上文所谓。自见自是。自伐自矜。皆因世人性之迷。心之妄。情之偏。理之曲。故有

四者之病也。不但如立之不久。行之不常。背真趋妄之情。即如余食赘行一般。余食者。

如人之饮食。惟求一饱。既饱而强食者。虽至美之味。食之未有不厌者矣。赘行者。人

之形体。四肢完具。则已。如颈生瘿瘤。手脚歧指。虽不害其性命。人心未有不憎恶者

也。余食赘行之病。不但己之所恶。物亦恶之。所以有道之人。抱道养德。尽己尽人。

不求自见。不欲自是。不为自伐。不好自矜。如中天之日。人不能掩之。如天地之公。

人不能非之。性分之中。如澄水明镜。无所取舍。无所留碍。余食赘行之事。自不处矣。

此章经义。因世人好高好大。自是自满。每每操私智。以求胜人。恐民风日乱。世道日

邪。是以匡世教民。历历取喻。立天下后世之诫言也。〉

混成章第二十五

〈恭闻大道之实际。祖万物而不祖。宗万物而不宗。五太之先。不古不今。三才之后。

非先非后。其实际之妙。若言无。却又无而不无。无物不有。无时不然。虽视之不见。

听之不闻。妙有自然之机实未尝无也。若言有。又未尝见其有。空空洞洞。不有朕兆之

可观。浑浑沦沦。未见象状之可指。辅万物之自然。其自然之隐妙。可以神会。实不可

以言传也。立天地之大本。其大本之实理。可知其有。不可见其有也。是故乾坤内外。

大主宰。大体用。造物化物者道也。大千法界。大圆满。大本根。无欠无余者道也。人

能以我身中不无不有之真机。合大道不无不有之实理。则无中自然得不空之空。有中自

然见不色之色。到此天地。空色两忘。我与大道无间矣。〉

〈经言总是先天后天。无所往而非自然之旨。〉

有物混成。先天地生。

〈此章是发无极太极之奥。示大道自然之妙义。有物混成。先天地生。物者。无极太极。

极至之理也。虽以物字假名。实非有块然之物。就其无中之理。不得不以物字言之。此

物先物即道。在物即理。在心即性。分而言之。纷纷纭纭无不是此物也。合而言之。万

法归一无不是此物也。是故混合有无之机。浑同色空之妙。体存于无极之中。应恋于五

太之始。混成之玅。生于先天先地之先也。故曰有物混成。先天地生。无极与太极。亦

无两物。无极即是太极。太极即是无极。假使有无极而无太极。则物之实理。沦于空寂。

天地人物。亦不能有化生之妙。假使有太极而无无极。则物之实理。又滞于有象。阴阳

造化。亦不能有变迁之妙。细推无极而太极。太极虽有阴阳之象。然阴阳有象。而太极

实非有象也。无极虽是空寂之理。理有空寂。而无极实非空寂也。是以知无极。即是太

极妙无之理也。太极即是无极妙有之理也。生生化化。混成一体。先有此物。然后纔有

五太。五太者。有理未有气。谓之太易。有气未有形。谓之太初。有形未有质。谓之太

始。有质未有体。谓之太素。理气形质体用完具。谓之太极。积炁鸿蒙。涬莫测。其炁

浩瀚。其体穹隆。其运如车毂。其速如弩矢。周天三百六十五度。四分度之一。大道遁

天而左旋。日月遁天而右转。一昼一夜。日之行过一度。月之行不及三度。以十九分度

之。共行七个月。谓之一周天。此是太极图中阴阳运行之妙也。是故有太极。然后纔有

天地。有天地。然后纔有万物。所以此物生于天地之先。是谓天地之根本。万物之枢纽

也。修行者。果能从自性中。究竟五行不到之妙。父母未生之理。则混成之物。造化之

微。自可得矣。〉

寂兮廖兮。独立而不改。周行而不殆。可以为天下母。

〈静而无声谓之寂。远而无象谓之廖。静而无声者。无音声可求。无影响可得之谓也。

远而无象者。不见其始。不知其终之谓也。不见其始。不知其终者。广大悉备之妙也。

无音声可求。无影响可得者。湛然清净之妙也。是故此物之妙。不可言有。不可言无。

有而不有。非色相不见之有。无而不无。非断灭顽空之无。至微至妙。故曰寂兮廖兮。

又且劫运不能推迁。阴阳不能变换。真常悠久。独立于天地之先。不坏不灭。常存于天

地之后。所以天地改易而此物不有改易也。故曰独立不改。此物虽然不是阴阳。未尝不

流行于阴阳之内。虽然无有动静。未尝不妙于动静之中。无处不有。无物不在。资生万

物而不遗。运化众形而不匮。是故五行异其质。四时异其气。天地异其用。万物异其形。

莫非此物之妙也。故曰周行而不殆。殆者。怠也。言此物成于阳。而无不阳。成于阴。

而无不阴。贯通圆满。往来屈伸。皆有自然混成之妙。未尝有所怠也。天地间有无虚实。

青黄碧绿。动植飞潜。一切万物。未尝不由此物而生。未尝不由此物而立。万物不得此

物之妙。生生不能无穷。化化不能无己。所以造物化者此也。故曰可以为天下母。即如

本经谓有名万物之母。即是此义。〉

吾不知其名。字之曰道。强为之名曰大。大曰逝。逝曰远。远曰返。

〈混成之物。视之不可见。听之不能闻。搏之不可得。虽上文言独立。而不改其独立之

妙。则又未始见其独立也。言周行而不殆。其周行之妙。则又未始见其周行也。以大言

之。天下莫能载。以小言之。天下莫能破。远而莫测其远。近而莫测其近。有而莫测其

有。无而莫测其无。内外一贯。难窥混成之机。上下圆通。难察感应之妙。真所谓神乎

其神。妙乎其妙。欲求其名。吾不得而知。不得不就其与物终始之间。循环无端之妙。

强字之曰道。道虽是强名之名。亦不能尽其道之妙也。所以又强名之曰大。大之名亦不

能尽其妙。则又强名之曰逝。逝之名又不能尽其妙。则又强名之曰远。远之名又不能尽

其妙。则又强名之曰返。强名而至于无穷无尽之极处。终亦不能尽其妙。总不如返而求

其本始之根元。道之妙。自可得。物之理。自可明。不知其名者。道本无名。非不知也。

虽然强名曰大。以大求之。广而无边。包罗法界。不有方所。大之实际。又不可得而强

名矣。虽然强名曰逝。以逝求之。荡荡乎无所归。绳绳乎无所止。逝之实体。又不可得

而强名矣。虽然强名曰远。以远求之。远而无穷。莫知其终。远之实际。又不可得而强

名矣。大而逝。逝而远。远而返。求其本始根元。统有宗。会有元。道之名虽不可得。

而道之实可得也。人当于此处。深切融会。则体用一元。内外一贯。混成之造化。未尝

不在我性分之中矣。〉

故道大。天大。地大。王亦大。域中有四大。而王居其一焉。

〈道既为万物之根。故言道大。又言天大。地大。王亦大者何也。详究天地圣王。虽然

都在大道之中。不能出大道之外。然天之高远。亦不为小矣。地之博厚。亦不为小矣。

圣王之继天立极。亦不为小矣。高远者。未尝不是道。愽厚者。未尝不是道继天立极者。

亦未尝不是道。继者。续也。继续天地大道。以治天下。立极是立人伦至理之极。以教

天下。所以圣王尽天之道尽地之道。尽人之道。便是与道为一。天地王。同一其道。王

岂不大乎。故曰天大。地大。王亦大。域中有四大。王居其一焉。〉

人法地。地法天。天法道。道法自然。

〈地之德安静。种之则生五谷。掘之则得甘泉。劳之而不怨。有功而不恃。乘载万物。

养育羣生。是皆安静之妙。人能体此安静之德。心无妄念。身不妄动。意不妄思。事不

妄为。得真静之本体。所以圣王修无为无欲之道。民无不化。国无不治。正是效法地道

安静之妙处也。故曰人法地。地之德轻清。穹隆而高明。湛寂而虚妙。所以三光常曜。

四时顺序。地法天德。玄黄相抱。阴阳交泰。凡所以成万物之形。实万物质。皆是顺成

乎天之变化。克全乎天之生育而已。故曰地法天。道者无形无名。无声无臭。至虚至妙。

天地人物。都是道生。都是道成。所以天法道。天若不法道。阴阳亦不能升降。造化亦

不能感应。所以流行于三才。变化于阖辟。立万物之性。复万物之命。终万物。而始万

物者。皆是天法道之妙处也。故曰天法道。自然者。无假运用。无假作为。无一法可增。

无一法可减。道生男女。男女有人伦自然之妙。道生万物。万物有羣分自然之妙。道生

五行。五行有曲直从革自然之妙。月有自然之明。日有自然之照。故曰道法自然。此章

发明大道自然之旨。人果能忘声色。齐空有。离名离相。去泰去奢。一性圆明。万缘放

下。未有不得自然之妙。与道合真。道即在我性分之中矣。〉

轻重章第二十六

〈恭闻上古之圣贤。重以自持而道高天下。静以自养而德贯古今。心太极之实理。身备

阴阳之和气。蕴之为德行。用之为事业。自本而支。自源而流。鼓动之机。如和风时雨。

感化之妙。似瑞日祥云。天下钦其德而无欺。万事被其化而不惑。此以重以静之明验也。

修道之人。果能以道德自重自静。不失之于轻。不失之于躁。则身无不修。事无不治矣。

〉

〈此章经旨。显示在上者。当以重静自持。不可以轻躁自失之义。〉

重为轻根。

〈不轻举。不妄动。谓之重。轻举妄动者。谓之轻。古之善治天下者。法不轻举。事不

妄动。轻举者。其法必废。妄动者。其事必凶。所以厚重自持。使天下不敢轻举。不敢

妄动。舍轻而就重。其轻者。自然归之于重。故曰重为轻根。〉

静为躁君。

〈守无为。顺自然者。谓之静。不守无为。不顺自然。事好变动者谓之躁。善治天下者。

无欲无为顺其自然之道。若或一有所为。其事必败。故无为以待其时。镇静以乘其机。

使天下躁者。若有所凛畏而不敢妄动。故曰静为躁君。〉

是以君子终日行。不离辎重。

〈此又是设喻之言。君子是才德出众之人也。君子。以一身而推行于天下。动静语默之

间。皆有天理流行之妙。君臣父子。以纲常伦理任其重。处事接物。以道德仁义全其重。

无一言不从主静之心发将出来。无一事不奉静一之君行将出去。终日如此。终日不怠。

此便是终日行。不离辎重之义。军行以库车载物者。为养军不离辎重。商旅以货车乘物

者。为兴利不离辎重。君子以立体达用。亦谓辎重者。乃是保身之车也。故曰是以君子

终日行。不离辎重。〉

虽有荣观。燕处超然。

〈此二句。亦是治天下者。当以无为镇静之义。荣观者。即是纷华物欲。声色货利等事。

人皆交争于世味。而随波逐浪。君子独燕然居处。超然清浄。虚明纯一。随时顺理。不

为物欲所迁。不致性情妄动。譬如清风明月。无时不闲泰。燕处超然。即是此义。修道

之人。果能处富贵。不以富贵介其意。处贫贱。不以贫贱累其心。岂不是超然之君子也

乎。〉

奈何万乘之主。而以身轻天下。

〈奈何。是叹辞。万乘之主。即知重为轻之根。静为躁之君。即当持之以重。守之以静。

奈何道之至重者反轻之。德之至静者反躁之。此皆是以身自轻于天下。以身自轻于天下。

未有不自取其害者也。细想人之生也。天理浑全。三宝在身。贵亦难胜。岂非身中万乘

之国乎。若不尊其气。贵其形。宝其命。爱其神。自取败坏。非以身自轻于天下乎。修

行者思之。〉

轻则失臣。躁则失君。

〈四体百骸。皆身之臣属也。臣有辅君之责。岂可失乎。或因嗜欲不节。颠险不顾。是

自轻也。自轻必至失臣。譬如国君不以厚重自持者。即不能以礼使臣。而俾百工以离心

离德。故经言轻则失臣。大体中立。一身之君也。君有主宰之权。岂可失乎。或骤然有

为。急遂忙迫。不知循序有渐。是自躁也。自躁必至失君。譬如国君不以镇静自守者。

即不能建中立极。而显堂廉以可仪可象。故经言躁则失君。细看修行。亦与此义相同。

心君泰定。本不可摇动。若或神驰于外。我身中之主人公。必定离位。我身中之识神。

必定作乱。我身中之百官职事。个个皆有欺我心君之意。致使我身中之国乱民危。我身

中之天下。未有不失者也。轻躁者。安可不以重以静乎。〉

袭明章第二十七

〈恭闻大方无方。大用无用。大方无方者。不有去来。不有远近。不局于小大。不囿于

境域。大用无用者。遇事致宜。因物处物。不显其妙。不见其迹。以一身而体天地之道。

以一心而备万物之理。不待操存运用。而开者无所不开。闭者无所不闭。未尝计较谋为。

而结者无所不结。解者无所不解也。此等妙处。推于人而人无不宜。施于物而物无不善。

存之治己。即以治人。用之善人。即以善己。故明与明可相袭于无穷。人果能领悟。不

溺于人欲之私。亦知大用之无用。堪与大方者。同其大方也。〉

〈此章经旨。指出袭明五善。是救人救物之妙义也。〉

善行无辙迹。

〈天下之车行有辙。人行有迹。是已过而不化者。如人行事。用意作为。不能因物付物。

亦是过而不化。非善行也。岂能救人救物乎。惟圣人之行。非车辙足迹之可比。与万物

浑化而相忘。不界藩篱。不分人我。事当行则行。时可行则行。所以行之于家国。而家

国不见其行。行之于天下。而天下不知其行。山海不能限。鬼神不能测。不见其始。不

见其终。经言善行无辙迹。即是此义。〉

善言无瑕谪。

〈言之及时。言之有本。皆善言也。瑕者。瑕疵也。谪者。过谪也。如无稽之说。不根

之语。或至乱德。或至败行。是为有瑕可疵。有过可谪也。惟圣人非道不言。非理不说。

言不轻发。言必恰当。可立天下之明法。可为国家之楷模。语简而物晓。辞约而理尽。

虽言满天下。而无怨恶。岂非善言乎。经言善言无瑕谪。盖是此义。〉

善计不用筹策。

〈筹者。筹算也。策者。简策也。非筹算不能知其数之广。非简策不能计其数之多。圣

人不然。圣人之道。一贯之道也。圣人之心。无为之心也。以一贯之道。用之于天下。

则万物之数不计而自知。以无为之心。用之于天下。则万事之理。不较而自得。所以圣

人之大机大用。有自然之理。有无为之妙。虽是不可穷之数。不能逆之事。亦坐昭无遗。

始终毕见。何须筹策。故曰善计不用筹策。奈何世人。过用精神。各出智虑。虽锱铢斤

两。欲盖无遗。卒不能见其始终本末。较之善计者何益乎?〉

善闭无关楗而不可开。

〈天地之间。惟众妙之门。闭之而人不可知。开之而人不可见。是故造化之出入在于此。

动静之阖辟在于此。其闭也。闭不以门。其开也开不以户。非至圣神人。不能出入此众

妙之门。关键者。柜门之木也。横曰关。竖曰键。人皆知关键可以闭门。不知善闭者。

虽无关键。知进退消长之道。达利害成败之机。其中密窍。虽鬼神莫可测也。闭之以道。

不闭之以门。所以无隙无间。无内无外。求其门户。尚且不得。更从何处下手开之乎。

故曰善闭无关键。而不可开。修行人果能心不动摇。意不散乱。守真固本。养性忘机主

人公无刻不自在。七情鬼终日罔撩乱。六欲魔每时生觊觎。终不能窥其隙。而开我之门。

又何须关键乎。〉

善结无绳约而不可解。

〈天下之人。空愁妄想。劳役身心。譬如以绳结物一般。枉费精神。终归幻化。此非善

结者也。善结者。虽无绳约之用。圣而不可知。神而不可测。能结天地之精神。能结理

数之造化。能结王道之纪纲。能结圣贤之事业。结天地之精神者。可以修身。可以立命。

结理数之造化者。可知吉凶。可知变化。结王道之纪纲者。可明兴废。可辨存亡。结圣

贤之事业者。可治家国。可平天下。所以无形之绳约。天地不能改。鬼神不能移。纪纲

不能乱。事业不能违。此皆是圣人善结之妙处也。故曰善结无绳约。而不可解。奈何世

人。昼结于想。夜结于梦。是非名利之端。深锁于心头。恩雠好恶之念。牢拴于肺腑。

前结未解。后结又续。终日竟夜。身心无一时不结。寝食梦寐。自谓无一人可解。至于

败露之日。弄巧成拙。不可解者。亦解矣。学道之人可不知乎。〉

是以圣人常善救人。故无弃人。常善救物。故无弃物。是谓袭明。

〈上文所谓五善之妙。名虽有五。即圣人常善之一道也。此常善在人。为固有之德。在

物为当然之理。圣人以常善救人救物者。无非以固有之德。救之于人。以当然之理。救

之于物也。立三纲五常。明天秩天叙。使人人知人欲宜去。天理宜复。不致自底不类。

此便是常善救人。故无弃人之妙也。燮理阴阳。调和气数。回天地之灾害不生。保寒燠

之愆期不作。使万物各遂其性。各安其生。不致虫蝗夭折。此便是常善救物。故无弃物

之妙也。圣人不但善能救人物。又且袭明于天下后世。有无穷之善救者也。圣人不弃于

人。不弃于物。能施五善。使人人相继。物物相承。先圣之善救。后圣亦必善救。先圣

之袭明。后圣亦必袭明。以明袭明。以善救善。辅翼于万世。咸若于万世。此便是袭明

之义也。袭者。接续不断之义。细想圣人之心。与天下后世。浑然是止于至善之地。但

百姓日用而不知也。世间有为之善。焉能袭明如此乎。故曰是以圣人常善救人。故无弃

人。常善救物。故无弃物。是谓袭明。〉

故善人者。不善人之师。

〈善人者。备兹五善之人也。善于己者。未有不推善于人者也。不善之人。视善人之所

善而则效之。则不善者。皆可化于善。故言善人者。不善人之师。〉

不善人者。善人之资。

〈不善人。必是不能备五善。而所行不正不中者。善人视不善者。愈加警惕。愈加黾勉。

惟恐或底于不善。则鉴戒之小心。即为资助之有益。故曰不善人。善人之资。〉

不贵其师。不爱其资。虽智大迷。是谓要妙。

〈人能贵其师。爱其资。乃为袭明之要妙。倘不能全五善。而所行不足为人法则。为人

表帅。是谓不贵其师。不善之行。正可以证我之行。对境知惕。即是资我。若或以为无

足鉴戒。安知我之行。不有类于彼者。是自弃其资也。此真无智之人也。即令有智。不

贵其师。不爱其资。安得谓之智乎。安得不谓之大迷乎。若是袭明明于己。而且可以明

于人。明与明相袭。悟之者深识其妙。妙为无穷之妙。妙为至善之妙。是谓要妙。此章

经旨。盖谓凡有作有为者。皆不可谓善。故上言五善。皆是无为。救人救物。为师为资。

无往而不护其善者。人人可见矣。〉

常德章第二十八

〈恭闻无中之有者。大道之体也。有中之无者。大道之用也。以体言之。虽云无中之有。

实未尝有也。有中之无。又实未尝无也。其体也。其用也。本无方所之可求。本无始终

之可见。虽不可求。大道之实理。未尝不可求也。虽不可见。造化之显迹。未尝不可见

也。是故圣人穷其理。以尽其道。就其有。以探其无。大道之体用。自然现前。大道之

有无。自然显著矣。经中为天下溪。为天下式。为天下谷。正是就有求无之深义。穷理

尽道之密旨也。闻经之上士。果能顿悟万派同流之隐妙。果能认得万法归一之准则。果

能了达空谷虚灵之大义。则常德自然。乃足。常德自然不忒。常德自然不离矣。〉

〈此章经旨。乃是太上示人。修己治人之道也。〉

知其雄。守其雌。为天下溪。为天下溪。常德不离。复归于婴儿。

〈雌雄二字。不可执于一端。天下万物。皆有雌雄之理。天下万事。皆有雌雄之道。雌

者。阴也。雄者。阳也。阴主乎静。阳主乎动。能知其雄。便能知其动也。能守其雌。

便能守其静也。知雄守雌。即是知其动。而不肯妄动。守其静。而其中自有静之妙动也。

细想其机要之秘。惟在知守。倘若知而不守。是妄为之动。守而不知。是无益之守。圣

人知雄守雌。动静互用。阴阳相和。理无不周。事无不顺。感之即通。扣之立应。天下

之德。无不归之矣。故曰知其雄。守其雌。天下之德。既无不归之于我。则我之德。譬

如天下之溪谷一般。不求众流之合。而众流自来归之矣。故曰为天下溪。众流既来归之。

则我之德。与物之德无间矣。所以合乎己而全乎人。德与天下暂不相离也。故曰为天下

溪。常德不离。常德既不相离。则天下之民。虽复其固有之德。皆是自然感应之妙。彼

此相忘于不识不知。复归于婴儿也。婴儿动静无心。皆有自然之道。所以天下之德。复

还固有。与婴儿无知之义相同矣。养道之士。果能知动静之宗祖。得知守之微机。静主

于动。动不失其时。动归于静。静不失其正。则身中之阴阳自合。性命之雌雄。自相得

矣。此便是常德不离之妙也。况又终日如愚。不识不知。自然养到如婴儿未孩之地。得

专气致柔。至和至纯之妙矣。〉

知其白。守其黑。为天下式。为天下式。常德不忒。复归于无极。

〈天下之万事万物。皆有白黑之理。不可以白黑二字。专指二色言之也。譬如天有昼夜。

昼为白。夜为黑。地有金水。金为白。水为黑。物有明暗。明为白。暗为黑。事有善恶。

善为白。恶为黑。此皆言其白黑之理。非独以白黑二色言之也。文中虽言白黑。要知知

守之妙。知白则易。守黑则难。不守黑。则不能黑中生白。不守黑。则不能返黑为白矣。

是故太上言知其白。守其黑。正所谓黑中生白。返黑归白之妙妙意。此等妙义。观天上

之月。则可知矣。月中之魄本黑若不得日中之魂。则月光不皎。月魄不明矣。所以三十

日。晦朔之间。亥未子初之际。日月合壁。于虚危之乡。魂魄混沌于鸿蒙之窍。则月中

之魄。自得日中之魂矣。自然黑中生白。情来归性也。是以初三日。月出庚方。生一线

之白。此正是一阳初复之妙义。至初八日上弦。半白半黑。金水相停。此正是阳长阴消

之妙义。至十五日。干体成就。月光圆满。金白水清。此正是魂魄两全之妙也。故得纯

干之象。若不守之于晦朔之间。则阳白之魂。必不能消其阴黑之魄矣。能知此义。则知

白守黑之旨得矣。养道之士。果能忘情绝欲。而韬光隐迹摄情归性而返妄还淳。守阴魄

之黑。则阳魂之白。自来归复矣。若或不然。拨不转这点消息。终不能改阴易阳。终不

能返黑为白也。细想圣人之知白守黑。不可执于一端。圣人知之者。知其当然之理也。

守之者。守其当然之道也。知白守黑。不受万物之染。终无得失之患。所以圣人以此为

天下式。式者。法式也。即是万民之模范。万事之准则也。不有此式者。天下去黑就白

者。未之有也。不知不守者。天下阳长阴消者。亦未之有也。圣人既为天下式。为君者。

守其君之式。为臣者。守其臣之式。为父者。守其父之式。为子者。守其子之式。黑白

当然。不起好恶之情。知守一致。忘乎去就之想。则君臣父子之天理成全。上下尊卑之

天德完具。真常之德。人人同知。人人同守。民无异俗。国无异政。未有差殊而不齐者

也。故曰为天下式。常德不忒。天下既以圣人为式。则一人之式。可〉

〈以法乎一家。一家之式。可以法乎一国。一国之式。可以法乎天下。天下之式。可以

法乎万世。天下万世同知同守。阴黑之魄。未有不返而为阳魂之白者。黑白既返。其德

乃常。其式悠久。天下后世。真有不可穷尽者也。故曰复归于无极。无极即是无有穷极

之义。盖因圣人之法式。皆是天地实然之理。人心固有之德。所以万世不磨。无极无穷

矣。〉

知其荣。守其辱。为天下谷。为天下谷。常德乃足。复归于朴。

〈荣辱二字。亦不执于一端。譬如草木之蕃也为荣。草木之谢也为辱。又如富贵者为荣。

贫贱者为辱。不但于此。凡事物得其理者。皆可谓之荣。不得其理者。皆可谓之辱。但

荣者。人之所好。辱者。人之所恶。虽然好恶不同。若是得其理。则辱者未尝不荣。若

是不得其理。则荣者未尝不辱。所以圣人贵于得理。不计于荣与辱也。要知荣辱。皆是

身外之遇。非性分之固有。不生取舍之心。不起好恶之念。生死富贵。不足以动其心。

名利货欲。不足以乱其志。以天下之荣。知天下之荣。故天下可以保其荣。以天下之辱。

守天下之辱。故天下不陷于辱。故经言知其荣。守其辱。切思知荣守辱之义。知者。知

众人之所好。而不好也。守者。守众人之所恶。而不恶也。不好不恶。以虚心虚世。即

如虚谷一般。虚谷之神。应而不缺。圣人之心。容而不有。虽遇荣辱。亦无荣辱之心矣。

故曰为天下谷。既为天下谷。谷神常盈。圣人之德常足。谷神常盈者。盈之以虚也。圣

人之德常足者。足之以理也。圣人之德既足。则天下之德。未尝不足。圣人以天下之足

为足也。天下之德既足。天下一体。万民一德。故曰为天下谷。常德乃足。细想天下之

事业。无不自下而起。人能以卑下自处。养谦虚之德。万事皆可得其荣矣。常德既足。

忘荣忘辱。不好不恶。是谓有道之天下。不期而归之于朴矣。故曰复归于朴。朴者。浑

全之木也。大道浑全。故取喻之。细想既归于朴。则圣人之心。同于天下之心。天下之

心。同于圣人之心。心同而理即同。天理同而德即同。德同而道即同。大道浑全于下。

非朴而何。圣人之德化至此。可谓尽矣。〉

朴散则为器。圣人用之。则为官长。故大制不割。

〈此三句。因大道之机用。有隐有显。所以有雌雄。白黑。荣辱。雌雄。白黑荣辱。用

之于世。犹如朴散而为器一般。朴者。浑全之木也。未散之先可大可小。可曲可直。可

长可短。可方可圆。无施而不可也。既散之后。器之大者。不能小。器之小者。不能大。

器之曲者。不能直。器之直者。不能曲。器之长者。不能短。器之短者。不能长。器之

圆者。不能方。器之方者。不能圆。欲其返本还朴。万万不能矣。大道若废。与此一样。

经言正欲保其不散。使天下还淳返朴之深意耳。故曰朴散则为器。凡天地间有作为者。

无非器也。上文所谓雌雄。白黑荣辱。在天下用之。即为器。若圣人用之。非器也。又

谓之官长者也。公而无私。谓之官。主宰万物。谓之长。官长即是以天下之至公公于天

下。以天下之共宰。宰于天下。圣人以大道为官长之体。以雌雄。白黑。荣辱。知守。

为官长之用。故曰圣人用之。则为官长。大制之圣人。如此官之于天下。如此长之于天

下。则天下自然常德不离。复归于婴儿。天下自然常德不忒。复归于无极。天下自然常

德乃足。复归于大朴也。归于朴。即是归于道。归于道。则天下与道为一。与道为一。

雌雄两志。白黑一致。荣辱同观。如此则太朴之道。不勉而自至矣。所以大制天下者。

不离于道。不离于道。即是不割之义。割者。离也。害也。假如离于道。必至以小害大。

以末丧本。梏于形器之小。执于有为之私矣。故曰大制不割。圣人化天下。皆是无为而

为。不离于道。不事作用。如庖丁之解牛。操刀游刃恢恢乎。无事而已。〉

自然章第二十九

〈恭闻自然之道守之则贵。行之则利。守之者。天德在我。无欲无为。不生败失之患。

所以贵莫胜焉。行之者。是道则进。顺天应人。不起机智之谋。所以无往而不利。经中

所谓神气者。盖谓天地非自然。不能形交气感。妙化万物。日月非自然。不能二气摄生。

焕发神光。圣帝明王。以自然之道。握干符而治天下。文武公卿。以自然之道。秉国政

以安社稷。自然之道。即是天下之神器也。但修道之人。果能坐卧天然。行藏独乐。深

得自然之妙。鬼神不能知。世俗不能见。近而身心性命。远而天地万物。无所不自然矣。

〉

〈此章经旨。深藏在上者。以有为之事。妄用神器。所以多败失之害也。〉

将欲取天下而为之。吾见其不得已。

〈一芥之微。尚且妄取之不可。何况天下之大。人力本不可取。亦不可为。吾见古之圣

人。有不得已而取之。不得已而为之者。虽有取之之名。实未尝取之也。虽有为之之名。

实未尝为之也。但因时有消长。事有因革。不得不取。不得不为也。譬如虞舜以让有天

下。周武以伐有天下。要知非舜武之所欲也。其事虽异。其道则同。皆出于不得已而然

也。非有所取。非有所为。于此可见矣。太上有思古伤今之意。故云将欲取天下而为之

者。吾见其不得已。〉

天下神器。不可为也。为者败之。执者失之。

〈圣人有天下。皆是天下归之。非取之也。取之则非自然之道。神器不可保矣。神器者。

乃是上天之眷命。惟在正命。受命。改命。摄命之间。便有神器之妙用耳。譬如三皇至

圣。继天立极。此皆是正命者也。五帝禅位于贤。此皆是受命者也。汤放桀于南巢。武

王伐纣于朝歌。此皆是改命者也。伍伯假尊王之虚名。行攘夺之实事。此皆是摄命者也。

以上正命。受命。改命。摄命。皆有神器主之者也。是故去无道而归有道。亦皆是神器

之妙用。非人力之所能作为。故曰天下神器。不可为也。神器既不可为。即当顺天应人。

倘若一有所为。则功力日盛。强弱生焉。攘夺行为。侵侮者有之。僭分者有之。如此而

为天下。未有不败者也。此皆非自然之道。故曰为者败之。不但为之者必败。执之者亦

必失。执者。执固而不能通变之易。一有所执。违于天时者有之。乖于人事者有之。违

于天时者。谓之逆天。乖于人事者。谓之逆人。逆天者。天时不应。逆人者。人事不和。

如此而执。亦非自然之道。未有不失者矣。故曰执者失之。大道之本体。本是清静湛寂。

奈何人只在有为法中镌求。不向无为法中体认。本欲保身以载道。返致害身而失道。此

皆是不守身中清净无为之神器。妄为妄执之过。故有此害身失道之患矣。〉

故物或行或随。或呴或吹。或强或羸。或载或隳。

〈不但制天下。有自然知道。虽世间一切物理亦皆有自然之道。所以不可妄为。而强执

之也。倘若逆而为之。执之者。我欲行之于前。必有后者亦随之。我欲呴之以暖。必有

寒者以吹之。我欲恃之于强。必有羸者以袭之。我欲载之以成。必有隳者以毁之。此皆

是势之不能免者。因其有为。非自然之道。故有此害也。不如无欲无为。顺自然之道。

上不违于天时。下不逆于人事。神器之妙用。可归自然矣。倘若不然。行者必随。呴者

必吹。强者必羸。载者比隳。虽欲为之。执之势极而尽。未有不失者也。故曰或行。或

随。或呴。或吹。或强。或羸。或载。或隳。等句。〉

是以圣人去甚。去奢。去泰。

〈此三句。是总结上文之意。妄动妄为。不循自然之道。谓之甚。不务真诚。过费不节。

谓之奢侈。然自是不安本分。谓之泰。是以圣人不过柔。不过刚。以菲薄自安。以简默

自安。即是去甚之义。守至诚。而不慕浮华。由直道而不侈爱欲。即是去奢之义。处事

平实。发言安静。顺天命之理。体人情之宜即是去泰之义。圣人能去此三者。是先修于

己。所以治天下者。非取而为之执之也。顺自然之道。而天下自归之。不取不为。又安

有败失之患乎。〉

不道章第三十

〈恭闻三皇之盛世。以道化民。以德教天下不有甲兵之用。不操机智之谋。君尽君之道。

臣尽臣之道。父子兄弟夫妇朋友。各尽其道。天下以道归之。所以盛世雍熙。人民至治。

上下无为。天下一道而已。天下一道。即是天下一心也。天下一心。则无形之兵甲。不

用而有余。无名之将士。不战而自胜。以此观之。奚用兵强于天下哉。今日文中所谓不

道早已。譬如秦汉以来。治乱之不同。得失之不一。此皆是不道之谓也。不道者。以力

胜人。非顺天应人之事。所以强弱之害不能免。此等所为欲求淳古之风。未之有也。〉

〈此章经旨。重在不以兵强天下一句。若或以兵强天下。何道之有乎。〉

以道佐人主者。不以兵强天下。其事好还。

〈此二句。正见当时太上。以不道之兵。戒天下之义。细想君为天下之主。心为一身之

主。国之有君。犹人之有心也。所以君正则国治。心正则身修。此自然之理也。君正者。

正之于道也。心正者。正之于道也。是故善佐人主者。惟知以道。以道佐于人主。则天

下雍熙。民无死伤之患。天下未有不归于道者。若是以兵强天下。太失天地之和。民遭

涂炭。天下离乱。天道未有不以兵强之事。好还者也。盖因有此好还之理。故得此好还

之事耳。好还者。譬如我以兵势。加之于彼。彼必以兵势。还之于我。是以谓之好还。

故曰以道佐人主者。不以兵强天下。其事好还。修道之人。若或以情欲。乱性中之天下。

以无明。起心上之干戈。此即是以兵强于天下。不能以道佐于人主之义也。至于六贼互

起。万魔来侵。性中之天下。一日不能安静。心上之主人。一时不得自在。岂非好还之

事乎。观之于此。则道法世法。均可见矣。〉

师之所处。荆棘生焉。大兵之后。必有凶年。

〈兵者。不祥之器也。自古圣人。以道佐于人主者。深以用兵为戒。倘若不以用兵为戒。

三军骚动。黎民遭变。农事必废。田畴荒芜。则荆棘未有不生者焉。故曰师之所处荆棘

生焉。三军之众。谓之师。军马所临之地。兽走失羣。飞鸟不下。耒耜不闻。荆棘既生。

所以大军之后。必有凶年。凶年如瘟气流行。虫蝗徧野。黎民饥馑。贼盗丛生。或方隅

无病而自死。或妖孽横生于境内。皆是凶年之验。此正天道之好还也。故曰大军之后。

必有凶年。人若不悟真常不修正道。荆棘生于方寸之地。戈矛乱于胸次之间。念虑日日

以尘劳。魂魄时时而消散。三田自此而荒芜。血气自此而衰耗。此亦是身中之凶年也。

可不慎乎。〉

故善者果而已。不敢以取强。果而勿矜。果而勿伐。果而勿骄。果而不得已。是果而勿

强。

〈细想兵法之用。有天下者。亦不可少。但在用之善与不善耳。善用者。不得已而后用

之也。其用兵之善在于果而勿强为妙。果者。不敢取强。一心果决。谓之果。譬如乱臣

贼子。叛逆君亲。残民害国。侵侮横行。此不得已。而须用兵者也。我兵虽强。必不敢

以取强为心。我兵虽胜。亦不敢以取胜立意。如此以不得已之兵。应之于天下。天下必

不以兵强。加之于我也。故文中谓善者果而已。不敢以取强。然善于用兵者。其不敢取

强之道。亦不止于一端也。一者果而勿矜。二者果而勿伐。三者果而勿骄。四者果而不

得已。果而勿矜者。乃是谦卑用兵。不敢以矜骄自负之义。果而勿伐者。乃是先人后己。

以逊让用兵。不敢自称其功能之义。果而勿骄者。乃是顺天命而用兵。不敢自生骄诈之

义。果而不得已者。兵之所用。非有好胜之心。非有取强之义。必不得已而后用也。以

上四者。总是不敢取强之道也。故曰果而勿矜。果而勿伐。果而勿骄。果而不得已。果

而勿强五句。〉

物壮则老。是谓不道。不道早已。

〈兵之不可强。犹物之不可壮也。天地之间一切万物。有生必有死。有少必有壮。有壮

必有老。此是物理之常也。物之理尚且如此。何况用兵者乎。用兵之道。两军对阵。生

死存亡。关系不小。倘若以矜伐骄诈之心。取强于天下。则势极必反。太过必伤。胜者。

不能久持。强者。不能久立。即与物壮则老。理势同然也。是以谓之不道。不道早已。

所以自古。圣人以有道之兵。用之于天下。未尝壮。未尝老。则亦未尝已也。倘若不然。

壮而且老。能无已乎。故太上以此诫之。不道之兵。虽然可戒。世人不道之为。亦不可

不戒也。且如人之有身。即寄世之浮沤。长途之客旅。电光石火。能有几日。既然出家。

离父母。别妻子。断割恩爱。即当念念存诚。心心在道。希圣希贤学丘刘谭马之活计。

无欲无为。求生死性命之根元可也。或云游海外。访烟霞之隐士。或朝谒名山。会得道

之高真。或栖隐林泉。而炼精养气。或和光混俗。而说法度人。或晨昏香火。而经教殷

勤。或行善妙之法。而济人救物。种种修为。但要真诚合道。修之日久。皇天自然不负

苦志之人矣。奈何教中亦有根器浅者。恣贪声色。驰骋好游。天空海阔。人我山高。终

日竟夜。不作以道佐人主之事。动止行藏。若有兵强天下之心。此皆是不道之为也。此

等不道之为。是谓名教之罪人。自误前程。自作自受虽圣人出世。亦不能救其天道好还

之患也。我今说至于此。不觉悲泪下流。痛责其心矣。出家之人。悉当言下彻悟。早寻

了生死之妙道。不但目下超然。亦且生生世世。不入邪径。永得真道矣。〉

贵左章第三十一

〈恭闻治世之时以道德化于天下。不以功力用于天下。道德化于天下。则谦让之风行。

性本之善。成人心之正立。以功力用于天下。则诡诈之风行。凌夺之事生。兵革之事起。

持不详之器。妄作于己。取胜于人。却不知兵者。争之端也。争之以利者。利至而害生。

争之于名者。名兴则实丧。是故善于用兵者。不用名利之兵。惟以恬淡为上。此非有道

有德之人。焉能如是乎。〉

〈切思天地大寰之内。一切物理。一切人事。皆有尊卑上下。皆有阴阳左右。皆有吉凶

美恶。处于卑下者。乃是吉事。贵左之阳位也。是故君子。以谦逊自居。以恬淡用兵。

胜而不美者也。若或争强取胜。害理残生。皆凶事尚右之阴位也。观于此居阴阳左右之

位者。可不慎欤。〉

夫佳兵者。不详之器。

〈先王所制之礼。以右为上。以左为下。以右为上者。取胜之道也。以左为下者。卑逊

之道也。取胜者。乃是贵右之事。其事主凶。卑逊者。乃是贵左之事。其事主吉。佳兵

者。以兵为美。而乐于用之者。必至残物伤生。大干天地之和。国危民乱。反致灾殃之

害。故文中言。夫佳兵者。不详之器。盖是此义。〉

物或恶之。故有道者不处。

〈细想佳兵。既是不详之器。若将此不详之器。用之于天下。则两兵相持。天地震动。

百姓未有不流离者。生灵未有不荼毒者。飞鸟远举。走兽远遁。物或恶之。何况于人乎。

故有道之人。必不持此佳兵之器。必不用此不祥之兵。以道德化民。以无为服众。不争

而自然平定。不战而自然来归。奚用佳兵。故曰。物或恶之。故有道者不处。〉

君子居则贵左。用兵则贵右。

〈立身任事。修己治人。皆君子之居。不生尊大自胜之心。常怀谦退卑下之志。所以居

者。以柔用道。以和用德。皆是贵左之妙处。若用兵之道。与君子之道相反。进使敌人

莫知其进。退使敌人莫知其退。攻其所不守。守其所必攻。以诡谲相胜。以变诈为能。

是故用兵之道。又当贵之于右。不贵于左也。〉

兵者不祥之器。非君子之器。不得已而用之。恬淡为上。

〈君子之用兵。比常人不同。虽然贵用于右。是非君子之乐用也。盖因兵者。是不祥之

器。故不以用兵为心。虽然不得已而用之。宜乎以恬淡为上。恬淡即是安静之义。譬如

武王伐纣。救民于水火之中。步伐止齐。犹且详谕谆谆。此正是。以不得已之心用不得

已之兵。得恬淡之妙也。此等用兵。何不祥之有。〉

胜而不美。而美之者。是乐杀人。夫乐杀人者。不可得志于天下。

〈君子虽因不得已而用兵。战而得胜。心亦不以为美。杀伤之惨。必干天地之和。万民

一体。何忍肝脑涂地。故曰。胜而不美。吾见今之用兵者。或深谋远虑。而行险用间。

或横行残暴。而杀人众多。此皆是以战胜为美。以克敌为能。以取胜为心。以杀人为乐

也。既以杀人为乐。爱生者。必求转捄于他人。被刑者必致含冤于地下。天不与人不归。

岂能得志于天下乎。故曰美之者。是乐杀人。夫乐杀人者。不可得志于天下。〉

吉事尚左。凶事尚右。偏将军处左。上将军处右。言以丧礼处之。

〈细详上文。所谓君子居则贵左。乃是以平居无事。若是用兵。又当贵右。但君子之用

兵。虽然贵之于右。本是不得已。究竟家国天下。一切物理。一切人事。一切文武尊卑。

凡吉事皆宜尚之于左。凡凶事皆宜尚之于右。固是不易之理。偏将军处左。上将军处右。

何故也。偏将军以冲锋破阵为任。左吉位也。以克敌为吉。故处左。上将军以全军保国

为任。右凶位也。以杀伤为凶。故处右。总之兵乃凶器。战为凶事。偏将军可以为吉。

上将军不可以为吉。所以反以丧礼自处。以示不可以杀人为美。当以恬淡为上。虽不得

已而用之。终是不忍杀人也。〉

杀人众多。以悲哀泣之。战胜则以丧礼处之。

〈杀人众多。亦是用兵不得已之事也。且如杀敌三千。自损八百。残害生灵。尸横徧野。

大干天地之和气。君子惜军爱民。未有不悲伤哀泣恸切于心者。虽是破敌得胜。可谓吉

矣。反以丧礼处。不敢以战胜为美。不敢以有功为能。以为此不得已之战。终是不如不

战。人人共享安平之乐哉。此章经旨。切切以贵左之道。教诫于天下者。正欲天下之人。

持君子之器。贵于左。而不贵于右。自不致自取死亡。且如修行分上。若或以七情六欲。

狥好恶。争人我。贪名利。闘是非。此等所为。未尝不是尚右之事也。果能胜于己。而

不胜于人。以恬淡自静。将杀机倒用。用之于身。未尝不是贵左之身。用之于国家天下。

未尝不是贵左之器。人能如此修之。则贵左之道。终身用之无穷矣。〉

知止章第三十二

〈恭闻大道无名。至理罔象。不可言大。不可言小。言其大。莫能测其大。言其小。难

可见其小。其无名罔象之妙。含造化。转圆机。居万象之先。不与万法为偶。极乎天地

之外。运乎天地之中。虽然不见其为。则又无所不为。虽然不见其作。则又无所不作。

所以立天地之本。为万物之宗。人能如川谷之归于江海。止之于道。归之于宗。则动静

如一。内外无间。与天地合其德。与大道合其元。到此天地。人之所以为人者。未尝不

是天地之所以为天地也。天地之所以为天地者。又未尝不是大道之所以为大道也。正所

谓止于道。莫之令。而性中之天地自合。止于道。莫之令。而身中之万物自宾。止于道。

莫之令。而我之真我。自然不殆矣。今日文中。太上以知止示之者。正是此义。闻经之

上士。请试详之。〉

〈此章经旨。是示天下之人。当知止于道。不可狥名逐末之义。〉

道常无名。朴虽小。天下不敢臣。

〈生天生地。生人生物。为造化之根宗。故曰道。不变不迁。不坏不灭。有一定之理。

故曰常。至神至妙。莫可名状。故曰无名。阴阳未判。全体未破。谓之朴。譬如树之有

根 。未发萌芽。形质不见。具无极之本体。有浑全之妙理。切思道之实际。本无名象。

本无朕兆。不变不易。能常且久。莫可见闻。莫可名状。虽然不可名状。无而不无之真

无。素存玅。有而不有之实理。浑然全具。是以谓之道。是以谓之常。是以谓之无名。

是以谓之朴。谓之常者。大道攸久之玅也。谓之无名者。大道微玅之机也。谓之朴者。

大道浑全之理也。朴之义。即是混沌无名之朴也。具万物生成之理。藏天地造化之玅。

虽以小名。至微至妙。众妙之门。实未尝小也。天地万物。皆从此无名之朴而生化。可

知大无外。小无内。尊无上。贵无极。谁敢以臣字之名。称无名之朴乎。故曰道常无名。

朴虽小。天下不敢臣。盖是此义。学道之人。若能以父母未生之前。五行不到之处观妙。

则我之真我。顿超于物表。游心于无名。朴之为朴。自可见矣。〉

侯王若能守。万物将自宾。天地相合。以降甘露。人莫之令而自均。

〈王侯统天下之民。亦不小也。王侯虽大。未有不尊此朴。而大之者。所以。若能守四

海来归。九州岛作贡。天下将自宾矣。故曰王侯若能守。万物将自宾。二句经义。即是

我无为而民自化之义。譬如天地不虚静。阴阳不能变化。二炁不能交合。阴阳变化者。

虚静之应机也。二炁交合者。虚静之升降也。是故天地以虚静相合。阴阳以虚静变化。

二炁以虚静升降。虚静之理既得。则氤氲之气自合。氤氲之气既合。甘露未有不降者。

故曰天地相合。以降甘露。王侯法天地。得其虚静。虚静之理。即是无名之朴也。以无

名之朴。而治天下。仁义之风。不待面命。道德之化。不必刑赏。天下之民。虽有贤愚

贵贱之不等。天理之微。未有亲疏远近之不齐。所以至道真常之妙。不求治而自治。人

心实然之理。不期然而自然。故曰人莫之令。而自均。〉

始制有名。名亦既有。夫亦将知止。知止所以不殆。譬道之在天下。犹川谷之于江海。

〈切思无名之朴。在天地之始。不色不空。含造化之妙。无象无状。具太极之微。本不

可道。亦不可名。制者。作也。万物既作。圣人立法度以制之。因而强名之。所谓朴散

而为器者此也。故曰始制有名。其朴既散。其名既有。天地万物。方圆曲直。巨细小大。

虚实有无。无处不是器。无器不有名。狥名逐末。一生二。二生三。三生万物。形殊名

异。器不可穷。名不可止。名既不可止。器既不可穷。名器相寻而不已。不知止者。未

有不随物。而弃之于道也。随物而弃道。则心上无名之朴。岂不危殆乎。明道之士。万

不可利其器而害其朴。因其名而失其实。即当从此不能止处。而知止可也。是谓镇之以

无名之朴。镇之以无名之朴。危殆者未之有也。故曰名亦既有。夫亦将知止。知止所以

不殆。此知止之道。不但王侯。或贵或贱。或男或女。皆不可忘知止之妙也。王侯知止。

无为之治化。不言而日新于天下。此王侯知止之验也。贵贱贤愚。男女夫妇。若能知止。

则立身行己。必谨义利之防。应事接物。不溺人欲之私。此百姓知止之验也。知止之道。

既行于天下。天下未有不归之于道者。归之于道。以譬喻言之。犹如川谷之水。归于江

海一般。所以道流行于天地之间。无处不有。无处不在。有此道。即有此器。有此器。

即有此名。舍道而求器非也。舍器而求名。亦非也。器生于朴。名生于器。可知道为万

物之本。故曰。譬道之在于天下。犹川谷之于江海。此章经旨。太上言万物归于道者。

总是教天下之人。知止之意。今之学人。果能诸尘不染。万缘放下。守无欲无为之道。

而立身清静。抱真养朴。则我性中之天地。自然相合。心上之甘露。自然密降。此等合

应之机。人不能代我着力。我不能使人知见。妄尽心空。云收月现。不必勉强造作。而

自然辐辏矣。故清静经云。人能常清静。天地悉皆归。即是此义。〉

尽己章第三十三

〈恭闻天地之化育。尽其道而已。圣王之明德。尽其心而已。尽道者阴阳也。天地非阴

阳。则不能尽道。尽心者。诚明也。圣王非诚明。则不能尽心。是故天地视万物为一体。

圣王观百姓为一心。视万物为一体者。于穆不已。大同无异。未有圣凡小大之别也。观

百姓为一心者。纯一不杂。天德无私。不以见闻耳目为用也。见闻耳目之用。非天德之

良知。非诚明之实理。所见者有形。其无形者。不可见也。所闻者有声。其无声者。不

能闻也。此等见闻之用。见闻于外。未尝见闻于内。不可谓之自知。自胜之人也。如此

而见之闻之者。未有不失其所者也。未有死而不亡者也。所以欲尽于人者。先当自尽于

己。自尽于己。则天下国家。无往而不尽矣。倘若不然。溺于耳目心思之用。狥名未有

不丧实。身心与家国天下。岂能无为而自治乎。〉

〈此章经旨。太上以尽己之功。教于天下也。自古圣贤。明之于内。不明于外。虽不明

于外。其外无不明矣。盖以万物皆备于我。所以先尽己。而后尽人。尽诸人。又尽诸物。

三者既尽。圣人之性尽矣。万物之道备矣。〉

知人者智。

〈知之于外。谓之智。知之于内。谓之明。智之一字。正是明于外。不能明于内之病也。

人之不能明道。以其不自明故也。是故知人之人。机智外用。不过察人情之黑白长短。

别人事之是非好歹。自己本性未明。止可谓之智。不可谓之明也。故曰知人者智。〉

自知者明。

〈大凡修行之人。外有一分机智。内必有一分不纯。外有十分机智。内必有十分鉴丧。

所以精神不可衒露。机智不可外用。当抱朴还淳。少私寡欲。行之日久。本性自明。心

德自悟。真知真智。自然现前。岂但知人而已。天地古今。何所不知乎。修行人。果能

虚静守笃。内外照彻。古今自无隔碍。不见之中。自能照见。不知之中。自有妙知。真

静泰定之中。如明月当空。毫发不能漏其鉴也。非本性自知之明。岂能如是乎。〉

胜人者有力。自胜者强。

〈胜之之义。在内则为力。在外则为强。世间能有胜人之力者。譬如霸王有万夫不当之

勇。子胥有举鼎千觔之力。此皆是血气之力。胜之于人也。故曰胜人者有力。若以圣人

比之。不足为有力矣。惟圣人先能自胜。以天地为一身。以万物为一体。生死一源。道

德一心。超年刼于瞬息。视古今如刹那。不坏不灭。岂但有力而已。其自胜之力。共有

十力之用。一信力。二舍力。三戒力。四进力。五念力。六定力。七慧力。八智力。九

道力。十德力。信力者。以信为主。当初心发现。崇信大道。不生疑贰退怯之意。道果

终必圆明。圣位终必成就。一切至圣真仙。证无漏果者。未尝不从初心信力。发脚者也。

是故超凡入圣。总是一个信力精进。始终成就。可知信力二字。即是修真之真种子。入

道之大总要也。不有此种。难以成真。经中言自胜之力。即是此力。舍力者。捐舍布施

之谓也。舍力修行。亦有三件。一曰大舍。二曰中舍。三曰小舍。大舍者。身心具舍。

一切皆忘。如虚空一般。一切福业等事。俱不贪着。是名大舍。中舍者。行道布德。不

贪吝财宝。是名中舍。小舍者。行着布施。修有为之功德。利人还求利己。是名小舍。

然虽有三等。若是大根大器之人。人我两忘。色空一致。何有三等之分。是以修行人。

不可不以舍力自胜也。舍力既能自胜。道德日进。烦恼日轻。便是强之之义。戒力者。

断恶防非之谓也。修行之人。果能内戒于心。外戒于身。用此戒力。以自胜。即有司逻

十部。戒神等众。卫护戒子之身。出入动静。一切善缘相随。起居坐卧。一切恶业远避。

守戒日久。道可就矣。不但学道之人。当用戒力以自胜。自古仙圣。未有不修戒果而成

道者。今玄门弟子。和进步者。或持三戒五戒。初真十戒。九真玅戒可也。果能戒力坚

固。功满千二百善。再修持身之戒。观身之戒。一百八戒。三百大戒可也。如此渐次进

修。道无不成。道无不就者也。是以戒力自胜者。诸天护善。诸魔敬护。此等之人。方

可言强也。进力者。精进不退之谓也。精进之功。妙在专心致志。譬如登高自卑。行远

自近。脚根之下。必须步步着力。然有六行之义。又名六度。一布施。二持戒。三忍辱。

四勤慎。五静定。六智慧。果能智行此六行。道德日新。真常自得。方可谓之精进也。

念力者。即是止念之谓也。大根大行之人。有念必有觉。惟小根小器之人。有念无觉。

只因有念无觉。所以流入邪径。贪求不已。烦恼炽盛。遂至于刼刼相仍。失其大道之本

根也。是以大道教人先止念。念头不住枉徒然。今修行人。果能认自性之真常。明本心

之正觉。不取不舍。空人空法。则心外无法。法外无心。不如此行之。念头从何处起乎。

倘若不然。念动即乖。心生即乱。种种法生。头头是妄。所以千迷万执。只在此一念之

微。觉照回来。便是圣贤。不能觉照。便是凡夫。譬如千钧之弩一般。千钧之弩。妙在

一寸之机。转万斛之舟。玅在一寻之木。是故返还造化之机。妙在一念回照。以念力自

胜者。可以谓之强矣。定力者。即是心不散乱。意不邪思。不动不摇之力也。此定中之

旨。亦有三义。一曰妙定。二曰圆定。三曰大定。玅定者。观妙而入定。即是真人之观。

人能观到徼妙双忘之妙处。自然泯相澄神。是以谓之妙定。圆定者。无欠无余。无动无

静。山河大地。总是定中之定体。大千法界。无非一体之定性。真如自在。圆满具足。

是以谓之圆定。大定者。真妄不分。圣凡不见。定中之太虚无体。定中之一法不立。是

以谓之大定。此三者。非出世之大圣。二乘者。不能具足此义矣。修行之人。不过遣制

七情。断除六欲。收敛身心。不致散乱。一日神气少有混合。自谓入定。却不知徼妙未

曾双忘。真理未得入妙。岂可谓之定乎。倘若逆顺二境。一有所触。识性即生。未有不

假托因缘。而根尘互起者也。以此观之。三义定体。修行者。不可不自胜于此。不但太

上。每以经教。演说泰定之旨。成就后学。度脱将来。当闻西域圣人。经教中云。奢摩

陀等语。亦是大定之总名也。是故一切教中。不入此定。难以成道。学道者。果能性定

而心自清。心清而意自静。意静而神自凝。神凝而气自回。气回而精自还。精还而丹自

结。所谓金精既返黄金室。一颗明珠永不离。定力有如是之验。闻经之士。有能以定力

自胜者。当详审其义矣。慧力者。心光朗照。慧性常明。内无法尘之起灭。外无根尘之

染着。远离尘缘。照破识性虽十方法界。纯是一个灵光妙觉。所以万象皆空。六虚洞彻。

学道者。若或慧力不举。则慧性不现。慧性不现。则识性用事。识性用事。则根尘互起。

根尘互起。不染于有。必染于无。有无相生。烦恼取舍。无所不至矣。当此之时。认识

为心。依尘现妄。六识一动。慧性之真体隐矣。慧性既隐。六根俱是魔军。心性返为魔

主。如人背明入暗。终不能得光明大道也。是故慧力之用。修道者。不可不自胜矣。智

力者。即是慧光圆通。无碍之妙。慧光从定性中所出。不有大定。慧光不生。不有慧性。

真智不出。智为真水。慧为真火。能用智慧力者。乃是以真水真火。炼真如之妙性也。

学道之人。果能用此智力。除惑断妄。破愚去执。智力道力。无有不胜者。〉

〈道力者。真常体用之力也。道力之用。一切物欲不能胜。慧性常明。观玅。可以见天

地之始。观徼。可以见万物之母。道体既见。众妙之间。可得而入也。所以修真之上士。

常具道眼。常怀道心。常守道力。常修道身。一动一静。无往而不以道自强也。今之学

道者。当以道力自胜。自强而不息者可也。德力者。心体纯粹。性中自善。德非道而不

立。道非德而不成。是故德之所存。即道之所存。德之所失。即道之所失。道与德。原

是一而二二而一者也。能修德以全道。可以修身治国平天下。无所往而不善也。以上十

力。皆是修真之径路。入道之梯航。能具十力。是谓自胜者强也。〉

知足者富。

〈随境自适。心不妄贪。谓之知足。人能以澹泊自守。以寡欲自安。身虽贫而志不贫。

境虽困而道不困。休休焉。坦坦焉。既无不足。则长富矣。故曰知足者富。奈何世人。

只要求足于己。亏公悖道。百计贪图。富而不义。灾害必生。岂如知足之富乎。修道之

人。能全其精。能全其气。能全其神。三者能全。则道德隆备。道德隆备。天地间真富

真贵。未有过于此者也。虽金玉满堂。何足为富乎。〉

强行者有志。

〈切思自明。自胜。自足者。皆是强行有志之人也。强行者。干干不息。譬如川流不息。

不舍昼夜。须臾不肯间断。便是强行有志之人也。故曰强行者有志。志者进德之基。入

道之门也。志之所趋。无远不达。志之所向。无坚不入。此志一立。山不能限。水不能

止。人不能夺。物不能移。故孔子曰三军可夺帅也。匹夫不可夺志也。即是此义。〉

不失其所者久。

〈居止安住之地。谓之所。人能得其所。如鱼得水。似鸟归巢。动静合宜。身心快乐。

此即是止于至善之地也。至善之地。虎不能措其爪。兕不能投其角。兵不能容其刃。盖

以无死地而然也。既无死地。岂不长久乎。又如出家之人。果能断人间之习染。守至道

之真常。或栖隐山林。而志慕清虚。或晨昏香火。而殷勤经教。或参学经书道典。而彻

底穷源。建立有为功德。而磨砺身心。此皆是止于至善之地。而不失其所也。所以功成

果满。受人天之福报。渐渐进修。可以同天地而不朽。岂非长久乎。人能行此四义。是

谓不失其所者久也。〉

死而不亡者寿。

〈人之有生死者。皆因精神衒露。内夺外遗。鉴其性。丧其心。迷无执有。认妄为真。

所以有生必有死。大限到来。四体分张。气散神离。终入鬼路矣。此皆是不能自知自胜

之处。而修道之人。果能晓得杀机颠倒之妙。以杀机自知。以杀机自明。以杀机自胜。

则我之身。可与太虚同体。我之寿。可与造物同然。杀机颠倒者。譬如心死神活。心活

神死。便是杀机颠倒之用也。知此杀机颠倒。逆而修之。则性体虚灵而不昧。真心浩刼

以常存。所以谓之寿也。观赤文洞古经云。天得其真故长。地得其真故久。人得其真故

寿。即是此义。又云入于无间。不死不生。与天地为一。亦是此义。文中言死者。死其

妄心也。不亡者。不亡其法性也。妄心既死。法性自然真常。是以自古圣人。不以死为

死。而以不明道为死。不以生为生。而以明道为生。大道既明。身虽死。而真性不死。

形虽亡。而真我不亡。所以我之法性。不死不生。不坏不灭。无古无今。得大常住。虽

不计其寿。而寿算无穷矣。若以色身不死为寿。终不离于寿者之相也。既不离于寿者之

相。岂能超生死之彼岸乎。岂能证无漏之真常乎。死而不亡者寿。是此义矣。此章以自

知自明。自胜自强。示尽己之功。人各尽其己。不失其所者既久。方可谓死而不亡之寿

矣。看经者。如此细细研穷。文脉自然贯通矣。〉

成大章第三十四

〈谨按经第二十五章云。道大。天大。地大。王亦大。域中有四大。而王居其一。详此

四大之大。非谓大方无外之大也。且如道之大。不但以流行乎天地之间。显著于生成者

为大。以无为自然。一天地万物之众玅。体用真常。本末一贯。而功不自居。是以谓之

大也。又详天地之大。不但以覆载为大。以高明为大。以无为之造化。化万物之自然。

生而不有。为而不恃。是以谓之大。又君王之大。不以天下国家为大。不以兵强国富为

大。以至大之量。合天地之量。以至大之德。合天地之德。合天地之德。道隆今古。德

被万民。是以谓之大也。以此观之。四大之名。古今不能去。四大之实。万代不能掩。

是故满虚空。徧法界。自古至今。现在未来。未有大于此四大之上者。四大之上。若妄

言更有大者。皆为魔说。即是异端矣。此章经义。重圣人终不为大。故能成其大。无所

不包。无所不容。无所不成。是为天地万物。君臣父子之大本也。能成其大。则万物皆

备于我。大顺大化。可坐而致。如此则圣人之性尽矣。所以重终不为大二句。〉

大道泛兮。其可左右。

〈天地者。物之大也。万物者。物之小也。大者不可小。小者不可大。日居于左。月居

于右。居左者不可右。居右者不可左。此皆是执于一事。滞于一端者然也。非大道可比

矣。大道之玅。非小非大。非左非右。神用无方。造化周徧。不即不离。无去无来。不

属于有无。不落于方所。本体虽然湛寂。化机运乎无穷。用于天地为道。用于人心为理。

有此理。便有此道。有此道。便有此理。是故。一显一微。一动一静。以至饮食起居。

喜怒哀乐。无非道理存焉。观中庸所谓。道也者。不可须臾离也。可离非道也。即是此

义。故曰大道泛兮。其可左右。〉

万物恃之以生而不辞。

〈不但泛兮其可左右。又且与万物如子母一般。道者。万物之母也。万物者。道之子也。

天非道而不能生。地非道而不能成。人非道而不能立。物非道而不能有。天地人物。虽

各有体用之分。虽各有刚柔之别。穷其始终。皆大道之蕴妙也。所以道之外无物。物之

外无道。道之生物。犹风之生动。水之生波也。其造物之巧。孰能间乎。其化育之妙。

孰能止乎。恃者。赖也。万物赖道而生成。恃之者。皆自然而然之妙也。生之者。亦是

自然而然之玅也。以自然之玅而生。所以生之而不劳。以自然之玅而恃。所以恃之而不

辞。是故青黄碧绿。小大曲直。有无虚实。种种万物。皆是大道之生意。发散于天地之

间。观清静经云。大道无名。长养万物。即是此义。故曰万物恃之以生。而不辞。〉

功成不名有。

〈天地由道而生。万物由道而成。是天地万物。皆生于道。是道之功。无往而不在。无

物而不有。大至无极。小入无伦。何一非道之成功。乃不名有。何也。含蓄于无形无象。

变化于因物付物。求其朕兆。且不可得。何功之可名。何功之可有乎。故曰功成不名有。

学道者。去尽私己之心。不生居功之念。则近道矣。〉

爱养万物。而不为主。

〈爱养者。譬如雨露润万物之形。风雷鼓万物之性。此正是大道爱养之处。又如五气行

于天。五质具于地。形交气感。变化无穷。此正是大道爱养之妙也。虽然大道有此爱养

之妙。本非有心而爱。本非有心而养也。爱养尚且无心。岂有心以主宰自居者乎。故曰

爱养万物。而不为主。是故物随道而生。道随物而着。物与道。暂不相离者也。既不相

离。物即是道。道即是物。不用安排。非有造作。自然而然。浑然一致。何主之有乎。

明道者。请详细之。〉

常无欲。可名于小。万物归之而不为主。可名于大。

〈细想至道之妙。又不可以小大名之。若以小大名之。便是滞于一偏者也。譬如物之大

者。小不可名。物之小者。大不可名。小大之名。皆属于器。非属于道也。文中言。常

者。独立而不改之谓也。无欲者。至诚而无妄之谓也。万物归之者。归根复命之谓也。

为万物之主。而不自知者。正所谓至公而无私之谓也。至道之妙。非无欲。则不能独立

而不改。非真常。则不能至诚而无妄。非无私。则万物之复命不有。非复命。则至道之

真常不立。以此观之。真常无私。至诚无妄。名位全无。朕兆非有。道之妙。小而不见

其小。小中未尝不有道。是故亦可名于小。故曰常无欲。可名于小。又万物归之而不为

主。充塞宇宙。贯通古今。是道之大。又可名于大。故曰万物归之而不为主。可名于大。

虽以小大名之。亦不过强拟其名而已。终亦未尽至道之妙也。所以至小之中。未尝不有

至大者具焉。至大之中。未尝不有至小者存焉。名之于小。小可名小。而无形之小。则

不可名矣。名之于大。大可名大。大而无物之大。则又不可名矣。是故非小。非大。非

有。非无。非色。非空。非动。非静。言不能说。名不能立。无体之体。是为真体。无

用之用。是为玅用。体用同然。小大不异。若以小大言道。便是执相之见。非至道本然

之妙也。〉

是以圣人终不为大。故能成其大。

〈此句。正是言圣人之道。广大悉备之义。圣人者。大道之用也。大道者。圣人之体也。

圣人与大道为体用。是何如其大也。然圣人常隐而无名。常公而不宰。终不为大也。然

不为大。正所以成其大也。虽无名。代天宣化之名。为万古不冺之名。虽不宰立人品则

之制。为举世钦仰之制。此正是圣人终不为大之妙处。立天下之大本。成天下之大用。

皆在此不为之中。具不为之妙。故曰终不为大。故能成其大。学道之人。果能尽性知命。

存仁守义。以一己之心。尽万物之心。以一己之性。尽万物之性。我之心。即天地之心。

我之性。即万物之性。天地虽大。我可与天地并焉。岂非能成其大乎。〉

大象章第三十五

〈恭闻大象之实际。以大道为体。大道之显用。以大象为用。名虽有二。其理一也。在

无极。谓之天地之始。在太极。谓之万物之母。天地既判。万物既有。然后安名立字者。

不止一端。若以本体言之。即是无名之朴。若以始初言之。即是象帝之先。修道之人。

若能悟大象之妙。可以明阴阳消长之理。可以达古今盛衰之事。可以知鬼神之吉凶。可

以见事物之始终。可以扶三纲。明大义。可以正人心。抑邪说。修身之大本。为治之大

器。皆一以贯之矣。文中所讲者。正是此义。〉

〈此章经旨。乃是言大道之妙用。无穷之义。〉

执大象。天下往。往而不害。安平泰。

〈大象即道也。既然道无形象。文中言大象者何也。无极之本体。不可谓之无。太极之

妙用。不可谓之有。不有不无。非空非色。物物全彰。头头显妙。是谓无象之象。是以

谓之大象。人能执持大象之理。修之于身。齐之于家。治之于国。平之于天下。无一事

不调理。无一物不纯粹。心如空中之楼阁。四通八达。无往而非大象之圆机也。随时顺

理。动静合宜。无入而非大象之玅。则天下归往于大象者众矣。天下既已归往于大象。

所谓害之者。未之有也。不害者。如不劳民。不失政。不聚敛。不黩武。皆是往而不害

之义。既已往而不害。家国天下。自然安平泰。共乐雍熙之盛世也。是故执之于身。则

身可安。执之于国。则国可泰。执之于天下。则天下可平矣。无所不安。无所不平。无

所不泰者。皆是执大象。明验之妙处也。故曰执大象。天下往。往而不害。安平泰。〉

乐与饵。过客止。

〈与众人宴会者。谓之乐。贪美世味者。谓之饵。行商之人。谓之过客。止者。止于一

宿而已。非长久之事也 。此二句。乃是太上取喩。世俗之人。不能执大象。生于尘世。

知逆旅之过客一般。时光不久。不过一转眼而已。岂能长久乎。故曰乐与饵。过客止。

〉

道之出口。淡乎其无味。

〈大象之道。非世味可比。出之于口。淡乎其无味。然无味之味。其味虽淡。具先天之

造化。明太极之本体。亘古亘今。其味不改。人能知此淡中之味。则大象在吾心。道味

在吾口。淡味流通。天地可以知其始终。万物可以知其纪纲。生死可以知其来去。鬼神

可以知其吉凶。人圣登仙。皆淡而无味之验也。岂世味可比。乐与饵。何足论哉。故曰

道之出口。淡乎其无味。〉

视之不足见。

X-GORB Books | zh.wikisource.org | CC BY-SA 4.0 79 / 95



太上道德經講義/1

〈大象之道。不止淡而无味。又且视之无所用其视。凡有形者。因其形而视之。凡有色

者。因其色而视之。大道无迹。非形非色。虽欲视之。性分之真见。不能洞彻圆明。于

何见乎。故曰视之不足见。〉

人能自见其性。则能见道矣。孰谓不可见乎。

〈舍性而见道非也。舍道而执大象者。亦非也。能执大象。便能见性。能见我性。便能

见道矣。孰谓道之不可见乎。〉

听之不足闻。

〈大象之道。不但视之不足见。又且听之无所用其听。凡有声者。因其声而听之。凡有

音者。因其音而听之。大道真虚。无声无音。虽欲听之。自心之真闻。不能通贯四达。

于何闻乎。故曰听之不足闻。人能自通其心。则能闻道矣。孰谓不可闻乎。〉

用之不可既。

〈大象之道。虽视之不见。听之不闻。若能执大象而用之。其用则不可既矣。大则极于

无际。而无不通。细则极于无伦。而无不贯。前乎上古。后乎万世。而无不彻。位天地。

育万物。无所不至。无所不有。能用则如其量之不可既。既者尽也。故曰用之不可既。

修道之人。果能于不覩不闻之中。执此大象。如鉴之明。如衡之平。万法皆无。一法不

立。此心之理。浑然无迹。天地万物。都是我性中空明之境界。譬如无名天地之始。此

是静而未发之大象。至于大用流行。应事应物。如轮之转。似珠之圆。无一不从我心上

变化出来。譬如有名万物之母。此是动而应物之大象。执大象者。果能动静如是。百用

百当。万用万成。何既之有乎。〉

微明章第三十六

〈恭闻微明者。大道之隐奥。至理之深幽也。微明之机。百姓日用而不能知。百姓日用

而不能见也。微明之理。刼运变迁而不能移。圣人出世而不能易也。修之于身。是为修

身之大本。用之于家。是为齐家之实理。施之于国。是为治国之利器。微明之体。与太

虚同其体。无往而非体也。微明之用。与天地同其用。无往而非用也。无妄无为。无余

无欠。至诚至实。至中至正。所以君子修之。则吉。小人悖之则凶。是故圣人知微明之

体。达微明之用。能一天地之理。能尽事物之变。道高天下。不立物我之心。德贯古今。

不有能所之见。天下之事。虽万变交之于前。胸中判然。豁达烛之而不失毫厘。权之而

不失轻重。何况噏张兴废。强弱与夺等事乎。此等妙处非得之深。养之厚者。焉能如是

哉。〉

〈此章经义。乃见清净无为。不变不易者。道之体也。气数升迁。人事损益者。道之用

也。用之善。则无往而不吉。用之不善。则无往而不凶。是故噏。张。强。弱之机。兴。

废。与。夺之理。妙在反而用之。无所往而不吉矣。〉

将欲噏之。必固张之。

〈起于未然之时。谓之将欲。定于已然之事。谓之必固。此非圣人将欲也。亦非大道将

欲也。气数之升沉。自当如此矣。将欲之机。虽不可知。必固之事。虽不可见。发之于

外。用之于事。未有不知不见者也。文中所谓。将欲噏之。必固张之。乃是以人事。取

喻于天地之道也。天地之道。不噏聚。不能发散。不发散。不能吸聚。有此噏张之妙。

天地施化之道立矣。是故干道不专一。不能直遂。坤到不噏聚。不能藏机。不但天地如

此。观于物亦有噏张之理。譬如蛟龙。若冬月不潜于深潭之中。则春分之后。不能登天

而变化。又如尺蠖之虫。此虫若不屈。则不能伸矣。物尚如此。何况天地乎。故圣人观

天道之张。便知天道将欲噏之也。盖因张之势已尽。不得不噏之矣。噏之势已满。又不

得不张矣。张之者。万物自此而出。生生之理具焉。噏之者。万物自此而入。复命之理

具焉。理势至此。皆是自然而然之妙。非天地有心如此。且如人之收敛精神。屏除好恶。

存其心。养其性。致其静。守其笃。便是噏之也。又如人之显露精神。驰心外用。此便

是张之也。惟圣人颠倒阴阳。逆施造化。其噏张之机。皆反而用之。故无不善也。〉

将欲弱之。必固强之。

〈观天地之道。春夏则为强。秋冬则为弱。观老少之理。年少则为强。年老则为弱。观

人事之用。有力则为强。软懦则为弱。欲知将来之弱。先观今日之强。今日之强。未尝

不是将来之弱。是故圣人。知强弱之机。达盛衰之理。方其强也。不以强用。以弱而用

之。以弱而用之者。乃是将欲以弱。反之以强也。如此反之。弱之势。虽似一时有屈。

而强之实。乃可久远而不变。文中所谓。将欲弱之。必固强之。盖是此义。修道之人。

若能知强弱宜反而用之。今日之守弱。必为将来之强。不然。只知好强。强之久安有不

弱者乎。〉

将欲废之。必固兴之。

〈天下万事万物。皆有废必有兴。有兴必有废。兴者。废之机。废者。兴之兆。理有循

环。势有必至。圣人明其理。因其势而亦反用之。当其废也。不强为兴。寜处于废。是

将于废反之以兴也。废虽有于一时。而兴可立于长久。文中谓将欲废之。必固兴之。盖

是此义。修道之人。若能知废兴。亦宜反而用之。今日之废。必为将来之兴。不然。止

知要兴。兴之久安有不废者乎。〉

将欲夺之。必固与之。

〈大道之理。清净无为。本无与夺。但人事之中。不得不有。人惟知顺而用之。不知逆

而反之。故有与夺之害也。惟圣人。因其当夺者而夺。因其当与者而与。然有时用夺。

而却非终夺也。将欲以夺反之以与也。夺虽有于一时。而与乃可承受而久长。譬如处之

艰难困苦。是夺之也。将来之从容饶足。非固与之乎。故曰将欲夺之。必固与之。修道

之人。若能知与夺。亦宜反而用之。今日之夺。必为将来之与。不然只求我与。亦知与

之亦不固乎。〉

是谓微明。

〈此句是总结上文之言。上文所谓噏之。张之。弱之。强之。废之。兴之。夺之。与之。

其理虽然明白易见。其机实乃至微至妙。不可测度。不可测度者。盖谓可吉可凶。可小

可大。可成可败。可有可无。皆在用之何如耳。是故圣人用之。则为大道。凡夫用之。

则为私欲。私欲者。顺而用之。故为私欲。大道者。反而用之。故为大道。以此观之。

其理岂不明乎。其机岂不微乎。故曰是谓微明。太上于此。指出微明之妙。天下后世。

明此微机者。一举全该。不溺于四者之害可知矣。〉

柔胜刚。弱胜强。

〈此二句。正是申明反用之妙义。世道之常理。柔者本不能胜刚。弱者本不能胜强。今

太上言柔之胜刚。弱之胜强。其微明之理。正在于此也。任刚者。久必败。任强者。久

必败。以柔化之。刚者渐化于柔。以弱格之。强者渐格于弱矣。故曰柔弱胜刚强。奈何

世人常存欲胜之心。或挟众暴寡。或以强凌弱。锱铢觔两。不肯让人。言语高低。不肯

屈己。以刚制刚。以强害强。刚者未尝不折。强者未尝不崩。是皆道理不明。猛厉浅躁

之人也。修行之人。言语柔和。行事细腻。是非不与人辩论。轻重不与人较量。得天地

中和之理。养圣人虚静之道。乃是微明之士。修行者。勉之可也。〉

鱼不可脱于渊。

〈此句是。取喻人不可离于道。犹鱼不可脱于渊也。鱼之在水。鱼之生也。若脱渊必死。

人之在道。人之生也。若去道。岂宜生乎。鱼不脱渊。尚且无害。人不离道。岂有害乎。

若不然。炫露才智。起觉招尤。其将来之患。终不能免矣。〉

国之利器。不可以示人。

〈此句亦是取喻道之在我。不可炫露取胜于人。倘若炫露。犹国之利器。示于人也。利

器如礼乐征伐。法制禁令之类。利器在国犹鱼之在渊。鱼之在渊。尚且不可显露。利器

在国。岂可露乎。倘若轻示于人。是谓炫露。而不知微明之机也。人君之权。未有不移

于下者。故曰国之利器。不可以示人。人能会此意。则知利器宜藏。若鱼之处渊。以柔

弱自胜。得微明之妙。夺可以与。废可以兴。弱可以强。噏可以张。又安有不进于道者

乎。〉

无为章第三十七

〈恭闻无名之朴。即是无为之道。无为之道。即是无名之朴。以隐微显著。分而言之。

似乎不一。以隐微显著。合而言之。未有不一也。本是无名天地之始。至诚无妄之实理。

天之所赋者此也。人之所禀者此也。物之所受者此也。运化于天地之间。谓之道。秉受

于人物之心谓之性。人能成此性。是为天地之完人。物能成此性。是为天地之完物。一

性成。而一理全。一理全而众理无不备矣。但至诚无妄之实理。有微有显。有体有用。

微者体。显者用也。体为万物之总持。用为万物之众妙。其体虽微。寂然不动之中。未

尝不感而遂通者也。其用虽显。广大悉备之妙。未尝不根柢复命者也。文中所谓。无为

而无不为者。正是此义。是故天地之化育。非此而无所化。圣人之教民。非此而无所教。

以此而化。故天道无为。而无所不化。以此而教。故圣人不言。而无所不教。详观此义。

我之体用。未尝不是天地之体用。天地之体用。未尝不是我之体用。天下国家。万殊一

贯。君臣父子。上下一心。果能如是。当今之王侯。未尝不是上古之尧舜也。〉

〈此章经旨。无为无不为。总是一道之妙也。但无为为体。无不为为用。用本无用。镇

之以无名之朴。便是用。体本无体。不欲以静。便是体。体用总是一个大道。只是要人

知其体而体之。知其用而用之。其理自得。其性自正矣。〉

道常无为而无不为。

〈大道本是不变不易。真常之妙理。不有不无。不色不空。是谓性命之元。是谓万化之

本。无形无象。可谓无为矣。然五行之变迁。有四时之代谢。无处不通。无所不贯。万

物非道而不生。万物非道而不成。又且无为而无不为。故曰道常无为而无不为。要知无

为者。大道之体也。无不为者。大道之用也。普万物而无心。是以谓之无为。妙万物而

不遗。是以谓之无不为。人能依而修之。则德性完全大道。在我矣。何用远求哉。〉

侯王若能守。万物将自化。

〈侯王为民物之主。万物之所视效也。若能清静自养。不生嗜欲以乱其心。不多作为以

乱其事。自守于无为。因物以成物。随物以立物。万物安有不化者。各得其生。各遂其

性。灾害不生。祸乱不作。山川鬼神咸宁。鸟兽鱼鳖咸若。此皆是万物自化之验也。奈

何世人。驰心于有为之境。用智于有为之事。日日营谋。未尝片时清静。朝朝念虑。未

见一刻安闲。本来固有之天真。全然朦蔽。无为真常之大道。截然不修。性命不顾。一

朝起衅招尤。祸辱临身。身家不保。皆是不守无为之害也。〉

化而欲作。吾将镇之以无名之朴。

〈此二句。乃是言守之不纯。情迁事变之义。侯王守此道。必要纯一不杂。廓然大公。

心如天地。性似太虚。动静如一。内外无间。方可大化无穷矣。倘若守之不纯。利欲少

有萌蔽。则无为之化。未尝不酿成有为之作也。虽然。始则无为。未尝不渐渐至于有欲。

自此而诈伪日兴。自此而作为滋胜。自此而世道日变。自此而人情日迁。天下化为利欲

之事。人情化为利欲之心。若不镇之以无名之朴。欺诈之作。其作不可止矣。无名之朴。

即是真常无为之道。非此道之外。别有一道镇之也。太上惟恐侯王守之不纯。以致情迁

事变。人伪日滋。所以指出无名之朴。故以镇之之力。勉之者矣。所谓无名之朴。即首

章无名天地之始。浑全未散之义。镇者。以自然处之之义。譬如世情交争于利欲。我心

独守于无为。我无为而民自化。我好静而民自正。我无事而民自富。我无欲而民自朴。

便是镇之也。故曰化而欲作。吾将镇之以无名之朴。修道之人若是守道不纯。性情必不

能一致。人法必不能两空。不执于有。便执于无。识神未有不作乱者。六贼未有不颠狂

者。所以心迷性执。动念无不乖矣。以此观之。亦是化而欲作之义。是以守道之人。始

则以妄物之心。遣其情欲。次则以智慧之力。破其迷暗。终则以无为之道。守其道德。

守至无可守之妙处。则我之道体。自然全彰。我之法性。自然独露。情欲化为智慧。智

慧化为无为。无为之道。尽是我德性之道。以德性之道。守而镇之。身中之民物。无不

化矣。侯王之道。与此又何异乎。〉

无名之朴。亦将不欲。不欲以静。天下将自正。

〈切思镇之于无名之朴。其道无他。亦只是将欲使民无欲而已。民既无欲。事物不能累

其形。情欲不能乱其性。则民之性静矣。其性既静。所存者不偏。所应者无妄。天下未

有不正者也。故曰无名之朴。亦将不欲。不欲以静。天下将自正。人有天命之性。有气

质之性。纯一不杂。至清至正。乃天命之性也。气质禀赋。则有偏正清浊之不同。只因

天命之性局在气质之中。不得不有此偏正也。然气质之性虽不同。其本性之善则一。人

能反之。天命之性自复矣。反之之功。妙在以静。静者无欲也。人能无欲。其性自静。

人能性静。其性自正。性正则无所不正矣。是以圣人。欲使天下之正。先以正人之性。

为急务也。人之性既正。则善恶真伪之情。性中不有。造作有为之事。心上不生。性之

所具者。无不是道心之所蕴者。无不是理。天理既明。天性既复。天道既得。三者合而

为一矣。故此章经旨。太上全为正人之性而说也。〉

处厚章第三十八

〈恭闻未有天人之先。其至诚无妄者谓之道。受命于天。全之于性。得之于心。谓之于

德。至公无私。生理常存者。谓之仁。有分别。有果决。当行则行者。谓之义。天秩之

品节。人事之仪则。有文有质。恭谨谦让者。谓之礼。此五者。乃是治国齐家之达道。

修身立命之本始也。修之者则吉。悖之者则凶。但道之不行于天下。不明于天下。天下

之民。不蒙至治之泽。皆因世衰道微。人心不古。故治乱不一。圣人维持辅翼。因其势

而无所不尽其力。欲挽回上古之风。故宁处其厚。不处其薄。寜居其实。不居其华。不

得不以权衡参合大道也。〉

〈此章经旨。是太上训人。返朴还淳之义。〉

上德不德。是以有德。

〈上古上德之君。天德昭明。蕴之于心。及之于物。万善全备。而不自知其德。是以谓

之上德。虽不自有其德。德之本体。日日常新。德之妙理。时时具足。日用长行之际。

无不是德。君臣父子之间。无不是德。故曰上德不德。是以有德。德不自有。其德无穷。

德不自知。其德至大也。〉

下德不失德。是以无德。

〈下德者。不能圆满具足。不能自然无为。譬如以私仁小慧。行有为之事。以人之见闻

为心。不以不见不闻为心也。以人之名誉立意。不以无名无誉立意。此便是不失德。却

不知不失其德。其德必不溥。其德必不大。于人必有益有损。有得有失。益之得之者。

称我为有德之人。失之损之者。又怒我为无德之人。故曰下德不失德。是以无德。切思

德者。心之理也。此理从大道流出。从性中发现。是为自然之天理。人人本具。各各完

全。果能充而用之。于天地万物。无处不是我之德也。但因世人。私欲太甚。天理灭绝。

以致天德锢蔽。其德不有矣。若上德自然无为。不惠而自惠。不仁而自仁。譬如春风时

雨。及于万物。而万物尚且不知。更何得失之患乎。学道者。能明此德。可以为上德之

人矣。〉

上德无为。而无以为。下德为之。而有以为。

〈此四句。乃是言上德下德。致养不同之义。上德之君。得自然无为之道。浑厚完全。

不有缺欠。亦非上德之君。有心而无为也。德之本体。本来一事不有。本来一物不见。

本来无人无我。更何有所为乎。是故心如太虚。空空洞洞。湛湛清清。内不起有为之识。

外不见有为之尘。物我同然。内外如一。故曰上德无为。而无以为。下德之君。但因心

上未到圆明地位。故在有为法中。着其跟脚。事事物物。必要周全。惟恐失其有德之名。

惟恐害其有德之事。此所以有为之为。必至有无相生。难易相成。长短相形。高下相倾。

无不有以为矣。故曰下德为之。而有以为。只因不能入自然之妙。未曾到无为浑化之地。

是故有以为也。〉

上仁为之。而无以为。

〈太古之风渐开。人心之朴不纯。故继德必以仁。上仁之君观万物为一体。观天地为一

X-GORB Books | zh.wikisource.org | CC BY-SA 4.0 86 / 95



太上道德經講義/1

身。君臣父子。浑然是恻隐流行。家国天下。同然是恩惠徧及。其仁如天。其爱如地。

所以与民相安于无事之中。与民相忘于无为之道。随宜处顺。因物付物。故曰上仁为之。

而无以为。盖是此义。虽然德降而为仁。只是略觉用力。不如天德无为。自然之妙耳。

〉

上义为之。而有以为。

〈仁爱有不能及。又不得不以义成之。只因慈惠日久。是非亦随之以生。是非既生。不

得不有分别之义。上义之君。原是以仁为体。以义为用。处事自然有刚断之妙。因世道

纷纭。人情多诈。或君臣父子之间。夫妇朋友之际。非太过。则不及。不能适于中道。

所以真妄须权衡。得失需较量。有为之事。终无止息。有为之法。不可穷尽。故曰上义

为之。而有以为。细想圣人以上义。裁正天下者。正是挽回民心之生意。救人道之失也。

〉

上礼为之。而莫之应。则攘臂而仍之。

〈义之断制。有不可徒行。不得不继以礼之节文。圣君因人心之不正。世道之多偏。以

典章格其非心。以文物化其志意。纳民于轨物之中。皆是上礼之为。奈天下之民。如聋

如瞽。似愚似痴。见如不见。闻如不闻。违其教令。悖其规条。而莫之应何也。然圣君

救世之心不已。爱民之心不厌。又不得已。则攘臂而仍之。攘者取也。臂者手之腕也。

仍者引之也。譬如执其手掣拽而引之。便是攘臂而仍之之貌。总是形容强民之意。故曰

攘臂而仍之。皆因道德仁义。日远日废。民心锢蔽。天理不明。所以莫之应也。既已莫

之应。更又攘臂而仍之。可见圣人救世之心极矣。〉

故失道而后德。失德而后仁。失仁而后义。失义而后礼。

〈此四句。又是重申上文之义。上文所谓。上德。下德。上仁。上义。上礼。五等化民

之道。皆因下民反无为之道行有为之事。效有为之迹。乱有为之风。世道因此而改变。

人心因此而迁移。所以道失。而德又失。德失而仁又失。仁失而义又失。义失而礼又失。

世道人心。渐渐失至于此。皆因非至治之化。是故有此变迁不已之害也。文中言失道而

后德。失德而后仁。失仁而后义。失义而后礼。即是此义。〉

夫礼者。忠信之薄。而乱之首也。

〈此三句。又是指道德仁义。渐次失至于礼。世道不得不乱之义。切思道之不能行。行

之于德。德之不能行。行之于仁。仁之不能行。行之于义。义之不能行。行之于礼。倘

若礼再不行。未有不行之于乱也。是故自古圣人。礼之所设。原为约人之性情。反人之

邪妄。但礼之所用。不可太过。不可不及。必多品制。必多作为。本然之忠信必薄。忠

信既薄。相因而刑罚者必有。相因而兵甲者必至。故曰礼者。忠信之薄。而乱之首。〉

前识者。道之华。而愚之始也。

〈识者。知识见识也。能知人之所未知。能见人之所未见。是谓前识。知愈广而务外者

愈多。见愈多而逐物者愈远。是皆道之发泄。非道之本也。道之本体。贵乎敛华就实。

守朴还淳。况大智若愚。今逞于识。则炫露精神。妄用机智。日事于有为。离道日远。

岂非大愚乎。故曰前识者。道之华。而愚之始。〉

是以大丈夫处其厚。不居其薄。处其实。不居其华。

〈此三句。乃是归结上文之义。大丈夫足见道而不见欲。循理而不徇私。顶天立地。以

道自任。而不辞者也。视听言动。无处不是。性中之显著。家国天下。无处不是道德之

流行。故处厚不处薄。居实不居华。正欲使天下。还淳返朴。以复太古之风耳。故曰是

以大丈夫。处其厚。不处其薄。居其实。不居其华。〉

故去彼取此。

〈彼者。薄也。华也。以者。用也。此者。厚也。实也。大丈夫。因世衰道微。不得不

去彼之薄华。而用此之厚实。可知大丈夫。默持造化。冥赞玄黄。故曰故去彼取此。〉

得一章第三十九

〈恭闻理之始。谓之一。数之元。谓之一。是故一者。大道之本体也。至理之实际也。

立天地之玄宗者一也。立万物之本始者一也。范围天地曲成万物者。莫非此一。一理具

而无所不具矣。尽阴阳之变化。尽鬼神之吉凶者。莫非此一。一数立而无所不立矣。人

能得此一。虚静恬淡。不偏不倚。道即我身。我身即道。不见有为之迹。用之无往而不

宜也。〉

〈此章经旨。太上指出得一之大本。乃是示人以立本为要之义。天地神谷。万物侯王。

皆是引喻之言。看经者。不可不知矣。〉

昔之得一者。

〈昔者。始也。综天地万物之先而言之也。道生一。一生二。二生三。三生万物。可知

道生一者。即是先无极。而后太极也。一生二者。即是太极判而为两仪也。二生三者。

即是两仪既生。而三才立也。三生万物者。即是三才既立。万物无不全备也。以此观之。

道为一之母。一为道之子。明矣。是故昔之得一者。得之于此也。得之于此。则至极之

理。自此而始矣。得之于此。则至正之炁。自此而生矣。得之于此。则至微之数。自此

而起矣。看经之人。不可轻易放过。必要细细体认。方知得此一。乃是自然而然之妙。

非外有所假借而得也。〉

天得一以清。地得一以宁。

〈清气上升。谓之天。浊质下降。谓之地。天地得一之妙。考皇极经世经。则可知矣。

皇极经世经云。天以一而变四。四者太阴。太阳。少阴。少阳。是也。以一变四。故天

之数。得其五也。天虽得五数。四数有体。一数无体。以无体之一。统于有体之四。所

以天之本在于一。凡天之成象者。日月星辰。风云雷雨。春夏秋冬。晦朔弦望。昼夜长

短。分度盈宿。变化于上。昭昭然而不可易者。皆是得一之妙也。故曰天得一以清。地

之数。亦以一而变四。四者。太刚太柔。少刚少柔是也。一而变四。故地之数。亦得其

五。地虽得五数。四数有体。一数初无体也。无体之一。亦统于有体之四。所以地之本。

亦本于一。凡地之成形者。山岳之凝结。河海之流通。草木之生成。人物之养育。水火

土石。万方品类。造化于中。列列焉而不可改者。亦是得一之妙也。故曰地得一以宁。

细详天之四体。太阳者。至阳之精也。太阴者。至阴之精也。少阳者。即是太阳之余光

也。有光而可见者是也。少阴者。即是太阴之余气也。不可见之辰炁是也。成天之象者。

只是成此四体而已。天道之变。亦只是变此四体而已。譬如太阳为日。太阴为月。少阳

为星。少阴为辰。日月星辰四体交。而天道之体尽矣。又如日为暑。月为寒。星为昼。

辰为夜。暑寒昼夜。四体分而天道之变尽矣。是故天之道。因有太阳太阴。少阳少阴。

四体之妙。所以有日月星辰之交也。因有日月星辰之交。所以有暑寒昼夜之变也。因有

暑寒昼夜之变。所以有春夏秋冬之岁序也。地之四体太柔者。水之性也。太刚者。火之

性也。少柔者。土之性也。少刚者。石之性也。成地之象。亦只是成此四体而已。地道

之化。亦只是化此四体而已。譬如太柔为水。太刚为火。少柔为土。少刚为石。水火土

石四体交。而地道之体亦尽矣。又如水为雨。火为风。土为露。石为雷。雨风露雷四者

交。而地道之化亦尽矣。是故地之道。因有太柔太刚。少柔少刚。四体之妙。所以有水

火土石之交也。因有水火土石之交。所以有风雨露雷之化也。因有风雨露雷之化。所以

有飞潜动植之感应也。以此观之。天地之象。于此得一而成。天地之体。于此得一而尽。

天地之变。于此得一而变。天地之化。于此得一而化。大矣哉。天地得一之理。微乎深

矣。看经者。再请研穷。则得一矣。〉

神得一以灵。

〈不但天地得一而清宁。而且有天地。必有天地之神。神者。天地之德也。充实无间。

变化无穷。皆是神之妙用也。此神敛之。即是元始之祖气。散之。便是上下之神祇。元

始之祖气。静而为一。散而为万。天地神祇。不得此一。则不能灵感无方。不能变化莫

测也。是故神有先天之神。有后天之神。有虚无自然。清静无为之神。有受形受色受识

之神。有经麤入妙。积功修证之神。有不由胎诞。梵炁妙化之神。又有阴神阳神。邪神

正神。又有血食之神。英烈之神。先天之神者。未有天地之先。先有此神。浩刼常存。

不坏不灭。是以谓之先天之神。后天之神。天地开辟之后。或感炁而成。或示应而化。

是谓后天之神。虚无自然。清静无为之神。譬如三界之上。皆是自然清静无为之神。受

形受色受识之神。譬如欲界有男女之形。是为受形之神。色界有色累未尽。是为受色之

神。无色界虽然空色具亡。惟有灵识少具。是为受识之神。经麤入妙。积功修证之神。

譬如东方青帝。往刼修于西娄无量玉国。又经三劫。修于洞明玉国。又经七百劫。万死

万生。不可甚计。功德彻天。感元始天王。封为苍帝之号。此为积刼修证之神也。不由

胎诞梵炁妙化之神。譬如飞天神王。五帝大魔。此皆是不由胎诞。梵炁妙化之神。阴神

者感阴气之正而成者。阳神者感阳气之正而成者。邪神者感驳杂之气而成者。正神者感

中和之炁而成者。英烈之神者。古今大忠大孝之人。英灵不散。积而成者。血食之神者。

如城隍土地。河神山神。社令等神。享祀于人间者。皆是血食之神也。神虽万万不同。

总是元始之一神。散而为万神也。得之正者则正。得之邪者则邪。所以修证不同。果位

不一。刼运将至。随其功行之大小。或存或灭。存之者。乃是得其一也。灭之者。乃是

失其一也。得一者。变化不可穷。微妙不可见。不怒而威。不感而应。神化无方。妙应

不测。此皆是神之灵处也。细推鬼神之理。鬼神者。阴阳二气之良能也。天地之间。无

处不有阴阳。无处不有鬼神。譬如雷电风雨之所为。冰雹霜雪之所作。岂非鬼神之功用

乎。虽然鬼神有此功用。无非聚散阖辟之机。无非升降屈伸之理。无非得一之妙也。得

其一。可以聚散。而自然聚散。可以阖辟。而自然阖辟。可以升降。而自然升降。可以

屈伸。而自然屈伸。以此观之。神乎其神。神乎一也。灵乎其灵。灵乎一也。无所不神。

无所不灵。皆是得一之妙也。故曰神得一以灵。〉

谷得一以盈。

〈不但神得一以灵。至于空谷。若是不得其一。则空谷之气。亦不能盈矣。空谷者。虚

其中。而存其神之谓也。不可专指山谷而言。譬如人有人之谷。物有物之谷。山有山之

谷。川有川之谷。天有天之谷。地有地之谷。天地若无此谷。则消长之机。不能运化。

人物若无此谷。则性命之根。不能保存。山川若无此谷。则吐纳之气。不能充盈。是故

天以此谷。而盈虚消长。地以此谷。而升降阴阳。人以此谷。而变化神气。物以此谷。

而复命归根。山以此谷。而发泄地藏。川以此谷。而容纳万汇。天之谷气。倘若不盈。

则不能盈虚消长。地之谷气。倘若不盈。则不能升降阴阳。人之谷气。倘若不盈。则不

能变化神气。物之谷气。倘若不盈。则不能复命归根。山之谷气。倘若不盈。则不能发

泄地藏。川之谷气。倘若不盈。则不能穿流不息。所以谷之妙。妙在虚其中。盈之妙。

妙在得其一。得其一。则谷神不死矣。谷神不死。未有不盈者也。譬如本经第六章云。

谷神不死。是谓玄牝。玄牝之门。是谓天地根。即是此义。故曰谷得一以盈。〉

万物得一以生。

〈不但谷之空者。得一而盈。虽万物若不得其一。则亦不能生矣。万物者。飞潜动植。

青黄碧绿。有情无情。或善或恶。或邪或正。或丑或好。或巨或细。或柔或刚。或大或

小。一切有形有色者。皆谓之万物也。此万物。或雨露风雷。变其形气。或寒暑昼夜。

化其性情。或有耐于炎暑者。或有傲于霜雪者。或有出秀争芳者。或有喷香吐麝者。或

有延龄长寿者。或有形壳变化者。物物各具生生之理。种种各有得一之妙。生于一。而

成于一。生于一者。一机出也。成于一者。一机入也。所以神化之机。不着力而自生。

不有心而自成。此皆是得一之妙也。故曰万物得一以生。〉

侯王得一。以为天下贞。

〈此贞字。河上公。以正字之。贞与正。其义同矣。不但万物之众。得一而生。侯王为

民物之长。亦不可不得之于一也。侯王既得其一。天下未有不贞静者也。正心处己。诚

意处物。体之于身心。皆是太极之一理。用之于天下。皆是仁泽之流行。侯王之心正。

万物之心无不正。侯王之心一。万民之心无不一。天下自然无事。万民自然无为。何患

天下之不贞静乎。故曰侯王得一。以为天下贞。〉

其致之一也。

〈其指上文而言。致者尽天理之极。止于极至之谓也。上文所谓天之清。地之宁。神之

灵。谷之盈。万物之生。侯王之贞。虽然等等不一。人能尽天理之当然。致于至极之一。

殊途者。未尝不一。异类者。未尝不一。自然同归于一。故曰其致之。以勉人之用力而

自尽也。〉

天无以清。将恐裂。地无以宁。将恐发。神无以灵。将恐歇。谷无以盈。将恐竭。万物

无以生。将恐灭。侯王无以贞。而贵高将恐蹶。

〈此七句。又是反伸上文之义。显示下文之实验。深为天下后世。警醒于将来者也。上

文所谓天之道。地之道。神之灵。谷之盈。万物之生。侯王之贞。皆以得一而清。得一

而宁。得一而灵。得一而盈。得一而生。得一而贞。以此观之。可知一者。天地之本也。

倘若不得其一。三景不明。星辰不顺。五行错乱。四序失和。是天无以清也。裂者。如

移星易宿。分裂不祥。故曰天无以清。将恐裂。山移河竭。旱涝不时。万物不能生成。

万民不得生养。是地无以宁也。发者。如地动山摇。海啸土崩。故曰地无以宁。将恐发。

神若不得一。则神必不灵。神不灵。则无以为聚散阖辟之机。升降屈伸之理。叩之不应。

感之不格。故曰神无以灵。将恐歇。谷若不得一。则谷必不盈。谷不盈。则不能消长运

化。吐纳盛泄。无虚中之体。即无传声之妙。故曰谷无以盈。将恐竭。万物若不得一。

则万物必不生。万物不生。则飞潜动植。无以实其质。青黄碧绿。无以辨其色。胎卵湿

化。无以成其形。故曰万物无以生。将恐灭。侯王若不得一。则无以为贵高。侯王不贵

高。则无以治一国。为一国之主。无以平天下。为天下之主。蹶者。跌倒不能起之像。

政令不合乎道。民庶必至离乱。家国天下必将蹶矣。故曰侯王无以为贵高。将恐蹶。〉

故贵以贱为本。高以下为基。是以侯王自称孤寡不榖。此其以贱为本耶。非乎。

〈此五句。乃是言侯王。虽有高贵之位。然高贵之本。不可不致之之义。天下之道。有

国必有君。有君必有臣。君之尊。臣之卑。此名分不易之道也。犹如天之高。地之下。

亦是高下不易之理。虽有不易之理。贵者。未尝不以贱为本。不自有其贵。故曰贱。侯

王虽然贵极九五。但不自有其贵。当以谦下自处。譬如天之道。能容于物。地之道。能

养于物。圣人之道。能爱于物。容于物者。虚其体也。养于物者。虚其气也。爱于物者。

虚其心也。侯王之德。配天地。侯王之道。合圣人。不自尊。不自贵者。亦是虚心之妙

也。能虚其心。天必与之。人必归之。天之所与。人之所归。岂非以贱为本乎。故曰。

贵以贱为本。高以下为基。高者。功高于天下也。〉

〈下者。不自有其高也。侯王。虽功高于天下。心中不自有其高。即是功成不居之义。

大凡圣君在位。惟知立功于天下。不知求异于人。虽天下殊途而不同。圣君之心。只是

于异中求同耳。异中求同者。与民同其心。与物同其性。与天下同其理。与圣人同其道。

所以得其心。得其性。得其理。得其道。而不自有其高也。不自有其高。此正是豁然大

公。致一之妙也。是故天下之人。无不服。天下之物。无不归。民自安。国自泰。贵高

自然可保于长久。功业自然可立于万世。以此观之。岂非以下为基乎。故曰高以下为基。

文中所言。贵以贱为本。高以下为基。亦有所据。譬如侯王。常自称孤寡。不榖者何也。

孤者。孤陋也。寡者。寡德也。不榖者。不善也。此皆是侯王虚心谦下之言。观此谦下

之言。以贱为本。则可知矣。以下为基。则可明矣。故曰是以侯王自称孤寡不榖。此其

以贱为本耶。非乎。〉

故致数舆无舆。不欲碌碌如玉。落落如石。

〈谦下之义。正在此三句发挥其妙。观贵高之名。圣君不肯自有者。譬如工匠造车一般。

造车之始。车之未成曰轮。曰谷。曰轴。曰衡。曰轭。其数车。各有其名。及至车之既

成。车之名虽有。车名之实地。又无所指矣。此正是不肯自有其贵高之义。大道之妙。

不但于此。譬如仁义礼智。合而为道。仁义可名。而道不可名也。又如赏罚刑政。合而

为治。赏罚可名。治又不可名矣。是以文中言。不欲碌碌如玉。落落如石二句。正是取

喻贵贱之名。不自有之妙处。玉者。石中至贵之宝也。石者。山石至贱之物也。人得而

贵之。人得而贱之。今不欲如玉碌碌者。又不欲如石落落者。贵贱相忘。混而为一。无

贵贱之名。无贵贱之迹。致一之妙处。正在于此。侯王若能致一。虽不自有贵高之心。

未尝不贵高也。则天下之大本。于此而立矣。此章经义。总是教侯王求致一之大道。立

天下之大本。忘乎贵贱之义。然修行亦有大本。不可不立。且如性之在我。即是吾身之

天。命之在我。即是吾身之地。虚灵不昧。即是吾身之神。窍窍相同。即是吾身之谷。

四肢百骸。五脏六腑。眼耳鼻舌。须眉鬓发。涕唾血液。身中种种所有者。即是吾身之

万物也。心中之神。身中之气。即是吾身之侯王也。若能性命归根。神气一致。常清常

静。诸念不生。无欲无为。一法不立。身心自然泰定。性命自是真常。此便是天清地宁

之妙处。更能涵光默默。神气充盈于上下。道炁溶溶。谷神独立于虚中。此便是神灵谷

盈之妙处。又能产灵苗。结圣胎。无处不见生生之理。无时不得生生之意。此便是万物

生之之妙处。又能性霁神融。心清意定。保性命之真常。守无为之至道。此便是我身中

之天下。贞静之妙处。到此田地。无人无我。无天无地。万法皆空。一法不立。侯王不

能加我以为贵。天下不能鄙我以为贱。名利不有。荣辱不生。岂非得道之人乎。得道之

人。未尝不是得一之人。能得其一。则万事毕矣。〉

反复章第四十

〈恭闻天地消长之道。不噏聚。不能施化。不施化。不能噏聚。噏聚者。气之静也。施

化者。气之动也。静者。体之所以立。动者。用之所以行。此两者非反复之功力。则阴

阳进退之道不有。万物生化之机不立。详此反复之功力。即是动静之先机也。先机动。

不得不动。先机静。不得不静。反之而复命立基。反之而乾坤合体。反之而阴阳受符于

北元。反之而斗柄回寅于太簇。反复之妙。微乎深哉。是故圣人深知反复之微机。不溺

于人欲之私者。反之也。去妄存诚者。覆之也。于是乎能一天地之理。能尽事物之变。

正己正人。修身治国。无所不得其理也。〉

〈此章经旨。乃是言天地有无相生之妙。皆是大道反复动用之机也。人能知此反复之理

而修之。则可以出有入无。与大道同其动用矣。〉

反者道之动。

〈大道之妙。有妙动妙静之机也。然动之机。不因动而生。动之至于极也。动极而反于

静。静极。动之机乃生焉。故言反者道之动。天地之道。不反复。则阴阳不能消长。譬

如十月反于纯坤。冬至之一阳乃生。四月反于纯干。夏至之一阴乃生。不但造化之理。

有此反复。且如人之七情六欲。皆属于动。若不以静反之。则动念成乖。举心是妄。若

看破此理。以智慧觉照之力。摄妄归真。反情归性。少有一毫念虑之妄。一照便回。断

不肯动中生动。乱我之性真。业中造业。害我之天德。行持日久。我之性。自然如深潭

印月。我之心。自然如止水无波。到此天地。反之之力。则亦不用矣。学道者。请试思

之。〉

弱者道之用。

〈此句正是明示大道妙动之义。道机之动。不违于时。不失于气。不择物而施。能顺万

物之情。不逆物而用。能从万物之性。委曲周遍。可谓弱矣。然其用则入水火而无间。

透金石而无痕。体万物而不遗。体万物而不匮。不以刚为用。而以柔为用。即易曰。见

群龙无首吉。故曰弱者道之用。即如春夏温和。能生万物。秋冬凛冽。则杀万物。温和

柔也。凛冽非刚乎。不但天地之道。有此柔弱之用。人之处世。语言平和。则听者易于

受而不违。行事宽恕。则事必易于成全而不败。是知弱之用。无事无物不宜也。〉

天下万物生于有。

〈有即道之动。有理有气也。万物之生。生之于有。有此理。便有此气。有此气。便有

此物。天命所以流行而不已。万物所以生生而不穷。倘若不有此理。不有此气。天命不

流行。万物无以资始资成矣。故曰天下万物生于有。〉

有生于无。

〈无即是无形无色妙无之无。以性言之。即我性中不坏之元神。以大道言之。即是太极

真静真无之本体。是为造化之枢纽。品汇之根柢也。所以妙有之理。妙有之气。妙有之

动。妙有真用。皆是从无中发将出来。故曰有生于无。此章经旨。虽有动静体用之分。

其中立意。惟重反之一字。反者。反复之机也。即是回风混合之妙。有此反复之机。所

以万物无不有矣。若无此理。则大道亦不有矣。天地亦不有矣。万物之本。从何而立。

生化之机。从何而动乎。文中言有无。人只知以可见可闻者。谓之实有。不可见不可闻

者。谓之实无。又以有者。执于形色之有。无者。入于顽空之无。却不知有形有色之中。

更有妙无者具焉。无形无色之中。更有玅有者存焉。人能明得此理。知反复之妙。则元

性不迷。元神自住。元气自合。元精自固。元理自得。元机自动。更能打成一片。则性

命自全。金丹可就矣。是故养道之人。意去邪思。心除妄想。止其强大之心。学习柔弱

之志。言语柔和。不可与人争强。凡事谦退。不可与人取胜。千辛万苦。昼夜不眠。亦

只是为求妙无妙有之理耳。此妙无妙有之理。惟大悟大彻之人。得遇真师诀破。方可知

其动静体用之微。方可得其反动弱用之妙。倘若不悟此理。只从外面庄严。不修性命实

理。则性迷情妄。失却真常之道。生死轮回陷入苦海。万刼难复本性矣。譬如人之迷失

家乡不知回家之道路。流落在外。衣食难求。未有不死者。果。是多刼多生。有文见性

之人。看破世事。当于此章经旨。仔细参详。其中言虽简而意博。文不烦而理奥。所该

者广矣。学道之士。慎勿轻忽。但只是道玅玄玄。形容不尽。不得不谆谆耳。〉

